ܟܬܒܐ ܐܚܪܢܐ ܕܚܟܡܬܐ ܕܫܠܝܡܘܢ ܕܐܝܣܪܝܠ 

1  ܡܬܠܘܗܝ ܕܫܠܝܡܘܢ ܒܪ ܕܘܝܕ ܡܠܟܐ ܕܐܝܣܪܝܠ 2  ܠܡܕܥ ܚܟܡܬܐ ܘܡܪܕܘܬܐ ܘܠܡܬܒܝܢܘ ܒܡܠܐ ܕܣܘܟܠܐ 3  ܘܠܡܩܒܠܘ ܡܪܕܘܬܐ ܘܕܚܠܬܐ ܘܙܕܝܩܘܬܐ ܘܕܝܢܐ ܘܬܪܝܨܘܬܐ 4  ܠܡܬܠ ܠܫܒܪܐ ܥܪܝܡܘܬܐ ܘܠܛܠܝܐ ܝܕܥܬܐ ܘܬܪܥܝܬܐ 5  ܢܫܡܥ ܚܟܝܡܐ ܘܢܘܣܦ ܥܠ ܚܟܡܬܗ ܘܣܟܘܠܬܢܐ ܡܕܒܪܢܘܬܐ ܢܩܢܐ 6  ܕܢܫܬܘܕܥ ܡܬܠܐ ܘܦܠܐܬܐ ܘܡܠܐ ܕܚܟܝܡܐ ܘܐܘܚܕܬܗܘܢ 7  ܪܝܫ ܚܟܡܬܐ ܕܚܠܬܗ ܕܡܪܝܐ ܝܕܥܬܐ ܕܝܢ ܘܡܪܕܘܬܐ ܫܝܛܝܢ ܥܘܠܐ 8  ܫܡܥ ܒܪܝ ܢܡܘܣܐ ܕܐܒܘܟ ܘܠܐ ܬܛܥܐ ܢܡܘܣܐ ܕܐܡܟ 9  ܝܐܝܘܬܐ ܐܢܘܢ ܓܝܪ ܠܪܝܫܟ ܘܗܡܢܝܟܐ ܠܨܘܪܟ 10  ܒܪܝ ܐܢ ܢܫܕܠܘܢܟ ܚܛܝܐ ܠܐ ܬܛܦܝܣ 11  ܘܐܢ ܢܐܡܪܘܢ ܠܟ ܬܐ ܥܡܢ ܢܟܡܢ ܠܕܡܐ ܘܢܛܫܐ ܠܙܟܝܐ ܒܥܬܐ 12  ܘܢܒܠܥܝܘܗܝ ܐܝܟ ܫܝܘܠ ܠܚܝܐ ܘܠܕܠܐ ܡܘܡ ܐܝܟ ܢܚܬܝ ܓܘܒܐ 13  ܟܠܗ ܥܘܬܪܗ ܘܐܝܩܪܗ ܢܫܟܚ ܘܢܡܠܐ ܒܬܝܢ ܒܙܬܐ 14  ܦܨܬܟ ܐܪܡܐ ܒܝܢܬܢ ܘܟܝܣܐ ܚܕ ܢܗܘܐ ܠܟܠܢ 15  ܒܪܝ ܠܐ ܬܐܙܠ ܥܡܗܘܢ ܒܐܘܪܚܐ ܐܠܐ ܟܠܝ ܪܓܠܟ ܡܢ ܫܒܝܠܝܗܘܢ 16  ܡܛܠ ܕܪܓܠܝܗܘܢ ܠܒܝܫܬܐ ܗܘ ܪܗܛܢ ܘܡܣܬܪܗܒܝܢ ܠܡܐܫܕ ܕܡܐ ܙܟܝܐ 17  ܘܒܥܬܐ ܗܘ ܦܪܣܝܢ ܡܨܝܕܬܐ ܥܠ ܦܪܚܬܐ 18  ܘܟܡܢܝܢ ܠܕܡܐ ܘܡܛܫܝܢ ܢܦܫܬܗܘܢ 19  ܗܟܢܐ ܐܢܝܢ ܐܘܪܚܬܐ ܕܟܠ ܕܥܒܕܝܢ ܥܘܠܐ ܘܢܣܒܝܢ ܢܦܫܬܐ ܕܡܪܝܗܝܢ 20  ܚܟܡܬܐ ܒܫܘܩܐ ܡܫܬܒܚܐ ܘܒܫܘܩܐ ܡܪܝܡܐ ܩܠܗ 21  ܘܒܪܝܫ ܒܪܝܬܐ ܡܟܪܙܐ ܘܒܡܥܠܢܐ ܕܬܪܥܐ ܕܟܪܟܐ ܡܠܝܗ ܐܡܪܐ 22  ܥܕܡܐ ܠܐܡܬܝ ܫܒܪܐ ܪܚܡܝܢ ܐܢܬܘܢ ܫܒܪܘܬܐ ܘܡܡܝܩܢܐ ܪܓܝܢ ܐܢܬܘܢ ܡܡܝܩܢܘܬܐ ܘܣܟܠܐ ܣܢܝܢ ܐܢܬܘܢ ܝܕܥܬܐ 23  ܐܢ ܬܬܦܢܘܢ ܠܡܟܣܢܘܬܝ ܐܒܥ ܠܟܘܢ ܪܘܚܝ ܘܐܘܕܥܟܘܢ ܡܠܬܝ 24  ܥܠ ܕܩܪܝܬ ܘܠܐ ܗܝܡܢܬܘܢ ܘܐܪܝܡܬ ܩܠܝ ܘܠܐ ܫܡܥܬܘܢ 25  ܘܫܛܬܘܢ ܟܠܗܝܢ ܬܪܥܝܬܝ ܘܒܡܟܣܢܘܬܝ ܠܐ ܨܒܝܬܘܢ 26  ܐܦ ܐܢܐ ܐܓܚܟ ܥܠ ܬܒܪܟܘܢ ܘܐܚܕܐ ܡܐ ܕܐܬܐ ܥܠܝܟܘܢ ܕܠܘܚܝܐ ܘܐܒܕܢܐ ܡܢ ܫܠܝܐ 27  ܘܬܒܪܟܘܢ ܐܝܟ ܥܠܥܠܐ ܢܐܬܐ ܘܡܐ ܕܐܬܐ ܥܠܝܗܘܢ ܐܘܠܨܢܐ ܘܥܩܬܐ 28  ܗܝܕܝܢ ܢܩܪܘܢܢܝ ܘܠܐ ܐܥܢܐ ܐܢܘܢ ܘܢܩܕܡܘܢ ܠܘܬܝ ܘܠܐ ܢܫܟܚܘܢܢܝ 29  ܥܠ ܕܣܢܘ ܝܕܥܬܐ ܘܕܚܠܬܗ ܕܡܪܝܐ ܠܐ ܓܒܘ 30  ܘܠܐ ܨܒܘ ܒܬܪܥܝܬܝ ܘܐܣܠܝܘ ܟܠܗ ܡܟܣܢܘܬܝ 31  ܘܐܟܠܘ ܡܢ ܦܐܪܐ ܕܐܘܪܚܬܗܘܢ ܘܡܢ ܬܪܥܝܬܗܘܢ ܣܒܥܘ 32  ܡܛܠ ܗܢܐ ܡܗܦܟܢܘܬܐ ܕܫܒܪܐ ܬܩܛܘܠ ܐܢܘܢ ܘܛܘܥܝܝ ܕܚܣܝܪܝ ܪܥܝܢܐ ܬܘܒܕ ܐܢܘܢ 33  ܘܡܢ ܕܫܡܥ ܠܝ ܢܫܪܐ ܒܣܒܪܐ ܘܢܫܠܐ ܡܢ ܣܘܓܐܐ ܕܒܝܫܬܐ܀܀ 

  
2
1  ܒܪܝ ܐܢ ܬܩܒܠ ܡܠܝ ܘܦܘܩܕܢܝ ܬܛܫܐ ܒܠܒܟ 2  ܘܬܨܠܐ ܐܕܢܟ ܠܚܟܡܬܐ ܘܬܦܢܐ ܠܒܟ ܠܣܘܟܠܐ 3  ܘܬܩܪܐ ܠܣܘܟܠܐ ܘܠܣܘܟܠܐ ܬܪܝܡ ܩܠܟ 4  ܘܬܒܥܝܘܗܝ ܐܝܟ ܣܐܡܐ ܘܬܒܨܝܘܗܝ ܐܝܟ ܣܝܡܬܐ 5  ܗܝܕܝܢ ܬܣܬܟܠ ܕܚܠܬܗ ܕܡܪܝܐ ܘܬܫܟܚ ܝܕܥܬܗ ܕܐܠܗܐ 6  ܡܛܠ ܕܡܪܝܐ ܗܘ ܝܗܒ ܚܟܡܬܐ ܘܡܢ ܦܘܡܗ ܝܕܥܬܐ ܘܣܘܟܠܐ 7  ܘܢܛܪ ܣܒܪܐ ܠܐܝܠܝܢ ܕܬܪܝܨܝܢ ܘܡܣܝܥ ܠܐܝܠܝܢ ܕܡܗܠܟܝܢ ܕܠܐ ܡܘܡ 8  ܘܢܛܪ ܐܘܪܚܬܐ ܕܕܝܢܐ ܐܘܪܚܬܐ ܕܚܣܝܘܗܝ ܢܢܛܪ 9  ܗܝܕܝܢ ܬܣܬܟܠ ܙܕܝܩܘܬܐ ܘܕܝܢܐ ܘܬܪܝܨܘܬܐ ܕܟܠܗܘܢ ܫܒܝܠܐ ܫܦܝܪܐ 10  ܟܕ ܬܥܠ ܚܟܡܬܐ ܠܠܒܟ ܘܝܕܥܬܐ ܠܢܦܫܟ ܬܒܣܡ 11  ܬܪܥܝܬܐ ܛܒܬܐ ܬܢܛܪܟ ܘܣܘܟܠܐ ܕܟܐܢܐ ܢܫܘܙܒܟ 12  ܕܬܬܦܨܐ ܡܢ ܐܘܪܚܬܐ ܒܝܫܬܐ ܘܡܢ ܓܒܪܐ ܕܡܡܠܠܝܢ ܗܦܝܟܬܐ 13  ܕܫܒܩܝܢ ܐܘܪܚܐ ܬܪܝܨܬܐ ܘܡܗܠܟܝܢ ܒܐܘܪܚܐ ܕܚܫܘܟܐ 14  ܘܚܕܝܢ ܠܡܥܒܕ ܒܝܫܬܐ ܘܕܝܨܝܢ ܒܗܘܦܟܐ ܕܒܝܫܬܐ 15  ܐܘܪܚܬܗܘܢ ܡܥܩܡܢ ܘܡܦܬܠܝܢ ܫܒܝܠܝܗܘܢ 16  ܬܦܨܝܟ ܚܟܡܬܐ ܡܢ ܐܢܬܬܐ ܢܘܟܪܝܬܐ ܕܡܗܦܟܐ ܡܠܝܗ 17  ܕܫܒܩܬ ܡܪܒܝܢܐ ܕܛܠܝܘܬܗ ܘܛܥܬ ܩܝܡܐ ܕܐܠܗܗ 18  ܛܥܬ ܐܣܟܦܬܐ ܕܒܝܬܗ ܘܗܠܟܬܐ ܕܫܒܝܠܝܗ 19  ܟܠ ܕܥܐܠܝܢ ܠܘܬܗ ܠܐ ܗܦܟܝܢ ܘܠܐ ܡܬܕܟܪܝܢ ܐܘܪܚܐ ܕܚܝܐ܀ 20  ܗܠܟ ܗܟܝܠ ܒܐܘܪܚܐ ܕܛܒܐ ܘܛܪ ܐܘܪܚܐ ܕܙܕܝܩܐ 21  ܡܛܠ ܕܬܪܝܨܐ ܥܡܪܝܢ ܒܐܪܥܐ ܘܐܝܠܝܢ ܕܕܠܐ ܡܘܡ ܐܢܘܢ ܡܫܬܚܪܝܢ ܒܗ 22  ܘܚܛܝܐ ܣܝܦܝܢ ܡܢ ܐܪܥܐ ܘܥܘܠܐ ܡܬܥܩܪܝܢ ܡܢܗ 

1  ܒܪܝ ܠܐ ܬܛܥܐ ܢܡܘܣܝ ܘܦܘܩܕܢܝ ܢܛܪ ܠܒܟ 2  ܡܛܠ ܕܢܘܓܪܐ ܕܝܘܡܬܐ ܘܫܢܝܐ ܕܚܝܐ ܢܬܬܘܣܦܢ ܠܟ 3  ܘܫܠܡܐ ܘܛܝܒܘܬܐ ܘܩܘܫܬܐ ܠܐ ܢܫܒܩܘܢܟ ܐܠܐ ܩܛܘܪ ܐܢܘܢ ܒܨܘܪܟ ܘܟܬܘܒ ܐܢܘܢ ܥܠ ܠܘܚܐ ܕܠܒܟ 4  ܕܬܫܟܚ ܪܚܡܐ ܘܛܝܒܘܬܐ ܘܣܘܟܠܐ ܩܕܡ ܐܠܗܐ ܘܩܕܡ ܒܢܝ ܐܢܫܐ܀ 5  ܣܒܪ ܒܡܪܝܐ ܡܢ ܟܠܗ ܠܒܟ ܘܥܠ ܚܟܡܬܐ ܕܢܦܫܟ ܠܐ ܬܬܟܠ 6  ܕܥܝܗܝ ܒܟܠܗܝܢ ܐܘܪܚܬܟ ܘܗܘ ܬܪܨ ܫܒܝܠܝܟ 7  ܠܐ ܬܗܘܐ ܚܟܝܡ ܒܥܝܢܝ ܢܦܫܟ ܐܠܐ ܕܚܠ ܡܢ ܡܪܝܐ ܘܣܛܝ ܡܢ ܒܝܫܬܐ 8  ܕܬܗܘܐ ܐܣܝܘܬܐ ܠܒܣܪܟ ܘܕܘܗܢܐ ܠܓܪܡܝܟ 9  ܝܩܪ ܠܡܪܝܐ ܡܢ ܩܢܝܢܟ ܘܡܢ ܪܝܫ ܟܠܗܝܢ ܥܠܠܬܟ 10  ܘܢܬܡܠܘܢ ܐܘܨܪܝܟ ܣܒܥܐ ܘܡܥܨܪܬܟ ܢܒܥܢ ܚܡܪܐ܀ 11  ܒܪܝ ܡܪܕܘܬܗ ܕܡܪܝܐ ܠܐ ܬܣܠܐ ܘܠܐ ܬܡܐܢ ܠܟ ܒܡܟܣܢܘܬܗ 12  ܡܛܠ ܕܠܡܢ ܕܪܚܡ ܠܗ ܡܪܝܐ ܪܕܐ ܠܗ ܐܝܟ ܐܒܐ ܕܪܕܐ ܠܒܪܗ܀ 13  ܛܘܒܘܗܝ ܠܒܪܢܫܐ ܕܐܫܟܚ ܚܟܡܬܐ ܘܠܒܪ ܒܣܪܐ ܕܐܫܟܚ ܣܘܟܠܐ 14  ܡܛܠ ܕܛܒܐ ܗܝ ܬܐܓܘܪܬܗ ܡܢ ܬܐܓܘܪܬܐ ܕܣܐܡܐ ܘܡܢ ܕܗܒܐ ܣܢܝܢܐ ܡܝܬܪܢ ܥܠܠܬܗ 15  ܝܩܝܪܐ ܗܝ ܓܝܪ ܡܢ ܟܐܦܐ ܛܒܬܐ ܘܡܕܡ ܠܐ ܦܚܡ ܠܗ 16  ܢܘܓܪܐ ܕܝܘܡܬܐ ܒܝܡܝܢܗ ܘܥܘܬܪܐ ܘܐܝܩܪܐ ܒܣܡܠܗ 17  ܐܘܪܚܬܗ ܐܘܪܚܬܐ ܐܢܝܢ ܒܣܝܡܬܐ ܘܟܠܗܘܢ ܫܒܝܠܝܗ ܫܠܡܐ 18  ܐܝܠܢܐ ܗܝ ܕܚܝܐ ܠܐܝܠܝܢ ܕܡܚܡܣܢܝܢ ܒܗ ܘܐܝܠܝܢ ܕܡܣܟܝܢ ܠܗ ܛܘܒܝܗܘܢ܀ 19  ܡܪܝܐ ܒܚܟܡܬܗ ܣܡ ܫܬܐܣܝܗ ܕܐܪܥܐ ܘܐܬܩܢ ܫܡܝܐ ܒܣܘܟܠܗ 20  ܘܒܝܕܥܬܗ ܐܬܒܙܥܘ ܬܗܘܡܐ ܘܥܢܢܐ ܪܣ ܛܠܐ 21  ܒܪܝ ܠܐ ܢܙܠ ܒܥܝܢܝܟ ܠܡܛܪ ܝܘܠܦܢܝ ܘܬܪܥܝܬܝ 22  ܘܢܗܘܘܢ ܚܝܐ ܠܢܦܫܟ ܘܪܘܚܦܐ ܠܨܘܪܟ 23  ܘܗܝܕܝܢ ܬܗܠܟ ܒܐܘܪܚܬܟ ܒܣܒܪܐ ܘܒܪܓܠܟ ܠܐ ܬܬܩܠ 24  ܘܬܕܡܟ ܘܠܐ ܬܕܚܠ ܘܬܫܟܒ ܘܬܒܣܡ ܠܟ ܫܢܬܟ 25  ܘܠܐ ܬܕܚܠ ܡܢ ܕܠܘܚܝܐ ܕܡܢ ܫܠܝܐ ܘܡܢ ܚܐܦܐ ܕܚܛܝܐ ܡܐ ܕܐܬܐ 26  ܡܛܠ ܕܡܪܝܐ ܢܗܘܐ ܥܡܟ ܘܢܢܛܪ ܪܓܠܟ ܕܠܐ ܬܬܨܝܕ 27  ܠܐ ܬܬܟܠܐ ܠܡܥܒܕ ܕܫܦܝܪ ܟܡܐ ܕܣܦܩܐ ܒܐܝܕܝܟ ܠܡܥܒܕ 28  ܘܟܕ ܐܝܬ ܠܟ ܠܐ ܬܐܡܪ ܠܚܒܪܟ ܕܙܠ ܘܬܐ ܬܘܒ ܡܚܪ ܘܐܬܠ ܠܟ 29  ܠܐ ܬܬܚܫܒ ܒܝܫܬܐ ܥܠ ܚܒܪܟ ܕܝܬܒ ܥܡܟ ܒܫܠܝܐ 30  ܠܐ ܬܕܘܢ ܥܡ ܒܪܢܫܐ ܒܥܬܐ 31  ܘܠܐ ܬܛܢ ܒܓܒܪܐ ܥܘܠܐ ܘܠܐ ܬܨܒܐ ܒܟܠܗܝܢ ܐܘܪܚܬܗ 32  ܡܛܠ ܕܛܡܐ ܗܘ ܥܘܠܐ ܩܕܡ ܡܪܝܐ ܘܫܘܥܝܬܗ ܕܡܪܝܐ ܥܡ ܬܪܝܨܐ 33  ܠܘܛܬܗ ܕܡܪܝܐ ܒܒܬܝܗܘܢ ܕܥܘܠܐ ܘܕܝܪܗܘܢ ܕܙܕܝܩܐ ܢܒܪܟ 34  ܘܢܣܚܘܦ ܠܡܡܝܩܢܐ ܘܥܠ ܚܟܝܡܐ ܢܪܚܦ 35  ܐܝܩܪܐ ܢܐܪܬܘܢ ܚܟܝܡܐ ܘܣܟܠܐ ܢܩܒܠܘܢ ܨܥܪܐ܀ 

1  ܫܡܥܘ ܒܢܝܐ ܡܪܕܘܬܗ ܕܐܒܐ ܘܨܘܬܘ ܝܕܥܬܐ ܘܣܘܟܠܐ 2  ܡܛܠ ܕܝܘܠܦܢܐ ܛܒܐ ܝܗܒܬ ܠܟܘܢ ܢܡܘܣܝ ܠܐ ܬܫܒܩܘܢ 3  ܒܪܐ ܓܝܪ ܗܘܝܬ ܠܐܒܝ ܡܦܢܩܐ ܘܝܚܝܕܐ ܩܕܡ ܐܡܝ 4  ܘܐܠܦܢܝ ܘܐܡܪ ܠܝ ܬܬܚܝܠ ܡܠܬܝ ܒܠܒܟ ܛܪ ܦܘܩܕܢܝ ܘܚܝܝ ܘܢܡܘܣܝ ܐܝܟ ܒܒܬܐ ܕܥܝܢܐ 5  ܩܢܝ ܚܟܡܬܐ ܘܩܢܝ ܣܘܟܠܐ ܘܠܐ ܬܣܛܐ ܡܢ ܡܐܡܪܗ ܕܦܘܡܝ 6  ܠܐ ܬܫܒܩܝܗ ܕܬܢܛܪܟ ܪܚܡܝܗ ܕܬܫܘܙܒܟ 7  ܪܝܫ ܚܟܡܬܐ ܩܢܝ ܚܟܡܬܐ ܘܒܟܠܗ ܩܢܝܢܟ ܩܢܝ ܣܘܟܠܐ 8  ܚܒܒܝܗ ܕܬܪܡܪܡܟ ܘܥܦܩܝܗ ܕܬܝܩܪܟ 9  ܘܬܣܝܡ ܒܪܝܫܟ ܝܐܝܘܬܐ ܕܪܘܚܦܐ ܘܒܟܠܝܠܐ ܕܫܘܒܚܐ ܬܣܒܥܟ܀ 10  ܫܡܥ ܒܪܝ ܘܩܒܠ ܡܠܝ ܘܢܣܓܝܢ ܫܢܝܐ ܕܚܝܝܟ 11  ܐܘܪܚܬܐ ܕܚܟܡܬܐ ܐܠܦܬܟ ܘܗܠܟܬܟ ܒܫܒܝܠܐ ܬܪܝܨܐ 12  ܘܡܐ ܕܡܗܠܟ ܐܢܬ ܠܐ ܢܙܘܥܢ ܗܠܟܬܟ ܘܐܢ ܪܗܛ ܐܢܬ ܠܐ ܬܬܩܠ 13  ܚܡܣܢ ܒܡܪܕܘܬܝ ܘܠܐ ܬܫܒܩܝܗ ܛܪܝܗ ܡܛܠ ܕܗܝ ܗܝ ܚܝܝܟ 14  ܒܐܘܪܚܐ ܕܚܛܝܐ ܠܐ ܬܐܙܠ ܘܠܐ ܬܛܢ ܒܐܘܪܚܐ ܕܒܝܫܐ 15  ܘܒܐܬܪܐ ܕܫܪܝܢ ܠܐ ܬܥܒܪ ܒܗ ܐܠܐ ܣܛܝ ܘܥܒܪ ܡܢܗ 16  ܠܐ ܓܝܪ ܕܡܟܝܢ ܥܕܡܐ ܕܥܒܕܝܢ ܒܝܫܬܐ ܘܦܪܝܕܐ ܗܝ ܫܢܬܗܘܢ ܥܕܡܐ ܕܥܒܕܝܢ ܨܒܝܢܗܘܢ 17  ܡܛܠ ܕܡܐܟܘܠܬܗܘܢ ܡܐܟܘܠܬܐ ܗܝ ܕܥܘܠܐ ܘܚܡܪܐ ܕܥܬܐ ܫܬܝܢ 18  ܐܘܪܚܐ ܕܝܢ ܕܙܕܝܩܐ ܐܝܟ ܢܘܗܪܐ ܡܙܗܪܐ ܘܐܙܠ ܢܘܗܪܗ ܥܕܡܐ ܕܬܩܢ ܝܘܡܐ 19  ܐܘܪܚܐ ܕܝܢ ܕܪܫܝܥܐ ܚܫܘܟܐ ܗܝ ܘܠܐ ܝܕܥܝܢ ܒܡܢܐ ܡܬܬܩܠܝܢ 20  ܒܪܝ ܨܘܬ ܡܠܝ ܘܠܡܐܡܪܝ ܐܪܟܢ ܐܕܢܟ 21  ܠܐ ܢܙܠܢ ܒܥܝܢܝܟ ܐܠܐ ܛܪ ܐܢܝܢ ܒܓܘܗ ܕܠܒܟ 22  ܡܛܠ ܕܚܝܐ ܐܢܝܢ ܠܡܢ ܕܡܫܟܚ ܠܗܝܢ ܘܒܣܪܗ ܟܠܗ ܡܐܣܐ 23  ܒܟܠ ܙܘܗܪ ܛܪ ܠܒܟ ܡܛܠ ܕܡܢܗ ܗܘ ܡܦܩܢܐ ܕܚܝܐ 24  ܐܥܒܪ ܡܢܟ ܦܘܡܐ ܥܩܝܡܐ ܘܪܢܝܐ ܕܥܬܐ ܐܪܚܩ ܡܢ ܣܦܘܬܟ 25  ܥܝܢܝܟ ܒܬܪܝܨܘܬܐ ܢܚܘܪܢ ܘܬܡܪܝܟ ܢܬܪܨܘܢ ܠܩܘܒܠܟ 26  ܐܥܒܪ ܪܓܠܟ ܡܢ ܫܒܝܠܐ ܒܝܫܐ ܘܟܠܗܝܢ ܐܘܪܚܬܟ ܢܬܩܢܢ 27  ܠܐ ܬܣܛܐ ܠܝܡܝܢܐ ܘܠܣܡܠܐ ܐܠܐ ܐܥܒܪ ܪܓܠܟ ܡܢ ܒܝܫܬܐ܀ 

1  ܒܪܝ ܨܘܬ ܠܚܟܡܬܝ ܘܠܡܐܡܪܝ ܐܪܟܢ ܐܕܢܟ 2  ܕܬܙܕܗܪ ܒܬܪܥܝܬܐ ܘܝܕܥܬܐ ܣܦܘܬܟ ܢܢܛܪܢ 3  ܡܛܠ ܕܕܒܫܐ ܗܘ ܡܛܦܢ ܣܦܘܬܗ ܕܢܘܟܪܝܬܐ ܘܪܟܝܟܢ ܡܢ ܡܫܚܐ ܡܠܝܗ 4  ܘܚܪܬܗܝܢ ܡܢ ܓܕܕܐ ܡܪܝܪܐ ܚܪܝܦܐ ܗܝ ܓܝܪ ܡܢ ܣܝܦܐ ܕܬܪܝܢ ܦܘܡܘܗܝ 5  ܘܪܓܠܝܗ ܡܚܬܢ ܠܡܘܬܐ ܫܝܘܠ ܗܠܟܬܗ ܡܣܡܟܐ 6  ܘܠܐ ܕܪܟܐ ܒܐܘܪܚܐ ܕܚܝܐ ܬܘܫܐ ܐܢܘܢ ܓܝܪ ܫܒܝܠܝܗ ܘܠܐ ܝܕܝܥܝܢ܀܀ 7  ܡܟܝܠ ܒܢܝܐ ܫܘܡܥܘܢܝ ܘܠܐ ܬܣܛܘܢ ܡܢ ܡܐܡܪܗ ܕܦܘܡܝ 8  ܐܪܚܩ ܡܢܗ ܐܘܪܚܟ ܘܠܐ ܬܬܩܪܒ ܠܬܪܥܐ ܕܒܝܬܗ 9  ܕܠܐ ܬܬܠ ܠܐܚܪܢܐ ܚܝܠܟ ܘܫܢܝܟ ܠܐܝܠܝܢ ܕܠܐ ܡܪܚܡܢܝܢ 10  ܘܢܣܒܥܘܢ ܢܘܟܪܝܐ ܚܝܠܟ ܘܠܐܘܬܟ ܬܥܠ ܠܒܝܬܐ ܕܢܘܟܪܝܐ 11  ܘܒܣܝܒܘܬܟ ܬܬܘܝܟ ܢܦܫܟ ܡܐ ܕܓܡܪ ܒܣܪܐ ܕܓܘܫܡܟ 12  ܘܬܐܡܪ ܕܠܡܢܐ ܓܝܪ ܣܢܝܬ ܡܪܕܘܬܐ ܘܡܟܣܢܘܬܐ ܐܣܠܝ ܠܒܝ 13  ܘܠܐ ܫܡܥܬ ܠܩܠܐ ܕܡܠܦܢܝ ܘܠܡܫܡܥܢܝ ܠܐ ܨܠܝܬ ܐܕܢܝ 14  ܥܕ ܩܠܝܠ ܗܘܐ ܗܘܝܬ ܠܝ ܒܟܠ ܒܝܫܢ ܒܟܢܘܫܬܐ ܘܒܥܕܬܐ܀ 15  ܐܫܬܝ ܡܝܐ ܡܢ ܒܪܟ ܘܪܕܝܐ ܡܢ ܡܥܝܢܟ 16  ܘܢܫܬܦܥܘܢ ܡܝܟ ܒܫܘܩܝܟ ܘܒܫܘܩܝܟ ܢܪܕܘܢ 17  ܘܢܗܘܘܢ ܠܟ ܒܠܚܘܕܝܟ ܘܢܘܟܪܝܐ ܠܐ ܢܫܬܘܬܦܘܢ ܥܡܟ 18  ܘܢܗܘܐ ܒܪܝܟ ܡܒܘܥܟ ܘܚܕܝ ܥܡ ܐܢܬܬ ܛܠܝܘܬܟ 19  ܐܝܠܬܐ ܕܪܚܡܬܐ ܘܕܝܨܬܐ ܕܪܚܡܬܐ ܐܘܪܚܬܗ ܝܠܦ ܒܟܠ ܙܒܢ ܘܒܪܚܡܬܗ ܪܥܝ 20  ܘܠܐ ܬܛܥܐ ܒܪܝ ܒܢܘܟܪܝܬܐ ܘܐܦ ܠܐ ܬܥܦܩ ܥܘܒܗ ܕܢܘܟܪܝܬܐ 21  ܡܛܠ ܕܩܕܡ ܥܝܢܘܗܝ ܐܢܝܢ ܕܡܪܝܐ ܐܘܪܚܬܗ ܕܓܒܪܐ ܘܟܠܗܘܢ ܫܒܝܠܘܗܝ ܓܠܝܢ ܩܕܡܘܗܝ 22  ܒܚܘܒܘܗܝ ܢܬܬܚܕ ܥܘܠܐ ܘܒܚܒܠܐ ܕܚܛܗܘܗܝ ܢܬܦܟܪ 23  ܗܘ ܢܡܘܬ ܕܠܐ ܡܪܕܘ ܘܒܣܘܓܐܐ ܕܛܥܝܘܬܗ ܢܬܛܥܐ܀ 

1  ܒܪܝ ܐܢ ܥܪܒܬ ܠܚܒܪܟ ܐܫܠܡܬ ܐܝܕܟ ܠܢܘܟܪܝܐ 2  ܐܬܬܨܝܕܬ ܒܡܐܡܪܐ ܕܦܘܡܟ ܘܐܬܬܚܕܬ ܒܡܡܠܠܐ ܕܣܦܘܬܟ 3  ܥܒܕ ܗܟܢܐ ܒܪܝ ܘܐܬܦܨܐ ܡܛܠ ܕܥܠ ܐܦܝ ܚܒܪܟ ܢܦܠܬ ܒܐܝܕܝ ܒܥܠܕܒܒܟ ܓܪܓ ܗܟܝܠ ܚܒܪܟ ܕܥܪܒܬ ܥܠܘܗܝ 4  ܘܠܐ ܬܬܠ ܫܢܬܐ ܠܥܝܢܝܟ ܐܦ ܠܐ ܢܘܡܬܐ ܠܓܒܝܢܝܟ 5  ܕܬܬܦܨܐ ܐܝܟ ܛܒܝܐ ܡܢ ܢܫܒܐ ܘܐܝܟ ܨܦܪܐ ܡܢ ܦܚܐ 6  ܐܬܕܡܐ ܠܫܘܫܡܢܐ ܘܚܙܝ ܐܘܪܚܬܗ ܘܝܠܦ ܕܠܝܬ ܠܗ ܚܨܕܐ 7  ܘܠܝܬ ܠܥܠ ܡܢܗ ܫܠܝܛܐ ܘܐܦ ܠܐ ܡܢ ܕܐܟܦ ܠܗ 8  ܘܡܛܝܒ ܠܗ ܡܢ ܩܝܛܐ ܠܚܡܗ ܘܩܦܣ ܒܚܨܕܐ ܡܐܟܘܠܬܗ 9  ܥܕܡܐ ܠܐܡܬܝ ܕܡܟ ܐܢܬ ܚܒܢܢܐ ܐܡܬܝ ܡܢ ܫܢܬܟ ܬܩܘܡ 10  ܩܠܝܠ ܬܢܘܡ ܘܩܠܝܠ ܬܕܡܟ ܘܩܠܝܠ ܬܣܝܡ ܐܝܕܟ ܥܠ ܚܕܝܟ 11  ܬܐܬܐ ܥܠܝܟ ܡܣܟܢܘܬܐ ܘܬܕܪܟܟ ܨܪܝܟܘܬܐ ܐܝܟ ܓܒܪܐ ܟܫܝܪܐ 12  ܒܪ ܐܢܫܐ ܣܟܠܐ ܓܒܪܐ ܥܘܠܐ ܡܗܠܟ ܒܥܫܝܩܘܬܐ 13  ܪܡܙ ܒܥܝܢܘܗܝ ܘܬܟܣ ܒܪܓܠܗ ܘܪܡܙ ܒܨܒܥܬܗ 14  ܘܡܬܗܦܟ ܒܠܒܗ ܘܚܫܠ ܒܝܫܬܐ ܒܟܠܙܒܢ ܘܫܓܫ ܒܝܬ ܬܪܝܢ 15  ܡܛܠ ܗܢܐ ܡܢ ܫܠܝܐ ܢܐܬܐ ܬܒܪܗ ܘܡܢ ܫܠܝܐ ܢܬܬܒܪ ܘܠܐ ܬܗܘܐ ܠܗ ܐܣܝܘܬܐ܀ 16  ܫܬ ܐܢܝܢ ܕܣܢܐ ܡܪܝܐ ܘܕܫܒܥ ܐܣܠܝܬ ܢܦܫܗ 17  ܥܝܢܐ ܪܡܬܐ ܘܠܫܢܐ ܕܓܠܐ ܘܐܝܕܝܐ ܕܐܫܕܢ ܕܡܐ ܙܟܝܐ 18  ܘܠܒܐ ܕܡܬܚܫܒ ܡܚܫܒܬܐ ܕܥܬܐ ܘܪܓܠܐ ܕܡܣܬܪܗܒܐ ܠܡܪܗܛ ܠܒܝܫܬܐ 19  ܘܣܗܕܐ ܕܓܠܐ ܕܡܡܠܠ ܟܕܒܘܬܐ ܘܠܕܪܡܐ ܒܝܬ ܐܚܐ 20  ܛܪ ܒܪܝ ܦܘܩܕܢܐ ܕܐܒܘܟ ܘܠܐ ܬܛܥܐ ܢܡܘܣܐ ܕܐܡܟ 21  ܩܒܘܥ ܐܢܘܢ ܒܠܒܟ ܐܡܝܢܐܝܬ ܘܟܪܘܟ ܐܢܘܢ ܒܨܘܪܟ 22  ܘܡܐ ܕܡܗܠܟ ܐܢܬ ܐܩܦ ܐܢܘܢ ܠܟ ܘܥܡܟ ܢܗܘܘܢ ܛܪ ܐܢܘܢ ܕܢܢܛܪܘܢܟ ܘܡܐ ܕܐܬܬܥܝܪܬ ܗܢܘܢ ܢܗܘܘܢ ܠܟ ܪܢܝܐ 23  ܫܪܓܐ ܗܘ ܓܝܪ ܦܘܩܕܢܐ ܘܢܡܘܣܐ ܢܘܗܪܐ ܘܐܘܪܚܐ ܕܚܝܐ ܡܟܣܢܘܬܐ ܘܡܪܕܘܬܐ 24  ܕܬܢܛܪܟ ܡܢ ܐܢܬܬܐ ܒܝܫܬܐ ܘܡܢ ܡܐܟܠ ܩܪܨܐ ܕܠܫܢܗ ܕܢܘܟܪܝܬܐ 25  ܠܐ ܬܪܓ ܫܘܦܪܗ ܒܠܒܟ ܘܠܐ ܬܬܨܝܕ ܒܥܝܢܝܗ ܘܠܐ ܬܫܒܝܟ ܒܬܡܪܝܗ 26  ܕܘܡܝܗ ܓܝܪ ܕܐܢܬܬܐ ܙܢܝܬܐ ܐܝܟ ܓܪܝܨܬܐ ܕܠܚܡܐ ܘܐܢܬܬ ܓܒܪܐ ܢܦܫܐ ܝܩܝܪܬܐ ܨܝܕܐ 27  ܕܠܡܐ ܣܐܡ ܒܪܢܫܐ ܢܘܪܐ ܒܥܘܒܗ ܘܢܚܬܘܗܝ ܠܐ ܡܘܩܕ 28  ܐܘ ܕܠܡܐ ܡܗܠܟ ܓܒܪܐ ܥܠ ܓܘܡܪܐ ܕܢܘܪܐ ܘܪܓܠܘܗܝ ܠܐ ܡܬܟܘܝܢ 29  ܗܟܢܐ ܡܢ ܕܥܐܠ ܥܠ ܐܢܬܬ ܚܒܪܗ ܘܩܪܒ ܠܗ ܠܐ ܢܙܟܐ 30  ܠܐ ܠܡܬܕܡܪܘ ܒܐܝܢܐ ܕܡܬܬܚܕ ܕܓܢܒ ܕܓܢܒ ܓܝܪ ܕܢܣܒܥ ܢܦܫܗ ܕܟܦܢܐ 31  ܘܐܢ ܡܬܬܚܕ ܕܓܢܒ ܦܪܥ ܚܕ ܒܫܒܥܐ ܘܟܠܗ ܩܢܝܢܐ ܕܒܝܬܗ ܝܗܒ 32  ܕܓܐܪ ܕܝܢ ܐܢܬܬܐ ܚܣܝܪ ܪܥܝܢܐ ܗܘ ܘܡܚܒܠ ܢܦܫܗ 33  ܘܗܘܝܘ ܥܒܕ ܕܢܩܪܘܒ ܠܗ ܨܥܪܐ ܘܢܕܪܟܝܘܗܝ ܘܚܣܕܗ ܠܐ ܢܬܛܥܐ 34  ܚܡܬܗ ܓܝܪ ܕܓܒܪܐ ܡܛܠ ܕܡܠܝܐ ܛܢܢܐ ܠܐ ܚܐܣ ܒܝܘܡܐ ܕܦܘܪܥܢܐ 35  ܘܠܐ ܢܣܒ ܒܐܦܐ ܕܩܘܪܒܢܐ ܘܠܐ ܡܬܛܦܝܣ ܟܕ ܬܣܓܐ ܠܗ ܫܘܚܕܐ܀܀ 

  
7
1  ܒܪܝ ܛܪ ܡܠܝ ܘܦܘܩܕܢܝ ܐܛܫܐ ܒܠܒܟ 2  ܛܪ ܦܘܩܕܢܝ ܘܚܝܝ ܘܢܡܘܣܝ ܐܝܟ ܒܒܬܐ ܕܥܝܢܐ 3  ܩܛܘܪ ܐܢܘܢ ܒܨܘܪܟ ܘܟܬܘܒ ܐܢܘܢ ܥܠ ܠܘܚܐ ܕܠܒܟ 4  ܘܐܡܪ ܠܚܟܡܬܐ ܚܬܝ ܐܢܬܝ ܘܠܣܘܟܠܐ ܩܪܝ ܡܕܥܐ 5  ܕܢܢܛܪܟ ܡܢ ܐܢܬܬܐ ܢܘܟܪܝܬܐ ܕܡܫܕܠܢܝܢ ܡܠܝܗ 6  ܡܛܠ ܕܡܢ ܟܘܬܐ ܕܒܝܬܗ ܘܡܢ ܟܣܣܛܪܘܢ ܐܕܝܩܬ 7  ܘܚܙܬ ܫܒܪܐ ܘܚܪܬ ܒܛܠܝܐ ܘܒܚܣܝܪܝ ܪܥܝܢܐ 8  ܕܥܒܪܝܢ ܒܫܘܩܐ ܥܠ ܓܢܒ ܙܘܝܬܐ ܕܫܒܝܠܝ ܒܝܬܗ 9  ܒܪܡܫܐ ܒܡܥܪܒܝ ܫܡܫܐ ܒܚܫܘܟܐ ܕܠܠܝܐ ܘܒܥܡܛܢܐ 10  ܘܢܦܩܬ ܐܢܬܬܐ ܠܐܘܪܥܗ ܒܐܣܟܝܡܐ ܕܙܢܝܬܐ ܕܡܦܪܕܐ ܠܒܗܘܢ ܕܥܠܝܡܐ 11  ܘܡܪܘܕܝܐ ܘܐܣܘܛܝܐ ܘܒܒܝܬܗ ܪܓܠܝܗ ܠܐ ܫܠܝܢ 12  ܐܠܐ ܒܙܒܢ ܠܒܪ ܦܗܝܐ ܘܒܙܒܢ ܒܫܘܩܐ ܘܒܙܘܝܬܐ ܟܡܢܐ 13  ܘܐܚܕܬܗ ܘܢܫܩܬܗ ܘܐܚܨܦܬ ܐܦܝܗ ܘܐܡܪܬ ܠܗ 14  ܕܒܚܐ ܐܢܘܢ ܫܠܡܐ ܝܘܡܢܐ ܦܪܥܬ ܢܕܪܝ 15  ܡܛܘܠ ܗܢܐ ܢܦܩܬ ܠܐܘܪܥܟ ܕܡܣܟܝܐ ܗܘܝܬ ܠܡܚܙܝܟ ܘܐܫܟܚܬܟ 16  ܒܬܫܘܝܬܐ ܫܘܝܬ ܥܪܣܝ ܘܒܩܪܡܐ ܡܨܪܝܐ ܩܪܡܬܗ 17  ܘܪܣܬ ܥܠ ܥܪܣܝ ܡܘܪܐ ܘܟܘܪܟܡܐ ܘܩܘܢܡܐ 18  ܬܐ ܢܬܒܣܡ ܒܪܚܡܬܐ ܥܕܡܐ ܠܨܦܪܐ ܘܢܥܦܩ ܚܕ ܠܚܕ ܒܪܓܬܐ 19  ܠܐ ܗܘܐ ܓܝܪ ܒܒܝܬܐ ܓܒܪܝ ܐܙܠ ܠܗ ܒܐܘܪܚܐ ܪܚܝܩܬܐ 20  ܘܨܪܪܐ ܕܟܣܦܐ ܫܩܠ ܒܐܝܕܗ ܘܠܝܘܡܬܐ ܗܘ ܣܓܝܐܐ ܐܬܐ ܠܒܝܬܗ 21  ܘܐܛܥܝܬܗ ܒܣܘܓܐܐ ܕܡܠܝܗ ܘܒܫܘܘܕܠܐ ܕܣܦܘܬܗ ܠܘܬܗ ܢܬܦܬܗ 22  ܘܗܘ ܐܙܠ ܗܘܐ ܒܬܪܗ ܐܝܟ ܫܒܪܐ ܘܐܝܟ ܬܘܪܐ ܕܐܙܠ ܠܘܬ ܛܒܚܐ ܘܐܝܟ ܟܠܒܐ ܠܐܣܘܪܐ 23  ܘܐܝܟ ܐܝܠܐ ܕܡܦܪܚ ܓܐܪܐ ܒܟܒܕܗ ܘܡܣܬܪܗܒ ܐܝܟ ܚܝܘܬ ܟܢܦܐ ܠܦܚܐ ܘܠܐ ܝܕܥ ܕܠܡܘܬܐ ܗܘ ܕܢܦܫܗ ܐܙܠ 24  ܡܟܝܠ ܒܢܝܐ ܫܘܡܥܘܢܝ ܘܨܘܬܘ ܡܠܘܗܝ ܕܦܘܡܝ 25  ܠܐ ܢܨܛܠܐ ܠܒܟ ܠܐܘܪܚܬܗ ܘܠܐ ܬܛܥܐ ܒܫܒܝܠܝܗ 26  ܡܛܠ ܕܣܘܓܐܐ ܕܩܛܝܠܐ ܐܪܡܝܬ ܘܥܫܝܢܝܢ ܟܘܠܗܘܢ ܩܛܝܠܝܗ 27  ܐܘܪܚܬܐ ܕܒܝܬܗ ܐܘܪܚܬܐ ܐܢܝܢ ܕܫܝܘܠ ܕܢܚܬܢ ܠܬܘܢܐ ܕܡܘܬܐ܀ 

1  ܡܛܠ ܗܢܐ ܚܟܡܬܐ ܐܟܪܙ ܘܣܘܟܠܐ ܢܥܢܝܟ 2  ܥܠ ܪܝܫ ܪܡܬܐ ܓܝܪ ܐܝܬܝܗ ܚܟܡܬܐ ܘܒܝܬ ܐܘܪܚܬܐ ܘܥܠ ܝܕ ܫܒܝܠܐ ܩܝܡܐ 3  ܘܥܠ ܬܪܥܐ ܒܦܘܡܗ ܩܪܝܐ ܘܒܡܥܠܢܐ ܕܬܪܥܐ ܕܟܪܟܐ ܡܫܬܒܚܐ 4  ܘܐܡܪܐ ܠܟܘܢ ܓܒܪܐ ܩܪܝܐ ܐܢܐ ܘܩܠܝ ܥܠ ܒܢܝ ܐܢܫܐ 5  ܕܢܣܬܟܠܘܢ ܫܒܪܐ ܥܪܝܡܘܬܐ ܘܚܣܝܪܝ ܪܥܝܢܐ ܢܣܬܟܠܘܢ ܒܠܒܗܘܢ 6  ܫܘܡܥܘܢܝ ܡܛܘܠ ܕܫܪܝܪܬܐ ܗܘ ܡܡܠܠܐ ܐܢܐ ܘܡܦܬܚ ܦܘܡܝ ܬܪܝܨܘܬܐ 7  ܩܘܫܬܐ ܗܘ ܓܝܪ ܪܢܐ ܦܘܡܝ ܘܛܡܐܢ ܩܕܡܝ ܣܦܘܬܐ ܕܓܠܬܐ 8  ܘܒܙܕܝܩܘܬܐ ܐܢܝܢ ܟܠܗܝܢ ܡܠܝ ܦܘܡܝ ܘܠܝܬ ܒܗܝܢ ܦܘܬܠܐ ܘܥܘܩܡܐ 9  ܘܟܠܗܝܢ ܓܠܝܢ ܐܢܝܢ ܠܐܝܢܐ ܕܡܫܬܘܕܥ ܠܗܝܢ ܘܬܪܝܨܢ ܐܢܝܢ ܠܐܝܢܐ ܕܨܒܐ ܠܡܕܥ ܐܢܝܢ܀ 10  ܩܒܠܘ ܡܪܕܘܬܐ ܘܠܐ ܟܣܦܐ ܘܓܒܘ ܠܟܘܢ ܝܕܥܬܐ ܛܒ ܡܢ ܕܗܒܐ ܣܢܝܢܐ 11  ܡܛܠ ܕܛܒܐ ܗܝ ܚܟܡܬܐ ܛܒ ܡܢ ܕܗܒܐ ܣܢܝܢܐ ܘܛܒ ܡܢ ܟܐܦܐ ܛܒܬܐ ܘܡܕܡ ܠܐ ܦܚܡ ܠܗ 12  ܐܢܐ ܚܟܡܬܐ ܒܪܝܬ ܥܪܝܡܘܬܐ ܘܝܕܥܬܐ ܘܬܪܥܝܬܐ ܐܢܐ ܩܢܝܐ 13  ܕܚܠܬܗ ܕܡܪܝܐ ܣܢܝܐ ܒܝܫܘܬܐ ܘܓܐܝܘܬܐ ܘܪܡܘܬܐ ܘܐܘܪܚܐ ܒܝܫܬܐ ܘܦܘܡܐ ܗܦܝܟܐ ܣܢܝܐ ܐܢܐ 14  ܕܝܠܝ ܗܝ ܬܪܥܝܬܐ ܘܝܘܠܦܢܐ ܕܝܠܝ ܗܘ ܣܘܟܠܐ ܘܕܝܠܝ ܗܝ ܓܢܒܪܘܬܐ 15  ܡܛܠܬܝ ܡܠܟܐ ܡܡܠܟܝܢ ܘܫܠܝܛܢܐ ܒܕܩܝܢ ܙܕܝܩܘܬܐ 16  ܡܛܘܠܬܝ ܫܠܝܛܢܐ ܡܫܬܠܛܝܢ ܘܪܘܪܒܢܐ ܘܟܠܗܘܢ ܕܝܢܐ ܕܙܕܝܩܘܬܐ 17  ܐܢܐ ܪܚܡܐ ܐܢܐ ܪܚܡܝ ܘܐܝܠܝܢ ܕܒܥܝܢ ܠܝ ܢܫܟܚܘܢܢܝ 18  ܥܘܬܪܐ ܘܐܝܩܪܐ ܕܝܠܝ ܗܘ ܘܩܢܝܢܐ ܥܬܝܩܐ ܘܙܕܝܩܘܬܐ 19  ܘܦܐܪܝ ܛܒܝܢ ܐܢܘܢ ܡܢ ܕܗܒܐ ܣܢܝܢܐ ܘܥܠܠܬܝ ܡܢ ܣܐܡܐ ܓܒܝܐ 20  ܒܐܘܪܚܐ ܕܙܕܝܩܘܬܐ ܡܗܠܟܐ ܐܢܐ ܘܒܓܘ ܫܒܝܠܐ ܕܕܝܢܐ 21  ܕܐܘܪܬ ܠܪܚܡܝ ܣܒܪܐ ܘܣܝܡܬܗܘܢ ܐܡܠܐ 22  ܡܪܝܐ ܒܪܢܝ ܒܪܝܫ ܒܪܝܬܗ ܘܡܢ ܩܕܡ ܥܒܕܘܗܝ ܟܠܗܘܢ 23  ܘܡܢ ܩܕܡ ܥܠܡܐ ܐܬܩܢܢܝ ܘܡܢ ܪܫܝܬܐ ܘܡܢ ܩܕܡ ܕܢܬܩܢ ܐܪܥܐ 24  ܥܕܠܐ ܢܗܘܘܢ ܬܗܘܡܐ ܐܬܝܠܕܬ ܘܥܕܠܐ ܢܗܘܘܢ ܡܝܐ ܒܡܒܘܥܐ 25  ܘܥܕܠܐ ܢܬܩܢܘܢ ܛܘܪܐ ܘܩܕܡ ܪܡܬܐ ܐܬܒܛܢܬ 26  ܥܕܠܐ ܢܥܒܕ ܐܪܥܐ ܘܢܚܠܐ ܘܪܝܫ ܥܦܪܗ ܕܬܒܝܠ 27  ܟܕ ܡܬܩܢ ܫܡܝܐ ܥܡܗ ܗܘܝܬ ܘܟܕ ܥܒܕ ܚܘܓܬܐ ܥܠ ܐܦܝ ܬܗܘܡܐ 28  ܘܟܕ ܐܥܫܢ ܥܢܢܐ ܡܢ ܠܥܠ ܘܟܕ ܐܥܫܢ ܡܒܘܥܐ ܕܬܗܘܡܐ 29  ܟܕ ܣܡ ܢܡܘܣܐ ܠܝܡܐ ܘܡܝܐ ܠܐ ܥܒܪܝܢ ܦܘܡܗ ܘܟܕ ܥܒܕ ܫܬܐܣܝܗ ܕܐܪܥܐ 30  ܥܡܗ ܡܬܩܢܐ ܗܘܝܬ ܒܝ ܚܕܐ ܗܘܐ ܟܠ ܝܘܡ ܘܒܟܠܙܒܢ ܩܕܡܘܗܝ ܚܕܝܐ ܗܘܝܬ 31  ܚܕܝܐ ܗܘܝܬ ܒܬܒܝܠ ܐܪܥܗ ܘܡܫܬܒܚܐ ܗܘܝܬ ܒܒܢܝ ܐܢܫܐ 32  ܡܟܝܠ ܒܢܝܐ ܫܘܡܥܘܢܝ ܛܘܒܘܗܝ ܠܡܢ ܕܢܛܪ ܐܘܪܚܬܝ 33  ܫܡܥܘ ܡܪܕܘܬܐ ܘܐܬܚܟܡܘ ܘܠܐ ܬܛܥܘܢ 34  ܛܘܒܘܗܝ ܠܒܪܢܫܐ ܕܢܫܡܥܢܝ ܘܢܫܗܪ ܥܠ ܬܪܥܝ ܒܟܠܝܘܡ ܘܢܛܪ ܐܣܟܦܬܐ ܕܬܪܥܝ 35  ܡܛܠ ܕܡܦܩܢܝ ܡܦܩܢܐ ܐܢܘܢ ܕܚܝܐ ܘܢܦܩ ܨܒܝܢܐ ܡܢ ܡܪܝܐ 36  ܘܐܝܠܝܢ ܕܚܛܝܢ ܥܠܝ ܢܦܫܗܘܢ ܢܟܝܢ ܘܟܠܗܘܢ ܣܢܐܝ ܪܚܡܐ ܐܢܘܢ ܕܡܘܬܐ 

1  ܚܟܡܬܐ ܒܢܬ ܒܝܬܐ ܘܐܩܝܡܬ ܒܗ ܫܒܥܐ ܥܡܘܕܝܢ 2  ܘܢܟܣܬ ܢܟܣܬܗ ܘܡܙܓܬ ܚܡܪܗ ܘܛܝܒܬ ܦܬܘܪܝܗ 3  ܘܫܕܪܬ ܥܒܕܝܗ ܕܢܩܪܘܢ ܥܠ ܪܡܬܐ ܘܢܐܡܪܘܢ 4  ܡܢܘ ܕܫܒܪ ܢܐܬܐ ܠܘܬܝ ܘܕܚܣܝܪ ܪܥܝܢܗ ܘܐܡܪ ܠܗ 5  ܬܘ ܐܟܘܠܘ ܡܢ ܠܚܡܝ ܘܐܫܬܘ ܡܢ ܚܡܪܐ ܕܡܙܓܬ 6  ܘܐܢܝܚܘ ܡܢܟܘܢ ܚܣܝܪܘܬ ܪܥܝܢܟܘܢ ܘܚܝܘ ܘܐܘܪܚܐ ܬܪܝܨܬܐ ܐܬܪܥܘ 7  ܡܪܕܘܬܐ ܠܒܝܫܐ ܝܗܒܐ ܠܗ ܨܥܪܐ ܘܡܟܣ ܠܥܘܠܐ ܡܘܡܗ 8  ܠܐ ܬܟܣ ܠܒܝܫܐ ܕܠܐ ܢܣܢܝܟ ܐܠܐ ܐܟܣ ܠܚܟܝܡܐ ܕܢܪܚܡܟ 9  ܗܒ ܐܦܬܐ ܠܚܟܝܡܐ ܕܬܘܒ ܢܬܚܟܡ ܘܐܘܕܥ ܠܙܕܝܩܐ ܕܢܘܣܦ ܥܠ ܝܘܠܦܢܗ܀ 10  ܪܝܫ ܚܟܡܬܐ ܕܚܠܬܗ ܕܡܪܝܐ ܘܝܕܥܬܐ ܕܙܕܝܩܐ ܣܘܟܠܐ 11  ܡܛܠ ܕܒܗ ܢܣܓܘܢ ܝܘܡܬܟ ܘܢܬܬܘܣܦܢ ܠܟ ܫܢܝܐ ܕܚܝܐ 12  ܒܪܝ ܐܢ ܚܟܝܡ ܐܢܬ ܠܢܦܫܟ ܚܟܝܡ ܐܢܬ ܘܠܪܚܡܝܟ ܘܐܢ ܬܗܘܐ ܒܝܫ ܒܠܚܘܕܝܟ ܬܕܠܐ ܐܢܝܢ ܒܝܫܬܟ ܐܝܢܐ ܕܣܪܒ ܕܓܠܐܝܬ ܪܥܐ ܪܘܚܝܢ ܘܪܕܦ ܥܘܦܐ ܕܫܡܝܐ ܫܒܩ ܓܝܪ ܐܘܪܚܐ ܕܟܪܡܗ ܘܛܥܐ ܫܒܝܠܝ ܦܘܠܚܢܗ ܠܡܪܕܐ ܒܚܘܪܒܐ ܕܠܐ ܡܝܢ ܘܡܢ ܐܝܕܐ ܕܕܪܝܫܐ ܪܕܐ ܒܨܗܝܐ ܐܦ ܗܘ ܢܟܢܫ ܠܐ ܡܕܡ܀ 13  ܐܢܬܬܐ ܚܣܝܪܬ ܪܥܝܢܐ ܡܫܕܠܢܝܐ ܘܠܐ ܝܕܥܐ ܒܗܬܬܐ 14  ܝܬܒܐ ܥܠ ܬܪܥܐ ܕܒܝܬܗ ܥܠ ܟܘܪܣܝܐ ܪܡܐ 15  ܘܩܪܝܐ ܠܥܒܪܝ ܐܘܪܚܐ ܕܬܪܝܨܢ ܐܘܪܚܬܗܘܢ ܘܐܡܪܐ 16  ܡܢܘ ܕܫܒܪ ܢܐܬܐ ܠܘܬܝ ܘܕܚܣܝܪ ܪܥܝܢܗ ܘܐܡܪ ܠܗ 17  ܡܝܐ ܓܢܝܒܐ ܚܠܝܢ ܘܠܚܡܐ ܡܛܫܝܐ ܒܣܝܡ 18  ܘܠܐ ܝܕܥ ܕܓܢܒܪܐ ܠܘܬܗ ܐܒܕܝܢ ܘܒܥܘܡܩܐ ܕܫܝܘܠ ܟܠ ܕܡܙܕܡܢܝܢ ܠܗ ܐܠܐ ܫܘܪ ܘܠܐ ܬܫܬܘܚܪ ܒܐܬܪܐ ܗܘ ܘܠܐ ܬܨܕ ܒܗ ܥܝܢܟ ܗܟܢܐ ܓܝܪ ܬܥܒܪ ܡܝܐ ܢܘܟܪܝܐ ܘܢܗܪܐ ܢܘܟܪܝܐ ܬܥܒܪ ܘܬܣܛܐ ܡܢ ܡܝܐ ܢܘܟܪܝܐ ܘܡܢ ܡܝܐ ܢܘܟܪܝܐ ܠܐ ܬܫܬܐ ܡܛܠ ܕܣܘܓܐܐ ܕܝܘܡܬܐ  ܘܫܢܝܐ ܕܚܝܐ ܢܬܬܘܣܦܢ ܠܟ܀ 

1  ܒܪܐ ܚܟܝܡܐ ܡܚܕܐ ܠܐܒܘܗܝ ܘܒܪܐ ܚܣܝܪ ܪܥܝܢܐ ܡܒܗܬ ܠܐܡܗ 2  ܠܝܬ ܝܘܬܪܢ ܒܣܝܡܬܗ ܕܥܘܠܐ ܙܕܝܩܘܬܐ ܕܝܢ ܡܦܨܝܐ ܡܢ ܡܘܬܐ 3  ܠܐ ܓܝܪ ܡܟܦܢ ܡܪܝܐ ܢܦܫܗ ܕܙܕܝܩܐ ܘܩܢܝܢܐ ܕܥܘܠܐ ܡܣܚܦ 4  ܡܣܟܢܘܬܐ ܡܡܟܟܐ ܠܓܒܪܐ ܐܝܕܝܐ ܕܝܢ ܕܟܫܝܪܐ ܡܥܬܪܢ 5  ܕܦܠܚ ܒܩܝܛܐ ܒܪܐ ܗܘ ܣܟܘܠܬܢܐ ܘܕܕܡܟ ܒܚܨܕܐ ܒܪܐ ܗܘ ܡܒܗܬܢܐ 6  ܒܘܪܟܬܐ ܬܗܘܐ ܥܠ ܪܝܫܗ ܕܙܕܝܩܐ ܘܠܦܘܡܐ ܕܥܘܠܐ ܢܟܣܐ ܥܘܠܐ 7  ܥܘܗܕܢܗ ܕܙܕܝܩܐ ܠܒܘܪܟܬܐ ܘܫܡܐ ܕܥܘܠܐ ܢܕܥܟ 8  ܕܚܟܝܡ ܠܒܗ ܢܩܒܠ ܦܘܩܕܢܐ ܘܕܫܛܝܢ ܣܦܘܬܗ ܡܬܬܚܕ 9  ܕܡܗܠܟ ܒܬܡܝܡܘܬܐ ܢܐܙܠ ܒܣܒܪܐ ܘܕܡܥܩܡܢ ܐܘܪܚܬܗ ܢܬܝܕܥ 10  ܕܪܡܙ ܒܥܝܢܘܗܝ ܒܢܟܠܐ ܝܗܒ ܟܐܒܐ ܘܕܡܟܣ ܓܠܝܐܝܬ ܥܒܕ ܫܠܡܐ 11  ܡܒܘܥܐ ܕܚܝܐ ܦܘܡܗ ܕܙܕܝܩܐ ܘܠܦܘܡܗܘܢ ܕܥܘܠܐ ܢܟܣܐ ܥܘܠܐ 12  ܣܢܐܬܐ ܬܓܪܓ ܕܝܢܐ ܘܠܟܠܗܘܢ ܥܘܠܐ ܬܟܣܐ ܒܗܬܬܐ 13  ܡܢ ܕܡܢ ܣܦܘܬܗ ܡܦܩ ܚܟܡܬܐ ܒܫܒܛܐ ܫܩܦ ܠܓܒܪܐ ܚܣܝܪ ܠܒܐ 14  ܚܟܝܡܐ ܢܛܫܘܢ ܝܕܥܬܐ ܘܦܘܡܐ ܡܣܪܗܒܐ ܩܪܝܒ ܗܘ ܠܬܒܪܐ 15  ܩܢܝܢܐ ܕܥܬܝܪܐ ܟܪܟܐ ܥܫܝܢܐ ܘܬܒܪܐ ܕܡܣܟܢܐ ܡܣܟܢܘܬܗܘܢ 16  ܥܒܕܗ ܕܙܕܝܩܐ ܠܚܝܐ ܘܥܠܠܬܗ ܕܥܘܠܐ ܠܚܛܝܬܐ 17  ܐܘܪܚܐ ܕܚܝܐ ܢܛܪܐ ܡܪܕܘܬܐ ܘܕܣܢܐ ܡܟܣܢܘܬܐ ܛܥܐ 18  ܡܟܡܢܢ ܒܥܠܕܒܒܘܬܐ ܣܦܘܬܐ ܕܥܘܠܐ ܘܕܡܦܩ ܠܘܛܬܐ ܚܣܝܪ ܪܥܝܢܐ ܗܘ܀ 19  ܒܣܘܓܐܐ ܕܡܠܐ ܠܐ ܡܬܦܨܐ ܥܘܠܐ ܘܕܚܣܟ ܣܦܘܬܗ ܣܟܘܠܬܢ 20  ܣܐܡܐ ܓܒܝܐ ܠܫܢܗ ܕܙܕܝܩܐ ܘܠܒܐ ܕܥܘܠܐ ܡܪܬܐ ܗܘ 21  ܣܦܘܬܗ ܕܙܕܝܩܐ ܣܓܝ ܡܪܚܡܢܝܢ ܘܫܛܝܐ ܒܚܣܝܪܘܬ ܪܥܝܢܗܘܢ ܢܡܘܬܘܢ 22  ܒܘܪܟܬܗ ܕܡܪܝܐ ܡܥܬܪܐ ܘܟܐܒܐ ܠܐ ܢܗܘܐ ܥܡܗ 23  ܣܟܠܐ ܟܕ ܓܚܟ ܥܒܕ ܒܝܫܬܐ ܘܚܟܡܬܐ ܠܓܒܪܐ ܣܘܟܠܗ 24  ܥܘܠܐ ܠܐܒܕܢܐ ܡܬܢܥܓ ܘܣܒܪܐ ܡܬܝܗܒ ܠܙܕܝܩܐ 25  ܐܝܟ ܕܡܢ ܫܠܝܐ ܥܒܪܐ ܥܠܥܠܐ ܗܟܢܐ ܢܐܒܕ ܥܘܠܐ ܘܠܐ ܢܫܬܟܚ ܙܕܝܩܐ ܕܝܢ ܢܬܬܣܝܡܢ ܫܬܐܣܘܗܝ ܠܥܠܡ 26  ܐܝܟܢܐ ܕܒܣܪܐ ܠܫܢܐ ܢܟܝܢ ܘܬܢܢܐ ܠܥܝܢܐ ܗܟܢܐ ܢܟܐ ܥܘܠܐ ܠܥܒܘܕܘܗܝ 27  ܕܚܠܬܗ ܕܡܪܝܐ ܬܘܣܦ ܝܘܡܬܐ ܘܫܢܝܗܘܢ ܕܥܘܠܐ ܢܬܒܨܪܢ 28  ܣܒܪܗܘܢ ܕܙܕܝܩܐ ܒܚܕܘܬܐ ܘܣܒܪܐ ܕܥܘܠܐ ܢܐܒܕ 29  ܡܥܫܢܐ ܐܘܪܚܗ ܕܡܪܝܐ ܠܬܡܝܡܐ ܘܬܒܪܐ ܠܥܒܕܝ ܥܘܠܐ 30  ܙܕܝܩܐ ܠܥܠܡ ܠܐ ܢܙܘܥ ܘܥܘܠܐ ܠܐ ܢܥܡܪܘܢ ܒܐܪܥܐ 31  ܦܘܡܗ ܕܙܕܝܩܐ ܡܡܠܠ ܚܟܡܬܐ ܘܠܫܢܐ ܗܦܝܟܐ ܢܬܦܣܩ 32  ܣܦܘܬܗ ܕܙܕܝܩܐ ܝܕܥܢ ܛܝܒܘܬܐ ܘܦܘܡܗܘܢ ܕܥܘܠܐ ܗܦܝܟܬܐ 

1  ܡܣܐܬܐ ܕܢܟܠܐ ܡܣܠܐ ܡܪܝܐ ܘܒܡܬܩܠܐ ܬܪܝܨܐ ܨܒܐ 2  ܐܬܪ ܕܥܐܠܐ ܙܠܝܠܘܬܐ ܥܐܠ ܨܥܪܐ ܘܠܡܟܝܟܐ ܚܟܡܬܐ 3  ܣܒܪܐ ܕܬܪܝܨܐ ܢܬܒܢܐ ܘܪܡܘܬܐ ܕܥܘܠܐ ܬܣܬܚܦ 4  ܠܐ ܡܗܢܐ ܥܘܬܪܐ ܒܝܘܡܐ ܕܪܘܓܙܐ ܙܕܝܩܘܬܐ ܕܝܢ ܡܦܨܝܐ ܡܢ ܡܘܬܐ 5  ܙܕܝܩܘܬܗ ܕܬܡܝܡܐ ܬܬܪܘܨ ܐܘܪܚܗ ܘܒܥܘܠܗ ܢܦܠ ܥܘܠܐ 6  ܙܕܝܩܘܬܗܘܢ ܕܬܪܝܨܐ ܬܦܨܐ ܐܢܘܢ ܘܥܘܠܐ ܒܥܘܠܗܘܢ ܢܬܬܚܕܘܢ 7  ܡܐ ܕܡܝܬ ܓܒܪܐ ܥܘܠܐ ܐܒܕ ܣܒܪܗ ܘܣܒܪܗܘܢ ܕܒܝܫܐ ܐܒܕ 8  ܙܕܝܩܐ ܡܢ ܐܘܠܨܢܐ ܢܬܦܨܐ ܘܢܥܘܠ ܥܘܠܐ ܚܠܦܘܗܝ 9  ܥܘܠܐ ܒܦܘܡܗ ܡܚܒܠ ܚܒܪܗ ܘܙܕܝܩܐ ܒܝܕܥܬܐ ܢܬܥܫܢܘܢ 10  ܒܛܒܬܗܘܢ ܕܙܕܝܩܐ ܬܥܫܢ ܡܕܝܢܬܐ ܘܒܐܒܕܢܗܘܢ ܕܥܘܠܐ ܬܚܕܐ 11  ܒܒܘܪܟܬܗܘܢ ܕܬܪܝܨܐ ܬܬܪܝܡ ܡܕܝܢܬܐ ܘܒܦܘܡܗܘܢ ܕܥܘܠܐ ܬܣܬܚܦ 12  ܕܫܐܛ ܠܚܒܪܗ ܚܣܝܪ ܪܥܝܢܐ ܗܘ ܘܓܒܪܐ ܣܟܘܠܬܢܐ ܒܫܬܩܐ ܥܡܪ 13  ܐܟܠܩܪܨܐ ܓܠܐ ܐܪܙܐ ܘܕܡܗܝܡܢ ܒܪܘܚܗ ܟܣܐ ܡܠܬܐ 14  ܥܡܐ ܕܡܕܒܪܢܐ ܠܝܬ ܠܗ ܢܦܠ ܘܦܘܪܩܢܗ ܒܡܠܟܐ ܣܓܝܐܐ 15  ܒܝܫܐ ܡܒܐܫ ܡܐ ܕܐܪܥ ܠܙܕܝܩܐ ܡܛܠ ܕܣܢܐ ܠܕܡܣܟܝܢ ܠܣܒܪܐ 16  ܐܢܬܬܐ ܡܪܚܡܢܝܬܐ ܡܣܡܟܐ ܬܫܒܘܚܬܐ ܠܓܒܪܐ ܟܘܪܣܝܐ ܕܝܢ ܕܨܥܪܐ ܐܢܬܬܐ ܣܢܝܬ ܫܪܪܐ ܚܒܢܢܐ ܐܦ ܒܥܘܬܪܗܘܢ ܗܘܝܢ ܨܪܝܟܝܢ ܘܥܫܝܢܐ ܡܣܡܟܝܢ ܝܕܥܬܐ 17  ܓܒܪܐ ܚܣܝܐ ܪܡܐ ܠܢܦܫܗ ܚܘܒܠܐ ܛܒܐ ܘܡܘܒܕ ܦܓܪܗ ܓܒܪܐ ܕܠܐ ܡܪܚܡ 18  ܪܫܝܥܐ ܥܒܕ ܥܒܕܐ ܕܥܬܐ ܘܕܙܪܥ ܙܕܝܩܘܬܐ ܩܘܫܬܐ ܗܘ ܐܓܪܗ 19  ܒܪܐ ܕܙܕܝܩܘܬܐ ܠܚܝܐ ܘܕܥܒܕ ܒܝܫܬܐ ܠܡܘܬܐ 20  ܡܣܠܐ ܡܪܝܐ ܠܥܩܝܡܝ ܠܒܐ ܘܨܒܐ ܒܐܝܠܝܢ ܕܕܠܐ ܡܘܡ ܐܢܘܢ ܒܐܘܪܚܐ 21  ܕܡܘܫܛ ܐܝܕܗ ܥܠ ܚܒܪܗ ܠܐ ܢܙܟܐ ܡܢ ܒܝܫܬܐ ܘܙܪܥܐ ܕܙܕܝܩܐ ܢܬܦܨܐ 22  ܐܝܟ ܩܕܫܐ ܕܕܗܒܐ ܒܢܚܝܪܗ ܕܚܙܝܪܬܐ ܗܟܢܐ ܗܝ ܐܢܬܬܐ ܫܦܝܪܬܐ ܣܪܝܬ ܛܥܡܐ 23  ܪܓܬܐ ܕܙܕܝܩܐ ܒܛܒܬܐ ܘܣܒܪܗܘܢ ܕܥܘܠܐ ܒܪܘܓܙܐ 24  ܐܝܬ ܕܕܝܠܗ ܙܪܥ ܘܣܓܝ ܡܥܠ ܘܐܝܬ ܕܕܠܐ ܕܝܠܗ ܡܟܢܫ ܘܙܥܘܪ ܗܘ ܠܗ 25  ܢܦܫܐ ܒܪܝܟܬܐ ܬܕܗܢ ܘܠܝܛܐ ܬܘܒ ܢܬܬܠܝܛ 26  ܕܟܠܐ ܥܒܘܪܐ ܒܐܘܠܨܢܐ ܢܫܒܩܝܘܗܝ ܠܒܥܠܕܒܒܘܗܝ ܘܒܘܪܟܬܐ ܬܗܘܐ ܥܠ ܪܫܗ ܕܐܝܢܐ ܕܡܙܒܢ 27  ܕܒܥܐ ܛܒܬܐ ܒܥܐ ܨܒܝܢܐ ܘܕܒܥܐ ܒܝܫܬܐ ܬܐܬܐ ܥܠܘܗܝ 28  ܕܬܟܝܠ ܥܠ ܥܘܬܪܗ ܢܦܠ ܘܙܕܝܩܐ ܐܝܟ ܛܪܦܐ ܢܦܪܥܘܢ 29  ܕܒܢܐ ܒܝܬܗ ܒܥܬܐ ܢܫܒܘܩ ܠܒܢܘܗܝ ܬܢܚܬܐ ܕܠܐ ܟܐܫ ܒܒܝܬܗ ܢܦܠܓ ܠܒܢܘܗܝ ܪܘܚܐ ܘܣܟܠܐ ܢܗܘܐ ܥܒܕܐ ܠܚܟܝܡܐ 30  ܦܐܪܘܗܝ ܕܙܕܝܩܐ ܐܝܠܢܐ ܕܚܝܐ ܘܡܬܒܕܪܢ ܢܦܫܬܐ ܕܥܘܠܐ 31  ܐܢ ܙܕܝܩܐ ܠܡܚܣܢ ܚܝܐ ܪܫܝܥܐ ܘܚܛܝܐ ܐܝܟܐ ܡܫܬܟܚ 

  
12
1  ܕܪܚܡ ܡܪܕܘܬܐ ܪܚܡ ܝܕܥܬܐ ܘܕܣܢܐ ܡܟܣܢܘܬܐ ܣܟܠܐ ܗܘ 2  ܢܛܐܒ ܠܓܒܪܐ ܕܢܛܪ ܨܒܝܢܗ ܕܡܪܝܐ ܘܓܒܪܐ ܥܘܠܐ ܢܬܚܝܒ 3  ܠܐ ܢܬܩܢ ܒܪ ܐܢܫܐ ܒܥܘܠܗ ܘܥܩܪܐ ܕܙܕܝܩܐ ܠܐ ܢܙܘܥ 4  ܐܢܬܬܐ ܓܒܪܢܝܬܐ ܟܠܝܠܐ ܗܝ ܕܒܥܠܗ ܘܐܝܟ ܒܠܛܝܬܐ ܘܬܘܠܥܐ ܒܩܝܣܐ ܗܟܢܐ ܡܘܒܕܐ ܠܓܒܪܐ ܐܢܬܬܐ ܥܒܕܬ ܒܝܫܬܐ܀ 5  ܡܚܫܒܬܗܘܢ ܕܙܕܝܩܐ ܕܝܢܐ ܘܗܘܦܟܗܘܢ ܕܥܘܠܐ ܢܟܠܐ 6  ܡܠܐ ܕܥܘܠܐ ܟܡܢܢ ܠܕܡܐ ܘܦܘܡܗܘܢ ܕܬܪܝܨܐ ܡܦܨܐ ܠܗܘܢ 7  ܢܬܗܦܟܘܢ ܥܘܠܐ ܘܠܐ ܢܫܬܟܚܘܢ ܘܒܝܬܐ ܕܙܕܝܩܐ ܢܬܩܝܡ 8  ܠܦܘܡܐ ܣܟܘܠܬܢܐ ܡܫܒܚܝܢ ܒܢܝ ܐܢܫܐ ܘܕܚܣܝܪ ܪܥܝܢܗ ܢܬܬܫܝܛ 9  ܛܒ ܗܘ ܓܒܪܐ ܡܣܟܢܐ ܕܡܫܡܫ ܢܦܫܗ ܡܢ ܗܘ ܕܡܫܬܒܗܪ ܘܨܪܝܟ ܠܠܚܡܐ 10  ܙܕܝܩܐ ܝܕܥ ܡܢ ܢܦܫܐ ܕܒܥܝܪܗ ܘܥܘܠܐ ܐܚܝܕܝܢ ܪܚܡܝܗܘܢ 11  ܕܦܠܚ ܒܐܪܥܐ ܢܣܒܥ ܠܚܡܐ ܘܕܪܗܛ ܒܬܪ ܣܪܝܩܘܬܐ ܚܣܝܪ ܪܥܝܢܐ ܗܘ 12  ܪܐܓ ܥܘܠܐ ܠܡܥܒܕ ܒܝܫܬܐ ܘܥܩܪܐ ܕܙܕܝܩܐ ܢܫܘܚ 13  ܒܥܘܠܐ ܕܣܦܘܬܗ ܡܬܬܚܕ ܒܝܫܐ ܘܦܠܛ ܙܕܝܩܐ ܡܢ ܐܘܠܨܢܐ 14  ܓܒܪܐ ܛܒܐ ܡܢ ܦܐܪܝ ܦܘܡܗ ܢܣܒܥ ܘܟܠ ܒܪ ܐܢܫ ܐܝܟ ܥܒܕ ܐܝܕܘܗܝ ܡܬܦܪܥ 15  ܐܘܪܚܗ ܕܣܟܠܐ ܫܦܝܪܐ ܗܝ ܒܥܝܢܘܗܝ ܘܕܡܫܬܡܥ ܠܡܠܟܐ ܚܟܝܡܐ ܗܘ 16  ܣܟܠܐ ܒܪ ܝܘܡܗ ܡܘܕܥ ܪܘܓܙܗ ܘܥܪܝܡܐ ܡܛܫܐ ܨܥܪܗ 17  ܗܝܡܢܘܬܐ ܕܡܬܚܙܝܐ ܡܡܠܠ ܙܕܝܩܐ ܘܣܗܕܐ ܕܥܘܠܐ ܢܟܘܠܬܢܐ ܗܘ 18  ܐܝܬ ܕܐܡܪܝܢ ܣܦܣܪܐ ܕܓܫܐ ܠܫܢܐ ܕܝܢ ܕܚܟܝܡܐ ܡܐܣܐ 19  ܣܦܘܬܐ ܕܩܘܫܬܐ ܬܪܝܨܢ ܘܣܗܕܐ ܡܣܪܗܒܐ ܥܘܠ ܗܘ ܠܫܢܗ 20  ܢܟܠܐ ܒܠܒܗ ܕܒܝܫܐ ܚܫܠ ܒܝܫܬܐ ܘܐܝܠܝܢ ܕܡܬܡܠܟܝܢ ܫܠܡܐ ܬܗܘܐ ܠܗܘܢ ܚܕܘܬܐ 21  ܠܐ ܫܦܝܪ ܠܓܒܪܐ ܙܕܝܩܐ ܡܕܡ ܕܥܬܐ ܘܥܘܠܐ ܡܠܝܢ ܒܝܫܬܐ 22  ܣܦܘܬܐ ܕܓܠܬܐ ܡܣܠܐ ܡܪܝܐ ܘܨܒܐ ܒܐܝܠܝܢ ܕܥܒܕܝܢ ܗܝܡܢܘܬܐ 23  ܒܪ ܐܢܫܐ ܥܪܝܡܐ ܟܘܪܣܝܐ ܗܘ ܕܝܕܥܬܐ ܘܠܒܐ ܕܣܟܠܐ ܩܪܐ ܠܒܝܫܬܐ 24  ܐܝܕܐ ܕܥܫܝܢܐ ܬܫܬܠܛ ܘܢܟܝܠܐ ܢܗܘܘܢ ܠܡܕܐܬܐ 25  ܡܠܬܐ ܕܚܝܠܬܐ ܠܒܗ ܕܓܒܪܐ ܕܠܚܐ ܘܡܠܬܐ ܛܒܬܐ ܡܚܕܝܐ ܠܗ 26  ܙܕܝܩܐ ܡܠܟ ܡܠܟܐ ܛܒܐ ܠܪܚܡܗ ܘܐܘܪܚܗܘܢ ܕܥܘܠܐ ܬܛܥܐ ܐܢܘܢ 27  ܠܐ ܢܣܬܩܒܠ ܨܝܕܐ ܠܓܒܪܐ ܢܟܝܠܐ ܘܩܢܝܢܐ ܝܩܝܪܐ ܒܪ ܐܢܫܐ ܓܒܝܐ 28  ܒܐܘܪܚܐ ܕܙܕܝܩܘܬܐ ܚܝܐ ܘܐܘܪܚܐ ܕܐܟܬܢܐ ܠܡܘܬܐ 

1  ܒܪܐ ܚܟܝܡܐ ܡܫܬܡܥ ܠܐܒܘܗܝ ܘܒܪܐ ܒܝܫܐ ܕܠܐ ܡܩܒܠ ܟܐܬܐ ܢܐܒܕ 2  ܓܒܪܐ ܛܒܐ ܡܢ ܦܐܪܝ ܦܘܡܗ ܢܣܒܥ ܘܢܦܫܬܗܘܢ ܕܥܘܠܐ ܢܐܒܕܢ 3  ܕܢܛܪ ܦܘܡܗ ܡܙܕܗܪ ܒܢܦܫܗ ܘܕܦܬܚ ܣܦܘܬܗ ܥܒܕ ܬܒܪܐ ܠܢܦܫܗ 4  ܒܟܠܙܒܢ ܒܪܓܝܓܬܐ ܪܡܐ ܒܪܢܫܐ ܕܥܒܕܐ ܠܐ ܥܒܕ ܘܢܦܫܐ ܕܥܫܝܢܐ ܬܕܗܢ܀ 5  ܙܕܝܩܐ ܣܢܐ ܡܠܬܐ ܕܫܘܩܪܐ ܘܥܘܠܐ ܢܒܗܬ ܘܢܚܦܪ 6  ܙܕܝܩܘܬܐ ܬܢܛܪ ܠܐܝܢܐ ܕܬܡܝܡ ܒܐܘܪܚܗ ܘܠܚܛܝܐ ܬܘܒܕܝܘܗܝ ܚܛܝܬܗ 7  ܐܝܬ ܕܡܥܬܪܝܢ ܢܦܫܗܘܢ ܘܡܕܡ ܠܝܬ ܠܗܘܢ ܘܐܝܬ ܕܡܡܣܟܢ ܢܦܫܗ ܘܩܢܐ ܣܘܓܐܐ 8  ܦܘܪܩܢܐ ܕܢܦܫܗ ܕܓܒܪܐ ܥܘܬܪܗ ܘܡܣܟܢܐ ܠܐ ܡܩܒܠ ܟܐܬܐ 9  ܢܘܗܪܐ ܕܙܕܝܩܐ ܢܪܘܙ ܘܫܪܓܐ ܕܥܘܠܐ ܢܕܥܟ 10  ܒܪܢܫܐ ܒܝܫܐ ܒܨܥܪܐ ܥܒܕ ܒܝܫܬܐ ܘܐܝܠܝܢ ܕܡܬܡܠܟܝܢ ܚܟܝܡܐ ܐܢܘܢ 11  ܩܢܝܢܐ ܕܡܢ ܥܘܠܐ ܢܙܥܪ ܘܕܡܬܟܢܫ ܒܙܕܝܩܘܬܐ ܢܣܓܐ 12  ܛܒ ܗܘ ܒܪ ܐܢܫܐ ܕܡܫܪܐ ܠܡܥܕܪܘ ܛܒ ܡܢ ܗܘ ܕܬܠܐ ܒܣܒܪܐ ܘܐܝܠܢܐ ܕܚܝܐ ܡܝܬܐ ܣܒܪܐ 13  ܕܒܣܐ ܥܠ ܡܠܬܐ ܢܬܚܒܠ ܡܢܗ ܘܕܕܚܠ ܡܢ ܦܘܩܕܢܐ ܢܫܬܘܙܒ ܠܓܒܪܐ ܢܟܘܠܬܢܐ ܠܐ ܬܗܘܐ ܠܗ ܛܝܒܘ ܘܓܒܪܐ ܚܟܝܡܐ ܕܬܪܝܨܢ ܥܒܝܕܬܗ ܐܦ ܐܘܪܚܗ ܬܣܩ ܠܪܝܫ܀ 14  ܢܡܘܣܐ ܕܚܟܡܬܐ ܡܒܘܥܐ ܗܘ ܕܚܝܐ ܠܐܝܠܝܢ ܕܣܛܝܢ ܡܢ ܦܚܐ ܕܡܘܬܐ 15  ܣܘܟܠܐ ܛܒܐ ܝܗܒ ܪܚܡܐ ܘܐܘܪܚܐ ܕܥܘܠܐ ܠܐܒܕܢܐ 16  ܟܠ ܕܥܒܕ ܥܪܝܡܐ ܒܝܕܥܬܐ ܘܣܟܠܐ ܡܡܠܠ ܣܪܝܩܬܐ 17  ܐܝܙܓܕܐ ܥܘܠܐ ܢܦܠ ܒܒܝܫܬܐ ܘܐܝܙܓܕܐ ܡܗܝܡܢܐ ܐܣܝܐ ܗܘ 18  ܡܣܟܢܘܬܐ ܘܨܥܪܐ ܡܒܛܠܝܢ ܡܪܕܘܬܐ ܘܕܢܛܪ ܡܟܣܢܘܬܐ ܢܫܬܒܚ 19  ܪܓܬܐ ܝܐܝܬܐ ܬܒܣܡ ܢܦܫܐ ܘܛܡܐܘܬܐ ܕܥܘܠܐ ܦܪܝܩܐ ܗܝ ܡܢ ܝܕܥܬܐ 20  ܕܡܗܠܟ ܥܡ ܚܟܝܡܐ ܢܗܘܐ ܚܟܝܡ ܘܕܡܗܠܟ ܥܡ ܣܟܠܐ ܢܒܐܫ ܠܗ 21  ܠܚܛܝܐ ܬܪܕܘܦ ܒܝܫܬܐ ܘܙܕܝܩܐ ܢܫܬܠܡܘܢ ܠܛܒܬܐ 22  ܓܒܪܐ ܛܒܐ ܡܘܪܬ ܠܒܢܝ ܒܢܘܗܝ ܘܡܬܢܛܪ ܠܙܕܝܩܐ ܥܘܬܪܗ ܕܚܛܝܐ ܐܝܠܝܢ ܕܠܐ ܚܙܐ ܠܗܘܢ ܥܘܡܪܐ ܫܢܝܐ ܣܓܝܐܬܐ ܐܘܒܕܘ ܥܘܬܪܐ ܘܐܢܫܝܢ ܐܒܕܘ ܓܡܝܪܐܝܬ 24  ܟܠ ܕܚܐܣ ܥܠ ܫܒܛܗ ܣܢܐ ܠܒܪܗ ܘܕܪܚܡ ܠܒܪܗ ܚܦܝܛܐܝܬ ܪܕܐ ܠܗ 25  ܙܕܝܩܐ ܐܟܠ ܘܣܒܥܐ ܢܦܫܗ ܘܟܪܣܐ ܕܥܘܠܐ ܬܚܣܪ 

1  ܐܢܬܬܐ ܚܟܝܡܬܐ ܒܢܬ ܒܝܬܐ ܘܣܟܠܬܐ ܒܐܝܕܝܗ ܣܚܦܬܗ 2  ܕܡܗܠܟ ܒܬܪܝܨܘܬܐ ܕܚܠ ܡܢ ܡܪܝܐ ܘܕܥܫܝܩ ܒܐܘܪܚܗ ܫܐܛ ܠܗ 3  ܒܦܘܡܗ ܕܣܟܠܐ ܙܩܬܐ ܘܨܥܪܐ ܘܣܦܘܬܗܘܢ ܕܚܟܝܡܐ ܢܢܛܪܢ ܐܢܘܢ 4  ܐܬܪ ܕܠܝܬ ܬܘܪܐ ܕܟܝܢ ܐܘܪܘܬܐ ܘܣܘܓܐܐ ܕܥܠܠܬܐ ܒܚܝܠܗ ܕܬܘܪܐ 5  ܣܗܕܐ ܡܗܝܡܢܐ ܠܐ ܡܬܟܕܒ ܘܕܡܡܠܠ ܟܕܒܘܬܐ ܣܗܕܐ ܗܘ ܕܓܠܐ 6  ܒܝܫܐ ܒܥܐ ܚܟܡܬܐ ܘܠܐ ܢܫܟܚܝܗ ܘܝܕܥܬܐ ܠܣܟܘܠܬܢܐ ܫܟܝܚܐ 7  ܠܓܒܪܐ ܣܟܠܐ ܟܠ ܡܕܡ ܣܩܘܒܠܐ ܗܘ ܠܗ ܘܙܝܢܐ ܕܝܕܥܬܐ ܣܦܘܬܐ ܕܚܟܝܡܐ 8  ܥܪܝܡܐ ܒܚܟܡܬܗ ܡܣܬܟܠ ܐܘܪܚܗ ܘܐܘܪܚܐ ܕܣܟܠܐ ܒܛܥܝܘܬܐ 9  ܒܬܝܗܘܢ ܕܥܘܠܐ ܬܪܝܨܐܝܬ ܒܥܝܢ ܕܘܟܝܐ ܘܒܬܝܗܘܢ ܕܙܕܝܩܐ ܡܩܒܠܝܢ ܣܟܠܐ ܥܒܕܝܢ ܚܛܗܐ ܘܒܢܝ ܬܪܝܨܐ ܨܒܝܢܐ 10  ܠܒܐ ܝܕܘܥܬܢܐ ܟܪܝܘܬܐ ܗܘ ܠܢܦܫܗ ܘܒܚܕܘܬܗ ܠܐ ܢܬܚܠܛ ܢܘܟܪܝܐ 11  ܒܝܬܐ ܕܥܘܠܐ ܢܐܒܕ ܘܡܫܟܢܐ ܕܬܪܝܨܐ ܢܪܘܙ 12  ܐܝܬ ܐܘܪܚܐ ܕܣܒܪܝܢ ܒܢܝ ܐܢܫܐ ܕܬܪܝܨܐ ܗܝ ܘܐܘܪܚܬܗ ܐܘܪܚܬܐ ܐܢܝܢ ܕܡܘܬܐ 13  ܐܦ ܒܓܘܚܟܐ ܢܟܐܒ ܠܒܐ ܘܚܪܬܐ ܕܚܕܘܬܗ ܐܘܢܬܐ 14  ܡܢ ܐܘܪܚܬܗ ܢܣܒܥ ܡܢ ܕܡܪܚ ܒܠܒܗ ܘܓܒܪܐ ܛܒܐ ܢܣܒܥ ܡܢ ܕܚܠܬܐ ܕܢܦܫܗ 15  ܫܒܪܐ ܡܗܝܡܢ ܠܟܠ ܡܠܐ ܘܥܪܝܡܐ ܦܪܫ ܛܒ ܡܢ ܒܝܫ 16  ܚܟܝܡܐ ܕܚܠ ܘܣܛܐ ܡܢ ܒܝܫܬܐ ܘܣܟܠܐ ܡܬܚܠܛ ܒܗ ܬܟܝܠܐܝܬ 17  ܩܠܝܠܐ ܟܘܠ ܕܥܒܕ ܠܐ ܡܬܡܠܟ ܘܓܒܪܐ ܚܟܝܡܐ ܪܡܝܣ 18  ܝܪܬܝܢ ܣܟܠܐ ܫܛܝܘܬܐ ܘܥܪܝܡܐ ܡܦܠܓܝܢ ܝܕܥܬܐ 19  ܢܦܠܘܢ ܒܝܫܐ ܩܕܡ ܛܒܐ ܘܥܘܠܐ ܢܐܬܘܢ ܠܬܪܥܗ ܕܙܕܝܩܐ 20  ܐܦ ܠܚܒܪܘܗܝ ܣܢܐ ܡܣܟܢܐ ܘܪܚܡܘܗܝ ܕܥܬܝܪܐ ܣܓܝܐܝܢ 21  ܕܫܐܛ ܠܚܒܪܗ ܚܛܐ ܘܕܡܪܚܡ ܥܠ ܡܣܟܢܐ ܛܘܒܘܗܝ 22  ܥܘܠܐ ܛܥܝܢ ܕܥܒܕܝܢ ܒܝܫܬܐ ܘܡܪܚܡܢܐ ܘܙܕܝܩܐ ܥܒܕܝܢ ܟܠܗܝܢ ܛܒܬܐ ܥܒܕܝ ܒܝܫܬܐ ܪܚܡܐ ܘܗܝܡܢܘܬܐ ܠܐ ܢܣܬܟܠܘܢ ܡܪܚܡܢܘܬܐ ܕܝܢ ܘܗܝܡܢܘܬܐ ܥܡ ܥܒܕܝ ܛܒܬܐ ܗܝ 23  ܒܟܠ ܕܝܨܦ ܐܢܬ ܚܕܐ ܗܝ ܕܡܘܬܪܐ ܘܐܝܢܐ ܕܒܨܝܪ ܒܥܘܡܪܗ ܢܝܚܐ ܘܒܣܝܡܐ ܢܗܘܐ܀ ܟܠ ܟܐܒ ܡܪܝܐ ܡܐܣܐ ܘܡܡܠܠܐ ܕܣܦܘܬܗܘܢ ܕܥܘܠܐ ܡܚܣܪ ܠܗܘܢ 24  ܟܠܝܠܐ ܕܚܟܝܡܐ ܥܘܬܪܗܘܢ ܘܗܘܦܟܐ ܕܣܟܠܐ ܫܛܝܘܬܗܘܢ 25  ܡܦܨܐ ܢܦܫܬܐ ܣܗܕܐ ܕܩܘܫܬܐ ܘܡܡܠܠ ܢܟܠܐ ܣܗܕܐ ܕܓܠܐ 26  ܕܚܠܬܗ ܕܡܪܝܐ ܒܣܒܪܐ ܥܫܝܢ ܘܠܒܢܘܗܝ ܢܗܘܐ ܡܣܬܪܢܐ 27  ܕܚܠܬܗ ܕܡܪܝܐ ܡܒܘܥܐ ܗܝ ܕܚܝܐ ܠܐܝܠܝܢ ܕܣܛܝܢ ܡܢ ܦܚܐ ܕܡܘܬܐ 28  ܒܥܡܐ ܣܓܝܐܐ ܗܕܝܪ ܡܠܟܐ ܘܒܣܘܦܗ ܕܥܡܐ ܡܬܬܒܪ ܡܠܟܐ 29  ܕܢܓܝܪܐ ܪܘܚܗ ܣܓܝ ܚܟܝܡ ܘܕܟܪܝܐ ܪܘܚܗ ܛܒ ܣܟܠ 30  ܕܡܦܝܓ ܚܡܬܗ ܐܣܝܐ ܗܘ ܕܢܦܫܗ ܘܣܣܐ ܕܓܪܡܐ ܛܢܢܐ ܗܘ 31  ܕܕܒܪ ܠܡܣܟܢܐ ܒܝܫ ܒܝܫ ܡܪܓܙ ܠܡܢ ܕܥܒܕܗ ܘܕܡܝܩܪ ܠܡܪܝܐ ܡܪܚܡ ܥܠ ܡܣܟܢܐ 32  ܒܒܝܫܘܬܗ ܡܣܬܚܦ ܥܘܠܐ ܘܕܬܟܝܠ ܕܠܝܬ ܠܗ ܚܛܗܐ ܙܕܝܩܐ ܗܘ 33  ܒܠܒܐ ܕܟܐܢܐ ܬܫܪܐ ܚܟܡܬܐ ܘܒܠܒܐ ܕܣܟܠܐ ܠܐ ܬܬܝܕܥ 34  ܙܕܝܩܘܬܐ ܬܪܡܪܡ ܠܥܡܐ ܘܡܙܥܪܝܢ ܐܡܘܬܐ ܚܛܗܐ 35  ܨܒܝܢܗ ܕܡܠܟܐ ܒܥܒܕܐ ܣܟܘܠܬܢܐ ܘܒܚܟܡܬ ܢܦܫܗ ܡܣܬܚܦ ܥܘܠܐ ܕܬܟܝܠ ܕܠܝܬ ܠܗ ܚܛܗܐ ܙܕܝܩܐ ܗܘ ܪܘܓܙܐ ܕܝܢ ܐܦ ܠܚܟܝܡܐ ܡܘܒܕ 

1  ܡܠܬܐ ܪܟܝܟܬܐ ܡܗܦܟܐ ܚܡܬܐ ܘܡܠܬܐ ܩܫܝܬܐ ܡܥܝܪܐ ܪܘܓܙܐ 2  ܠܫܢܐ ܕܚܟܝܡܐ ܡܫܦܪ ܝܕܥܬܐ ܘܦܘܡܐ ܕܣܟܠܐ ܓܣܐ ܠܘܛܬܐ 3  ܒܟܠ ܐܬܪ ܥܝܢܘܗܝ ܕܡܪܝܐ ܚܝܪܢ ܒܛܒܐ ܘܒܒܝܫܐ 4  ܐܣܝܘܬܐ ܕܠܫܢܐ ܐܝܠܢܐ ܗܝ ܕܚܝܐ ܘܕܐܟܠ ܡܢ ܦܐܪܘܗܝ ܢܣܒܥ ܡܢܗ 5  ܣܟܠܐ ܡܡܝܩ ܒܡܪܕܘܬܐ ܕܐܒܘܗܝ ܘܕܥܪܝܡ ܢܛܪ ܡܟܣܢܘܬܐ 6  ܒܒܝܬܗ ܕܙܕܝܩܐ ܣܓܐ ܚܝܠܐ ܘܥܠܠܬܗܘܢ ܕܥܘܠܐ ܢܐܒܕܢ 7  ܣܦܘܬܐ ܕܚܟܝܡܐ ܡܡܠܠܢ ܝܕܥܬܐ ܘܠܒܘܬܐ ܕܣܟܠܐ ܠܐ ܟܐܢܝܢ 8  ܕܒܚܐ ܕܥܘܠܐ ܡܣܠܐ ܡܪܝܐ ܘܒܨܠܘܬܐ ܕܬܪܝܨܐ ܨܒܝܢܗ 9  ܐܘܪܚܐ ܕܥܘܠܐ ܡܣܠܐ ܡܪܝܐ ܘܪܚܡ ܠܐܝܢܐ ܕܥܒܕ ܙܕܝܩܘܬܐ 10  ܡܪܕܘܬܐ ܕܐܝܠܝܢ ܕܠܐ ܝܕܥܝܢ ܒܝܫܬܐ ܓܠܝܐ ܗܝ ܘܐܝܠܝܢ ܕܣܢܝܢ ܡܟܣܢܘܬܐ ܢܡܘܬܘܢ 11  ܫܝܘܠ ܘܐܒܕܢܐ ܩܕܡ ܡܪܝܐ ܐܢܘܢ ܘܐܦ ܠܒܘܬܐ ܕܒܢܝ ܐܢܫܐ 12  ܠܐ ܪܚܡ ܒܝܫܐ ܠܡܢ ܕܡܟܣ ܠܗ ܘܥܡ ܚܟܝܡܐ ܠܐ ܡܗܠܟ܀ 13  ܠܒܐ ܚܕܝܐ ܡܫܦܪ ܓܘܫܡܐ ܘܠܒܐ ܟܝܒܐ ܡܟܐܒ ܪܘܚܐ 14  ܠܒܐ ܕܟܐܢܐ ܒܥܐ ܝܕܥܬܐ ܘܦܘܡܐ ܕܥܘܠܐ ܡܡܠܠ ܒܝܫܬܐ 15  ܟܠܗܘܢ ܝܘܡܬܗ ܕܡܣܟܢܐ ܒܝܫܝܢ ܘܒܣܝܡܐ ܫܠܝܢ ܒܟܠܙܒܢ 16  ܛܒ ܠܡܕܚܠ ܠܡܪܝܐ ܩܠܝܠ ܛܒ ܡܢ ܣܝܡܬܐ ܪܘܪܒܬܐ ܕܥܘܠܐ 17  ܛܒܐ ܗܝ ܫܪܘܬܐ ܕܝܪܩܐ ܘܚܘܒܐ ܕܫܡܐ ܛܒ ܡܢ ܬܘܪܐ ܡܦܛܡܐ ܒܣܢܐܬܐ 18  ܓܒܪܐ ܚܡܬܢܐ ܡܓܪܓ ܗܪܬܐ ܘܓܒܪܐ ܢܓܝܪ ܪܘܚܐ ܥܕܠܐ ܗܘܝܐ ܡܕܥܟ ܠܗ 19  ܐܘܪܚܬܗܘܢ ܕܚܒܢܢܐ ܡܠܝܢ ܟܘܒܐ ܘܐܘܪܚܬܗܘܢ ܕܬܪܝܨܐ ܫܦܝܢ܀܀ 20  ܒܪܐ ܚܟܝܡܐ ܡܚܕܐ ܠܐܒܘܗܝ ܘܒܪܐ ܣܟܠܐ ܒܗܬܬܐ ܗܘ ܕܐܡܗ 21  ܓܒܪܐ ܕܣܟܠ ܚܣܝܪ ܠܒܐ ܗܘ ܘܓܒܪܐ ܣܟܘܠܬܢܐ ܬܪܝܨܐܝܬ ܡܗܠܟ 22  ܡܥܒܪܝܢ ܡܚܫܒܬܐ ܐܝܠܝܢ ܕܡܝܩܪܝܢ ܟܢܘܫܬܐ ܘܒܣܘܓܐܐ ܕܡܠܟܝ ܡܠܟܐ ܬܬܩܝܡ 23  ܚܕܘܬܐ ܠܓܒܪܐ ܡܠܬܐ ܕܦܘܡܗ ܘܕܡܡܠܠ ܒܙܒܢܗ ܫܦܝܪ ܠܗ 24  ܐܘܪܚܐ ܕܚܝܐ ܡܣܩܢܐ ܗܝ ܠܣܟܘܠܬܢܐ ܕܢܣܛܐ ܡܢ ܫܝܘܠ ܬܚܬܝܬܐ 25  ܒܝܬܐ ܕܫܒܗܪܢܐ ܥܩܪ ܡܪܝܐ ܘܬܚܘܡܐ ܕܐܪܡܠܬܐ ܡܫܪܪ 26  ܡܣܠܝܢ ܐܢܝܢ ܩܕܡ ܡܪܝܐ ܡܚܫܒܬܐ ܒܝܫܬܐ ܘܕܟܝܢ ܡܠܐ ܒܣܝܡܬܐ 27  ܡܘܒܕ ܢܦܫܗ ܐܝܢܐ ܕܡܩܒܠ ܫܘܚܕܐ ܘܕܣܢܐ ܠܡܣܒ ܫܘܚܕܐ ܚܝܐ 28  ܠܒܗ ܕܙܕܝܩܐ ܪܢܐ ܒܗܝܡܢܘܬܐ ܘܦܘܡܐ ܕܥܘܠܐ ܡܡܠܠ ܒܝܫܬܐ 29  ܪܚܝܩ ܗܘ ܡܪܝܐ ܡܢ ܥܘܠܐ ܘܒܨܠܘܬܐ ܕܙܕܝܩܐ ܫܡܥ 30  ܢܘܗܪܐ ܕܥܝܢܐ ܡܒܣܡ ܠܒܐ ܘܠܒܐ ܛܒܐ ܡܫܡܢ ܓܪܡܐ 31  ܐܕܢܐ ܕܫܡܥܐ ܡܟܣܢܘܬܐ ܕܚܝܐ ܒܝܢܬ ܚܟܝܡܐ ܬܒܘܬ 32  ܕܡܣܠܐ ܡܪܕܘܬܐ ܣܢܐ ܢܦܫܗ ܘܕܫܡܥ ܡܟܣܢܘܬܐ ܩܢܐ ܚܟܡܬܐ܀ 33  ܕܚܠܬܗ ܕܡܪܝܐ ܝܘܠܦܢܐ ܗܝ ܕܚܝܐ ܘܬܫܒܘܚܬܗ ܕܡܟܝܟܐ ܐܙܠܐ ܩܕܡܘܗܝ 

1  ܡܢ ܒܪܢܫܐ ܬܪܥܝܬܐ ܕܠܒܐ ܘܡܢ ܡܪܝܐ ܡܡܠܠܐ ܕܠܫܢܐ 2  ܟܠܗܝܢ ܐܘܪܚܬܗ ܕܓܒܪܐ ܕܟܝܢ ܐܢܝܢ ܒܥܝܢܝ ܢܦܫܗ ܘܡܪܝܐ ܡܬܩܢ ܐܘܪܚܗ܀ 3  ܓܠܝ ܠܡܪܝܐ ܥܒܕܝܟ ܘܢܬܩܢ ܡܚܫܒܬܟ 4  ܟܘܠܗܘܢ ܥܒܕܘܗܝ ܕܡܪܝܐ ܠܐܝܠܝܢ ܕܡܫܬܡܥܝܢ ܠܗ ܘܥܘܠܐ ܢܛܝܪ ܠܝܘܡܐ ܒܝܫܐ 5  ܛܡܐ ܗܘ ܩܕܡ ܡܪܝܐ ܟܠ ܕܪܡ ܒܠܒܗ ܘܕܡܘܫܛ ܐܝܕܗ ܥܠ ܚܒܪܗ ܠܐ ܢܬܚܣܐ ܡܢ ܒܝܫܬܐ܀ 6  ܒܛܝܒܘܬܐ ܘܒܩܘܫܬܐ ܡܫܬܒܩ ܥܘܠܐ ܘܕܚܠܬܗ ܕܡܪܝܐ ܡܣܛܝܐ ܡܢ ܒܝܫܬܐ 7  ܒܨܒܝܢܗ ܕܡܪܝܐ ܐܘܪܚܬܗ ܕܓܒܪܐ ܐܦ ܠܒܥܠܕܒܒܘܗܝ ܢܦܪܘܥ 8  ܛܒ ܗܘ ܩܠܝܠ ܒܙܕܝܩܘܬܐ ܡܢ ܣܘܓܐܐ ܕܥܠܠܬܐ ܕܠܐ ܒܕܝܢܐ 9  ܠܒܗ ܕܒܪ ܐܢܫܐ ܡܬܚܫܒ ܐܘܪܚܬܗ ܘܡܪܝܐ ܡܬܩܢ ܗܠܟܬܗ 10  ܩܨܡܐ ܥܠ ܣܦܘܬܗ ܕܡܠܟܐ ܘܒܕܝܢܐ ܠܐ ܢܛܥܐ ܦܘܡܗ 11  ܡܬܩܠܐ ܕܡܣܐܬܐ ܕܝܢܗ ܕܡܪܝܐ ܘܥܒܕܘܗܝ ܟܠܗܘܢ ܡܬܩܠܐ ܕܩܘܫܬܐ 12  ܛܡܐܝܢ ܐܢܘܢ ܡܠܟܐ ܕܥܒܕܝܢ ܥܘܠܐ ܡܛܘܠ ܕܒܙܕܝܩܘܬܐ ܗܘ ܡܬܩܢ ܟܘܪܣܝܐ 13  ܨܒܝܢܗ ܕܡܠܟܐ ܣܦܘܬܗ ܕܙܕܝܩܐ ܘܡܠܬܐ ܕܬܪܝܨܐ ܪܚܡ 14  ܚܡܬܗ ܕܡܠܟܐ ܡܠܐܟܐ ܐܢܘܢ ܕܡܘܬܐ ܘܓܒܪܐ ܚܟܝܡܐ ܢܕܥܟܝܗ 15  ܒܢܘܗܪܐ ܕܦܪܨܘܦܗ ܕܡܠܟܐ ܚܝܐ ܘܨܒܝܢܗ ܐܝܟ ܥܢܢܐ ܒܟܝܪܝܬܐ 16  ܕܩܢܐ ܚܟܡܬܐ ܛܒܐ ܗܝ ܠܗ ܡܢ ܕܗܒܐ ܘܕܩܢܐ ܣܘܟܠܐ ܡܝܬܪ ܗܘ ܠܗ ܡܢ ܣܐܡܐ 17  ܫܒܝܠܐ ܕܬܪܝܨܐ ܡܣܛܐ ܡܢ ܒܝܫܬܐ ܘܕܙܗܝܪ ܒܢܦܫܗ ܢܛܪ ܐܘܪܚܗ 18  ܩܕܡ ܬܒܪܐ ܨܥܪܐ ܘܩܕܡ ܟܘܪܗܢܐ ܪܡܘܬ ܪܘܚܐ 19  ܛܒ ܗܘ ܡܟܝܟ ܪܘܚܐ ܘܡܟܝܟ ܥܝܢܐ ܡܢ ܗܘ ܕܡܦܠܓ ܒܙܬܐ ܥܡ ܥܫܝܢܐ 20  ܕܡܣܬܟܠ ܡܠܬܐ ܡܫܟܚ ܛܒܬܐ ܘܕܬܟܝܠ ܥܠ ܡܪܝܐ ܛܘܒܘܗܝ 21  ܚܟܝܡ ܠܒܐ ܝܕܥ ܣܘܟܠܐ ܘܕܚܠܝܢ ܣܦܘܬܗ ܡܘܣܦ ܝܘܠܦܢܐ 22  ܡܒܘܥܐ ܕܚܝܐ ܣܘܟܠܐ ܗܘ ܠܐܝܠܝܢ ܕܝܕܥܝܢ ܠܗ ܘܡܪܕܘܬܐ ܕܣܟܠܐ ܫܝܛܘܬܐ ܗܝ 23  ܠܒܐ ܚܟܝܡܐ ܝܕܥ ܡܐܡܪܐ ܕܦܘܡܗ ܘܥܠ ܣܦܘܬܗ ܡܘܣܦ ܝܘܠܦܢܐ 24  ܟܟܪܝܬܐ ܕܕܒܫܐ ܡܐܡܪܗ ܕܚܟܝܡܐ ܘܚܠܝܘܬܐ ܗܝ ܠܢܦܫܗ ܘܐܣܝܘܬܐ ܗܝ ܠܓܪܡܘܗܝ 25  ܐܝܬ ܐܘܪܚܐ ܕܡܬܚܙܝܐ ܒܥܝܢܝ ܒܢܝ ܐܢܫܐ ܕܬܪܝܨܐ ܗܝ ܘܫܒܝܠܝܗ ܫܒܝܠܐ ܐܢܘܢ ܕܡܘܬܐ 26  ܢܦܫܐ ܡܟܐܒܬܐ ܟܐܒܝܗ ܠܗ ܘܡܢ ܦܘܡܐ ܕܢܦܫܗ ܐܬܐ ܠܗ ܐܒܕܢܐ 27  ܓܒܪܐ ܥܘܠܐ ܚܫܠ ܒܝܫܬܐ ܘܡܢ ܦܘܡܗ ܝܩܕܐ ܢܘܪܐ 28  ܓܒܪܐ ܥܘܠܐ ܡܓܪܓ ܕܝܢܐ ܘܣܪܝܩܐ ܪܕܦ ܪܚܡܘܗܝ 29  ܓܒܪܐ ܥܘܠܐ ܡܫܕܠ ܚܒܪܗ ܘܡܘܒܠ ܠܗ ܒܐܘܪܚܐ ܕܠܐ ܫܦܝܪܐ 30  ܘܡܪܡܙ ܒܥܝܢܘܗܝ ܘܡܬܚܫܒ ܗܦܝܟܬܐ ܘܡܬܪܥܐ ܒܣܦܘܬܗ ܘܓܡܪ ܒܝܫܬܐ 31  ܟܠܝܠܐ ܕܬܫܒܘܚܬܐ ܣܝܒܘܬܐ ܘܒܐܘܪܚܐ ܕܙܕܝܩܘܬܐ ܡܫܬܒܚܐ 32  ܛܒ ܗܘ ܢܓܝܪ ܪܘܚܐ ܡܢ ܓܢܒܪܐ ܘܕܡܟܒܫ ܢܦܫܗ ܡܢ ܗܘ ܕܐܚܝܕ ܡܕܝܢܬܐ 33  ܒܥܘܒܗ ܕܥܢܬܐ ܢܦܠܐ ܦܨܬܗ ܘܡܢ ܩܕܡ ܡܪܝܐ ܢܦܩ ܕܝܢܗ 

1  ܛܒ ܗܘ ܠܚܡܐ ܝܒܝܫܐ ܒܫܠܝܐ ܛܒ ܡܢ ܒܝܬܐ ܕܡܠܐ ܕܒܚܐ ܕܕܝܢܐ 2  ܥܒܕܐ ܣܟܘܠܬܢܐ ܢܫܬܠܛ ܒܒܪܐ ܡܒܗܬܢܐ ܘܒܝܢܬ ܐܚܐ ܢܦܠܓ ܝܘܪܬܢܐ 3  ܨܪܦܐ ܒܩܐ ܠܣܐܡܐ ܘܟܘܪܐ ܠܕܗܒܐ ܘܡܪܝܐ ܒܚܪ ܠܒܐ 4  ܓܒܪܐ ܒܝܫܐ ܨܐܬ ܠܣܦܘܬܐ ܕܥܢܬܐ ܘܙܕܝܩܐ ܠܐ ܫܡܥ ܠܠܫܢܐ ܕܥܢܬܐ 5  ܕܓܚܟ ܥܠ ܡܣܟܢܐ ܡܪܓܙ ܠܒܪܝܗ ܘܕܚܕܐ ܠܬܒܪܐ ܠܐ ܢܬܚܣܐ܀ 6  ܟܠܝܠܐ ܕܣܒܐ ܒܢܝ ܒܢܝܐ ܐܢܘܢ ܘܬܫܒܘܚܬܐ ܕܒܢܝܐ ܐܒܗܝܗܘܢ 7  ܠܐ ܝܐܝܐ ܠܣܟܠܐ ܣܦܬܐ ܡܗܝܡܢܬܐ ܐܦ ܠܐ ܠܙܕܝܩܐ ܣܦܬܐ ܕܓܠܬܐ 8  ܟܐܦܐ ܕܪܚܡܐ ܫܦܝܪܐ ܗܝ ܒܥܝܢܝ ܡܢ ܕܕܝܠܗ ܗܝ ܘܠܐܬܪ ܕܡܬܦܢܝܐ ܣܘܟܠܐ ܗܝ 9  ܕܡܟܣܐ ܥܘܠܐ ܒܥܐ ܪܚܡܘܬܐ܀ ܘܕܣܢܐ ܠܡܟܣܘ ܡܢ ܪܚܡܐ ܘܥܡܘܪܐ ܦܪܫ 10  ܠܘܚܡܐ ܫܚܩ ܠܒܗ ܕܚܟܝܡܐ ܘܚܠܦ ܟܐܬܐ ܡܬܢܓܕ ܣܟܠܐ ܘܠܐ ܪܓܫ 11  ܓܒܪܐ ܚܪܝܝܐ ܒܥܐ ܒܝܫܬܐ ܘܡܫܬܕܪ ܥܠܘܗܝ ܡܠܐܟܐ ܕܪܚܡܝܢ ܠܝܬ ܠܗ 12  ܢܦܠ ܪܢܝܐ ܘܕܚܠܬܐ ܠܓܒܪܐ ܚܟܝܡܐ ܘܠܣܟܠܐ ܒܫܛܝܘܬܗ 13  ܕܦܪܥ ܒܝܫܬܐ ܚܠܦ ܛܒܬܐ ܠܐ ܬܥܢܕ ܒܝܫܬܐ ܡܢ ܒܝܬܗ 14  ܕܐܫܕ ܕܡܐ ܕܝܢܐ ܡܓܪܓ ܩܕܡ ܫܠܝܛܐ 15  ܕܡܙܟܐ ܠܥܘܠܐ ܘܡܚܝܒ ܠܙܕܝܩܐ ܛܡܐ ܗܘ ܩܕܡ ܡܪܝܐ 16  ܠܡܢܐ ܐܙܠ ܠܗ ܩܢܝܢܐ ܠܣܟܠܐ ܕܠܝܬ ܠܗ ܠܒܐ ܠܡܩܢܐ ܚܟܡܬܐ 17  ܒܟܠ ܙܒܢ ܪܚܡܐ ܪܚܝܡ ܗܘ ܘܐܚܐ ܠܐܘܠܨܢܐ ܡܬܝܠܕ 18  ܒܪ ܐܢܫܐ ܣܟܠܐ ܡܫܠܡ ܐܝܕܗ ܕܥܪܒ ܠܚܒܪܗ ܥܪܒܘܬܐ 19  ܕܪܚܡ ܥܘܠܐ ܪܚܡ ܥܬܐ ܘܗܪܬܐ ܘܕܡܪܝܡ ܬܪܥܗ ܒܥܐ ܬܒܪܐ ܠܢܦܫܗ 20  ܕܥܫܝܩ ܠܒܗ ܠܐ ܡܫܟܚ ܛܒܬܐ ܘܕܗܦܟ ܠܫܢܗ ܢܦܠ ܒܒܝܫܬܐ 21  ܕܡܘܠܕ ܣܟܠܐ ܠܒܗܬܬܐ ܕܢܦܫܗ ܘܠܐ ܢܚܕܐ ܒܗ ܐܒܘܗܝ 22  ܠܒܐ ܚܕܝܐ ܡܫܦܪ ܓܘܫܡܐ ܘܪܘܚܐ ܕܟܝܒܐ ܡܝܒܫܐ ܓܪܡܐ 23  ܡܢ ܕܢܣܒ ܫܘܚܕܐ ܥܘܠܐ ܗܘ ܨܠܐ ܓܝܪ ܐܘܪܚܐ ܕܕܝܢܐ 24  ܐܦܘܗܝ ܕܣܟܘܠܬܢܐ ܚܝܪܢ ܒܚܟܡܬܐ ܘܥܝܢܘܗܝ ܕܣܟܠܐ ܒܥܘܡܩܝܗ ܕܐܪܥܐ܀ 25  ܡܪܓܙ ܠܐܒܘܗܝ ܒܪܐ ܣܟܠܐ ܘܡܡܪ ܠܝܠܕܬܗ 26  ܠܡܬܟ ܠܙܕܝܩܐ ܠܐ ܫܦܝܪ ܐܦ ܠܐ ܠܡܡܚܐ ܠܙܕܝܩܐ ܕܐܡܪܝܢ ܬܪܝܨܬܐ 27  ܕܚܣܟ ܡܠܘܗܝ ܝܕܥ ܝܕܥܬܐ ܘܕܢܓܝܪܐ ܪܘܚܗ ܓܒܪܐ ܗܘ ܚܟܝܡܐ 28  ܫܛܝܐ ܕܫܬܝܩ ܐܝܟ ܚܟܝܡܐ ܡܬܚܫܒ ܘܕܫܠܝܢ ܣܦܘܬܗ ܣܟܘܠܬܢܐ ܡܬܚܫܒ 

1  ܘܒܫܬܝܩܘܬܗ ܪܢܐ ܒܪܓܬܐ ܘܡܡܝܩ ܒܝܘܠܦܢܐ ܛܒܐ 2  ܣܟܠܐ ܠܐ ܨܒܐ ܒܚܟܡܬܐ ܡܛܠ ܕܪܢܐ ܠܒܗ ܒܫܛܝܘܬܐ 3  ܘܡܐ ܕܐܬܐ ܥܘܠܐ ܠܥܘܡܩܐ ܕܒܝܫܬܐ ܐܬܝܐ ܥܠܘܗܝ ܫܛܝܘܬܐ ܘܨܥܪܐ ܘܚܣܕܐ 4  ܡܝܐ ܥܡܝܩܐ ܡܠܝ ܦܘܡܗ ܕܓܒܪܐ ܘܢܚܠܐ ܕܢܒܥ ܡܒܘܥܐ ܕܚܟܡܬܐ 5  ܠܡܣܒ ܒܐܦܐ ܕܥܘܠܐ ܠܐ ܫܦܝܪ ܐܦ ܠܐ ܠܡܨܠܐ ܕܝܢܐ ܥܠ ܙܕܝܩܐ 6  ܣܦܘܬܗ ܕܣܟܠܐ ܥܐܠܢ ܒܕܝܢܐ ܘܦܘܡܗ ܡܡܛܐ ܠܗ ܠܡܘܬܐ 7  ܦܘܡܗ ܕܣܟܠܐ ܬܒܪܐ ܗܘ ܠܢܦܫܗ ܘܒܣܦܘܬܗ ܨܐܕ ܢܦܫܗ 8  ܡܠܘܗܝ ܕܚܒܢܢܐ ܪܡܝܢ ܠܗ ܒܒܝܫܬܐ ܘܗܢܝܢ ܡܚܬܢ ܠܗ ܠܬܘܢܐ ܕܫܝܘܠ 9  ܘܐܝܢܐ ܕܡܪܦܐ ܐܝܕܘܗܝ ܒܥܒܕܗ ܐܚܘܗܝ ܗܘ ܕܓܒܪܐ ܡܚܒܠܢܐ܀ 10  ܡܓܕܠܐ ܗܘ ܥܫܝܢܐ ܫܡܗ ܕܡܪܝܐ ܘܠܗ ܢܪܗܛ ܙܕܝܩܐ ܘܥܫܝܢܐ 11  ܐܝܩܪܐ ܘܥܘܬܪܐ ܡܕܝܢܬܐ ܕܥܘܫܢܗ ܘܒܫܘܪܐ ܥܫܝܢܐ ܡܫܪܝܗ 12  ܩܕܡ ܬܒܪܐ ܢܬܬܪܝܡ ܠܒܗ ܕܓܒܪܐ ܘܩܕܡ ܐܝܩܪܐ ܡܘܟܟܐ 13  ܕܝܗܒ ܦܬܓܡܐ ܥܕܠܐ ܢܫܡܥ ܣܟܠܐ ܗܘ ܘܡܚܣܕܐ 14  ܪܘܚܗ ܕܓܒܪܐ ܡܣܝܒܪܐ ܚܫܗ ܘܪܘܚܐ ܡܟܐܒܬܐ ܡܢ ܢܣܝܒܪܝܗ 15  ܠܒܐ ܬܩܢܐ ܩܢܐ ܚܟܡܬܐ ܘܐܕܢܐ ܚܟܝܡܬܐ ܨܝܬܐ ܝܕܥܬܐ 16  ܡܘܗܒܬܐ ܕܒܪܢܫܐ ܡܪܘܚܢ ܠܗ ܘܩܕܡ ܪܘܪܒܢܐ ܡܩܝܡܢ ܠܗ 17  ܙܟܝ ܗܘ ܒܪܢܫܐ ܒܕܝܢܗ ܘܡܐ ܕܐܬܐ ܚܒܪܗ ܒܕܩ ܠܗ 18  ܦܨܬܐ ܫܪܝܐ ܚܪܝܢܐ ܘܒܝܢܬ ܥܫܝܢܐ ܦܪܫܐ 19  ܐܚܐ ܕܡܬܥܕܪ ܡܢ ܐܚܘܗܝ ܐܝܟ ܡܕܝܢܬܐ ܡܢ ܚܣܢܗ ܘܐܚܕܝܗ ܐܝܟ ܣܘܟܪܐ ܕܚܣܢܐ 20  ܡܢ ܦܐܪܝ ܦܘܡܗ ܕܓܒܪܐ ܬܣܒܥ ܟܪܣܗ ܘܥܠܠܬܐ ܕܣܦܘܬܗ ܢܣܒܥ 21  ܡܘܬܐ ܘܚܝܐ ܒܝܕ ܠܫܢܐ ܗܘ ܘܕܪܚܡ ܠܗ ܢܐܟܘܠ ܡܢ ܦܐܪܘܗܝ 22  ܕܡܫܟܚ ܐܢܬܬܐ ܛܒܬܐ ܡܫܟܚ ܛܒܬܐ ܘܡܩܒܠ ܨܒܝܢܐ ܡܢ ܡܪܝܐ ܘܕܡܦܩ ܐܢܬܬܐ ܛܒܬܐ ܡܦܩ ܛܒܬܐ ܡܢ ܒܝܬܗ܀ 23  ܡܣܟܢܐ ܡܡܠܠ ܪܟܝܟܬܐ ܘܥܬܝܪܐ ܡܡܠܠ ܥܫܝܢܬܐ 24  ܐܝܬ ܪܚܡܐ ܕܪܚܡܐ ܐܢܘܢ ܘܐܝܬ ܪܚܡܐ ܕܢܩܦ ܝܬܝܪ ܡܢ ܐܚܐ 

1  ܛܒ ܗܘ ܡܣܟܢܐ ܕܡܗܠܟ ܒܬܡܝܡܘܬܐ ܝܬܝܪ ܡܢ ܥܬܝܪܐ ܕܡܥܩܡܢ ܐܘܪܚܬܗ 2  ܡܢ ܕܠܐ ܝܕܥ ܢܦܫܗ ܠܐ ܫܦܝܪ ܠܗ ܘܕܩܠܝܠ ܒܪܓܠܘܗܝ ܚܛܐ 3  ܫܛܝܘܬܗ ܕܓܒܪܐ ܡܥܩܡܐ ܐܘܪܚܬܗ ܘܥܠ ܡܪܝܐ ܡܬܪܥܡ ܒܠܒܗ 4  ܩܢܝܢܐ ܡܘܣܦ ܪܚܡܐ ܣܓܝܐܐ ܘܡܣܟܢܐ ܦܪܫ ܡܢ ܪܚܡܘܗܝ 5  ܣܗܕܐ ܕܓܠܐ ܠܐ ܢܬܚܣܐ ܘܕܡܡܠܠ ܕܓܠܘܬܐ ܠܐ ܢܬܦܨܐ 6  ܣܓܝܐܐ ܕܡܫܡܫܝܢ ܩܕܡ ܪܒܐ ܘܠܕܒܝܫܝܢ ܝܗܒ ܡܘܗܒܬܐ 7  ܟܠܗܘܢ ܐܚܘܗܝ ܕܡܣܟܢܐ ܣܢܝܢ ܠܗ ܘܐܦ ܪܚܡܘܗܝ ܪܚܝܩܝܢ ܡܢܗ ܐܝܢܐ ܕܛܪܟܢ ܒܡܠܘܗܝ ܠܐ ܫܪܝܪ 8  ܘܕܩܢܐ ܚܟܡܬܐ ܪܚܡ ܢܦܫܗ ܕܢܛܪ ܗܝܡܢܘܬܐ ܡܫܟܚ ܛܒܬܐ 9  ܘܣܗܕܐ ܕܓܠܐ ܠܐ ܢܬܚܣܐ ܘܕܡܡܠܠ ܕܓܠܘܬܐ ܢܐܒܕ 10  ܠܐ ܝܐܐ ܠܣܟܠܐ ܦܘܢܩܐ ܐܦ ܠܐ ܠܥܒܕܐ ܕܢܫܬܠܛ ܒܪܘܪܒܢܐ 11  ܣܘܟܠܗ ܕܓܒܪܐ ܢܓܝܪܘܬ ܪܘܚܗ ܗܝ ܘܬܫܒܘܚܬܗ ܡܥܒܪܐ ܥܘܠܐ 12  ܢܗܡ ܐܝܟ ܐܪܝܐ ܪܘܓܙܗ ܕܡܠܟܐ ܘܐܝܟ ܛܠܐ ܥܠ ܥܣܒܐ ܨܒܝܢܗ 13  ܒܗܬܬܐ ܗܘ ܠܐܒܐ ܒܪܐ ܣܟܠܐ ܘܐܝܟ ܕܠܦܐ ܕܢܛܦ ܪܢܝܗ ܕܐܢܬܬܐ 14  ܒܝܬܐ ܘܩܢܝܢܐ ܝܘܪܬܢܐ ܗܘ ܕܐܒܐ ܘܡܢ ܡܪܝܐ ܗܘ ܡܬܡܟܪܐ ܐܢܬܬܐ ܠܓܒܪܐ 15  ܢܘܡܬܐ ܝܗܒܐ ܫܢܬܐ ܘܢܦܫܐ ܪܡܬܐ ܬܟܦܢ 16  ܕܢܛܪ ܦܘܩܕܢܐ ܡܙܕܗܪ ܒܢܦܫܗ ܘܕܫܐܛ ܐܘܪܚܬܗ ܢܬܩܛܠ 17  ܕܡܬܠܘܐ ܠܡܪܝܐ ܡܪܚܡ ܥܠ ܡܣܟܢܐ ܘܐܝܟ ܥܒܕܘܗܝ ܡܬܦܪܥ 18  ܪܕܝ ܒܪܟ ܡܛܠ ܕܐܝܬ ܣܒܪܐ ܘܠܨܥܪܗ ܠܐ ܬܪܡܐ ܢܦܫܟ 19  ܓܒܪܐ ܚܡܬܢܐ ܡܩܒܠ ܬܘܟܐ ܘܟܡܐ ܕܡܥܠܐ ܥܠ ܛܥܢܗ ܡܘܣܦ 20  ܫܡܥ ܡܠܟܐ ܘܩܒܠ ܡܪܕܘܬܐ ܐܝܟ ܕܬܬܚܟܡ ܒܐܘܪܚܬܟ 21  ܣܓܝܐܢ ܡܚܫܒܬܐ ܒܠܒܗ ܕܓܒܪܐ ܘܬܪܥܝܬܐ ܕܡܪܝܐ ܬܬܩܝܡ 22  ܪܓܬܗ ܕܒܪ ܐܢܫܐ ܛܝܒܘܬܗ ܘܛܒ ܗܘ ܡܣܟܢܐ ܡܢ ܓܒܪܐ ܥܬܝܪܐ ܕܡܕܓܠ 23  ܕܚܠܬܗ ܕܡܪܝܐ ܠܚܝܐ ܘܡܢ ܕܣܒܥܗ ܢܒܘܬ ܘܠܐ ܢܦܩܘܕ ܒܝܫܬܐ 24  ܚܒܢܢܐ ܕܡܛܫܐ ܐܝܕܘܗܝ ܒܥܘܒܗ ܐܦ ܠܐ ܠܦܘܡܗ ܢܩܪܒ ܐܢܝܢ 25  ܣܟܠܐ ܡܐ ܕܡܬܢܓܕ ܚܟܝܡܐ ܡܙܕܗܪ ܘܐܢ ܬܟܣ ܠܚܟܝܡܐ ܡܣܬܟܠ ܝܕܥܬܐ 26  ܕܒܐܙ ܠܐܒܘܗܝ ܘܡܥܝܩ ܠܐܡܗ ܒܪܐ ܗܘ ܡܒܗܬܢܐ ܘܡܚܦܪܢܐ 27  ܦܘܫ ܒܪܝ ܘܫܡܥ ܡܪܕܘܬܐ ܘܠܐ ܬܛܥܐ ܡܐܡܪܐ ܕܝܕܥܬܐ 28  ܣܗܕܐ ܥܘܠܐ ܡܥܫܢ ܕܝܢܐ ܘܦܘܡܗ ܕܥܘܠܐ ܡܛܒܥ ܠܗ 29  ܡܛܝܒܝܢ ܟܐܒܐ ܠܐܝܠܝܢ ܕܡܥܫܢܝܢ ܕܝܢܐ ܘܡܚܘܬܐ ܠܥܡܐ ܣܟܠܐ 

1  ܥܫܝܢ ܗܘ ܚܡܪܐ ܘܪܘܝܘܬܐ ܡܨܥܪܢܝܐ ܘܟܠ ܕܡܫܬܪܚ ܒܗ ܠܐ ܗܘܐ ܚܟܝܡ 2  ܢܗܡ ܐܝܟ ܐܪܝܐ ܪܘܓܙܗ ܕܡܠܟܐ ܘܕܡܚܡܬ ܠܗ ܚܛܐ ܥܠ ܢܦܫܗ 3  ܬܫܒܘܚܬܗ ܕܓܒܪܐ ܡܐ ܕܡܦܪܩ ܚܪܝܢܐ ܘܟܠ ܕܣܟܠ ܡܡܝܩ 4  ܡܬܚܣܕ ܚܒܢܢܐ ܘܠܐ ܫܬܩ ܘܫܐܠ ܒܚܨܕܐ ܘܠܝܬ ܡܝܐ 5  ܥܡܝܩܐ ܡܠܬܐ ܒܠܒܗ ܕܡܠܟܐ ܘܓܒܪܐ ܚܟܝܡܐ ܢܕܠܝܗ 6  ܣܘܓܐܐ ܕܒܢܝ ܐܢܫܐ ܡܬܩܪܝܢ ܓܒܪܐ ܡܪܚܡܢܐ ܓܒܪܐ ܕܝܢ ܡܗܝܡܢܐ ܡܢܘ ܡܫܟܚ 7  ܙܕܝܩܐ ܕܡܗܠܟ ܒܬܡܝܡܘܬܐ ܛܘܒܝܗܘܢ ܠܒܢܘܗܝ ܡܢ ܒܬܪܗ 8  ܡܠܟܐ ܝܬܒ ܥܠ ܟܘܪܣܝܐ ܕܕܝܢܐ ܘܡܬܒܕܪܢ ܡܢ ܩܕܡܘܗܝ ܟܠܗܝܢ ܒܝܫܬܐ 9  ܡܢ ܢܐܡܪ ܕܙܟܝ ܐܢܬ ܠܒܝ ܘܐܬܕܟܝܬ ܡܢ ܚܛܗܐ 10  ܡܬܩܠܐ ܘܡܬܩܠܐ ܟܝܠܐ ܘܟܝܠܬܐ ܡܣܠܝܢ ܐܢܘܢ ܩܕܡ ܡܪܝܐ ܬܪܝܗܘܢ 11  ܐܦ ܒܥܒܕܘܗܝ ܡܬܝܕܥ ܛܠܝܐ ܐܢ ܕܟܐ ܗܘ ܘܐܢ ܬܪܝܨܝܢ ܥܒܕܘܗܝ 12  ܐܕܢܐ ܕܫܡܥܐ ܘܥܝܢܐ ܕܚܙܝܐ ܡܪܝܐ ܥܒܕ ܐܢܝܢ 13  ܠܐ ܬܪܚܡ ܫܢܬܐ ܕܠܐ ܬܬܡܣܟܢ ܐܠܐ ܦܬܚ ܥܝܢܝܟ ܘܣܒܥ ܠܚܡܐ 14  ܪܚܡܐ ܢܐܡܪ ܠܚܒܪܗ ܕܩܢܝܬ ܘܗܝܕܝܢ ܢܫܬܒܚ 15  ܘܢܐܡܪ ܕܐܝܬ ܕܗܒܐ ܘܣܘܓܐܐ ܕܟܐܦܐ ܛܒܬܐ ܘܡܐܢܐ ܝܩܝܪܐ ܘܣܦܘܬܐ ܕܝܕܥܬܐ 16  ܢܣܒܘ ܡܪܛܘܛܗ ܕܡܢ ܕܥܪܒ ܠܢܘܟܪܝܐ ܘܥܠ ܐܦܝ ܢܘܟܪܝܐ ܢܣܒܘ ܡܫܟܢܗ 17  ܥܪܒ ܠܓܒܪܐ ܒܠܚܡܐ ܕܓܠܐ ܘܒܬܪ ܗܝܕܝܢ ܢܬܡܠܐ ܦܘܡܗ ܚܨܨܐ 18  ܡܚܫܒܬܐ ܒܬܪܥܝܬܐ ܡܬܩܢܐ ܘܒܓܘܪܓܐ ܡܬܥܒܕ ܩܪܒܐ 19  ܕܓܠܐ ܐܪܙܐ ܐܟܠܩܪܨܐ ܘܕܡܗܝܡܢ ܒܪܘܚܗ ܟܣܐ ܡܠܬܐ ܘܥܡ ܡܢ ܕܡܣܪܗܒܢ ܣܦܘܬܗ ܠܐ ܬܬܚܠܛ 20  ܕܠܐܛ ܠܐܒܘܗܝ ܘܠܐܡܗ ܢܕܥܟ ܫܪܓܗ ܐܝܟ ܒܒܬܐ ܚܫܘܟܬܐ 21  ܝܪܬܘܬܐ ܕܡܣܪܗܒܐ ܒܩܕܡܝܬܗ ܒܐܚܪܝܬܗ ܠܐ ܬܬܒܪܟ 22  ܠܐ ܬܐܡܪ ܕܐܦܪܘܥ ܒܝܫܬܐ <ܚܠܦ ܐܠܐ ܣܟܐ ܠܡܪܝܐ ܕܢܦܪܩܟ 23  ܛܡܐܝܢ ܐܢܘܢ ܩܕܡ ܡܪܝܐ ܡܬܩܠܐ ܘܡܬܩܠܐ ܘܡܣܐܬܐ ܕܢܟܠܐ ܠܐ ܫܦܝܪܢ 24  ܡܢ ܡܪܝܐ ܗܠܟܬܗ ܕܓܒܪܐ ܘܐܝܢܘ ܒܪܢܫܐ ܕܢܬܩܢ ܐܘܪܚܗ 25  ܦܚܐ ܗܘ ܠܒܪܢܫܐ ܕܢܕܪ ܠܩܘܕܫܐ ܘܡܢ ܒܬܪ ܕܢܕܪ ܬܘܝܐ ܠܗ ܢܦܫܗ 26  ܡܒܕܪ ܠܥܘܠܐ ܡܠܟܐ ܚܟܝܡܐ ܘܡܗܦܟ ܥܠܝܗܘܢ ܓܝܓܠܐ 27  ܫܪܓܗ ܕܡܪܝܐ ܢܫܡܬܐ ܗܝ ܕܒܢܝ ܐܢܫܐ ܘܒܨܝܐ ܟܠܗܘܢ ܬܘܢܐ ܕܟܪܣܐ 28  ܛܝܒܘܬܐ ܘܩܘܫܬܐ ܢܛܪܝܢ ܠܡܠܟܐ ܘܡܬܩܢ ܟܘܪܣܝܗ ܒܛܝܒܘܬܐ 29  ܬܫܒܘܚܬܐ ܕܓܕܘܕܐ ܚܝܠܗܘܢ ܘܗܕܪܐ ܕܩܫܝܫܐ ܣܝܒܘܬܐ 30  ܫܚܩܐ ܘܫܘܢܩܐ ܦܓܥ ܒܒܝܫܐ ܘܡܚܘܬܐ ܠܬܘܢܐ ܕܟܪܣܗܘܢ 

1  ܐܝܟ ܬܦܐ ܕܡܝܐ ܠܒܗ ܕܡܠܟܐ ܒܐܝܕܘܗܝ ܕܐܠܗܐ ܘܠܐܬܪ ܕܨܒܐ ܡܪܟܢ ܠܗ 2  ܟܠܗܝܢ ܐܘܪܚܬܗ ܕܓܒܪܐ ܬܪܝܨܢ ܐܢܝܢ ܒܥܝܢܝ ܢܦܫܗ ܘܡܪܝܐ ܡܬܩܢ ܠܒܐ 3  ܡܢ ܕܥܒܕ ܙܕܝܩܘܬܐ ܘܕܝܢܐ ܓܒܐ ܗܘ ܠܡܪܝܐ ܡܢ ܕܒܚܬܐ 4  ܪܘܡܐ ܕܥܝܢܐ ܘܪܘܚܬܐ ܕܠܒܐ ܘܫܪܓܐ ܕܥܘܠܐ ܚܛܝܬܐ 5  ܡܚܫܒܬܗ ܕܓܒܝܐ ܡܗܝܡܢܢ ܘܕܒܝܫܐ ܡܚܣܪܢ 6  ܡܥܒܕܢܘܬܐ ܕܣܝܡܬܐ ܒܠܫܢܐ ܕܓܠܐ ܘܠܐܒܕܢܐ ܢܣܬܚܦܘܢ ܐܝܠܝܢ ܕܒܥܝܢ ܠܡܘܬܐ 7  ܬܒܪܐ ܕܥܘܠܐ ܢܐܬܐ ܥܠܝܗܘܢ ܥܠ ܕܠܐ ܨܒܘ ܠܡܥܒܕ ܕܝܢܐ 8  ܕܗܦܟ ܐܘܪܚܗ ܓܒܪܐ ܗܘ ܢܘܟܪܝܐ ܘܐܝܢܐ ܕܕܟܐ ܬܪܝܨܝܢ ܥܒܕܘܗܝ 9  ܦܩܚ ܠܡܬܒ ܥܠ ܩܪܢܐ ܕܐܓܪܐ ܡܢ ܕܠܡܥܡܪ ܥܡ ܐܢܬܬܐ ܢܨܝܬܐ 10  ܢܦܫܗ ܕܥܘܠܐ ܠܐ ܡܬܚܙܝܐ ܒܥܝܢܝ ܚܒܪܘܗܝ 11  ܘܒܬܘܟܗ ܕܒܝܫܐ ܡܬܚܟܡ ܫܒܪܐ ܘܚܟܝܡܐ ܒܬܪܥܝܬܗ ܡܩܒܠ ܝܕܥܬܐ 12  ܡܣܬܟܠ ܙܕܝܩܐ ܠܒܗܘܢ ܕܥܘܠܐ ܘܕܚܩ ܠܥܘܠܐ ܠܒܝܫܬܐ 13  ܕܡܣܟܪ ܐܕܢܘܗܝ ܕܠܐ ܢܫܡܥ ܠܡܣܟܢܐ ܐܦ ܗܘ ܢܩܪܐ ܠܐܠܗܐ ܘܠܐ ܢܥܢܝܘܗܝ 14  ܡܘܗܒܬܐ ܕܒܛܘܫܝܐ ܡܦܪܩܐ ܪܘܓܙܐ ܘܕܚܐܣ ܠܡܬܠ ܡܥܝܪ ܪܘܓܙ 15  ܚܕܘܬܗ ܕܙܕܝܩܐ ܥܒܕܐ ܕܝܢܐ ܘܬܒܪܐ ܠܥܒܕܝ ܥܘܠܐ 16  ܒܪܢܫܐ ܕܛܥܐ ܡܢ ܐܘܪܚܐ ܕܣܘܟܠܐ ܥܡ ܒܢܝ ܐܪܥܐ ܢܬܬܢܚ 17  ܓܒܪܐ ܕܚܣܝܪ ܠܗ ܘܪܚܡ ܚܕܘܬܐ ܘܚܡܪܐ ܘܒܣܡܐ ܠܐ ܢܥܬܪ 18  ܬܚܠܘܦܗ ܕܙܕܝܩܐ ܥܘܠܐ ܘܚܠܦ ܬܪܝܨܐ ܕܓܠܐ 19  ܛܒ ܠܡܬܒ ܒܐܪܥܐ ܕܡܕܒܪܐ ܡܢ ܕܠܡܥܡܪ ܥܡ ܐܢܬܬܐ ܢܨܝܬܐ ܘܡܪܓܙܢܝܬܐ 20  ܣܝܡܬܐ ܪܓܝܓܬܐ ܘܡܫܚܐ ܒܕܝܪܐ ܚܟܡܬܐ ܘܣܘܟܠܐ ܕܒܢܝ ܐܢܫܐ ܢܒܠܥܝܗ 21  ܕܒܥܐ ܙܕܝܩܘܬܐ ܘܛܝܒܘܬܐ ܡܫܟܚ ܚܝܐ ܘܙܕܝܩܘܬܐ ܘܬܫܒܘܚܬܐ 22  ܠܡܕܝܢܬܐ ܕܓܢܒܪܐ ܣܠܩ ܚܟܝܡܐ ܘܟܒܫ ܚܣܢܐ ܕܬܘܟܠܢܗ 23  ܕܢܛܪ ܦܘܡܗ ܘܠܫܢܗ ܢܛܪ ܢܦܫܗ ܡܢ ܐܘܠܨܢܐ 24  ܡܪܚܐ ܕܥܫܝܢ ܫܡܗ ܥܒܕ ܥܘܠܐ ܒܐܟܬܗ 25  ܪܓܬܗ ܕܚܒܢܢܐ ܩܛܠܐ ܠܗ ܡܛܠ ܕܠܐ ܨܒܐ ܕܢܥܒܕܢ ܐܝܕܘܗܝ ܥܒܕܐ 26  ܘܟܠܗ ܝܘܡܐ ܪܐܓ ܪܓܬܐ ܙܕܝܩܐ ܝܗܒ ܘܠܐ ܚܐܣ 27  ܘܕܒܚܐ ܕܥܘܠܐ ܛܡܐ ܗܘ ܡܛܠ ܕܒܥܘܠܐ ܡܝܬܝܢ ܠܗ 28  ܣܗܕܐ ܕܓܠܐ ܢܐܒܕ ܘܓܒܪܐ ܫܡܘܥܐ ܬܪܝܨܐܝܬ ܡܡܠܠ 29  ܚܨܝܦܢ ܐܦܘܗܝ ܕܓܒܪܐ ܥܘܠܐ ܘܐܝܢܐ ܕܬܪܝܨ ܗܘ ܡܬܩܢ ܐܘܪܚܬܐ ܕܢܦܫܗ 30  ܠܝܬ ܚܟܡܬܐ ܐܦ ܠܐ ܣܘܟܠܐ ܘܐܦ ܠܐ ܬܪܥܝܬܐ ܐܝܟ ܕܡܪܝܐ 31  ܣܘܣܝܐ ܡܛܝܒ ܠܝܘܡܐ ܕܩܪܒܐ ܘܕܡܪܝܐ ܗܘ ܦܘܪܩܢܐ 

1  ܡܝܬܪ ܗܘ ܫܡܐ ܡܢ ܥܘܬܪܐ ܣܓܝܐܐ ܘܛܒܐ ܡܪܚܡܢܘܬܐ ܡܢ ܕܗܒܐ ܘܡܢ ܣܐܡܐ܀܀ 2  ܥܬܝܪܐ ܘܡܣܟܢܐ ܦܓܥܘ ܚܕ ܒܚܕ ܘܠܬܪܝܗܘܢ ܡܪܝܐ ܥܒܕ 3  ܥܪܝܡܐ ܚܙܐ ܒܝܫܐ ܕܡܬܢܓܕ ܘܥܫܝܢܐܝܬ ܐܬܪܕܝ ܣܟܠܐ ܕܝܢ ܥܒܪܘ ܥܠܘܗܝ ܘܚܣܪܘ 4  ܥܩܒܝܗ ܕܡܟܝܟܘܬܐ ܕܚܠܬܗ ܕܡܪܝܐ ܘܥܘܬܪܐ ܘܐܝܩܪܐ ܘܚܝܐ 5  ܢܫܒܐ ܘܦܚܐ ܒܐܘܪܚܐ ܥܣܩܬܐ ܘܡܢ ܕܢܛܪ ܢܦܫܗ ܢܬܪܚܩ ܡܢܗܘܢ 6  ܕܡܟܣ ܠܛܠܝܐ ܥܠ ܦܘܡܗ ܕܐܘܪܚܗ ܐܦܢ ܢܩܫ ܠܐ ܢܣܛܐ ܡܢܗ܀ 7  ܥܬܝܪܐ ܢܫܬܠܛ ܒܗ ܡܣܟܢܐ ܘܥܒܕܐ ܢܘܙܦ ܠܡܢ ܕܡܘܙܦ ܗܘܐ ܠܗ 8  ܕܙܪܥ ܥܘܠܐ ܢܚܨܘܕ ܥܬܐ ܘܫܒܛܐ ܕܐܟܬܗ ܢܓܡܘܪ 9  ܡܢ ܕܛܒܐ ܥܝܢܗ ܗܘ ܢܬܒܪܟ ܡܛܠ ܕܝܗܒ ܡܢ ܠܚܡܗ ܠܡܣܟܢܐ 10  ܐܘܒܕ ܠܒܝܫܐ ܘܐܦܩ ܠܚܪܝܝܐ ܘܒܛܠ ܕܝܢܐ ܘܨܥܪܐ ܕܠܐ ܐܢ ܢܬܒ ܒܟܢܘܫܬܐ ܠܟܠܟܘܢ ܢܨܥܪ 11  ܪܚܡ ܐܠܗܐ ܠܐܝܢܐ ܕܕܟܐ ܒܠܒܗ ܘܡܪܚܡ ܥܠ ܣܦܘܬܐ ܕܪܚܡܘܗܝ ܕܡܠܟܐ 12  ܥܝܢܘܗܝ ܕܡܪܝܐ ܢܛܪܢ ܝܕܥܬܐ ܘܡܘܒܕܢ ܡܠܐ ܕܓܠܐ 13  ܐܡܪ ܚܒܢܢܐ ܡܐ ܕܡܫܬܕܪ ܐܪܝܐ ܒܐܘܪܚܐ ܘܗܐ ܩܛܠܐ ܒܫܘܩܐ 14  ܓܘܡܨܐ ܥܡܝܩܐ ܦܘܡܗ ܕܢܘܟܪܝܬܐ ܘܐܝܢܐ ܕܪܓܙ ܥܠܘܗܝ ܡܪܝܐ ܢܦܠ ܬܡܢ 15  ܫܛܝܘܬܐ ܡܦܪܕܐ ܠܒܗ ܕܛܠܝܐ ܘܫܒܛܐ ܕܡܪܕܘܬܐ ܡܪܚܩ ܡܢܗ 16  ܕܬܐܟ ܠܡܣܟܢܐ ܡܣܓܐ ܒܝܫܬܗ ܘܕܝܗܒ ܠܥܬܝܪܐ ܚܘܣܪܢܐ ܗܘ ܠܢܦܫܗ 17  ܐܪܟܢ ܐܕܢܟ ܘܫܡܥ ܡܠܐ ܕܚܟܝܡܐ ܘܣܝܡ ܠܒܟ ܠܝܕܥܬܝ 18  ܡܛܘܠ ܕܒܣܝܡܢ ܐܢܝܢ ܛܪ ܐܢܝܢ ܒܟܪܣܟ ܘܢܬܩܢܢ ܐܝܟ ܚܕܐ ܥܠ ܣܦܘܬܟ 19  ܕܢܗܘܐ ܬܘܟܠܢܟ ܥܠ ܡܪܝܐ ܐܘܕܥܬܟ ܝܘܡܢܐ 20  ܘܗܐ ܟܬܒܬ ܐܢܝܢ ܠܟ ܥܠ ܬܠܬ ܙܒܢܝܢ 21  ܕܐܘܕܥܟ ܡܠܟܐ ܘܝܕܥܬܐ ܘܫܠܝܐ ܘܡܠܐ ܕܩܘܫܬܐ ܕܬܗܦܟ ܡܠܬܐ ܕܩܘܫܬܐ ܠܡܢ ܕܫܕܪܟ 22  ܠܐ ܬܬܘܟ ܠܡܣܟܢܐ ܡܛܠ ܕܡܣܟܝܢ ܗܘ ܘܠܐ ܬܡܟܟ ܠܒܝܫܐ ܒܬܪܥܐ 23  ܡܛܠ ܕܡܪܝܐ ܕܐܢ ܕܝܢܗܘܢ ܘܡܬܦܪܥ ܥܘܠܒܐ ܕܢܦܫܗܘܢ 24  ܠܐ ܬܗܘܐ ܪܚܡܐ ܠܓܒܪܐ ܚܡܬܢܐ ܘܥܡ ܓܒܪܐ ܕܡܠܐ ܪܘܓܙܐ ܠܐ ܬܥܘܠ 25  ܕܠܐ ܬܐܠܦ ܢܡܘܣܘܗܝ ܘܬܫܟܚ ܬܘܩܠܬܐ ܠܢܦܫܟ 26  ܠܐ ܬܬܠ ܢܦܫܟ ܠܥܪܒܘܬܐ ܒܕܒܗܬ ܐܢܬ ܡܢ ܦܪܨܘܦܐ 27  ܐܢ ܠܝܬ ܠܟ ܓܝܪ ܡܢ ܐܬܪ ܕܬܦܪܘܥ ܢܣܒܝܢ ܬܫܘܝܬܐ ܡܢ ܬܚܘܬܝܟ 28  ܠܐ ܬܫܢܐ ܬܚܘܡܐ ܕܡܢ ܥܠܡ ܕܥܒܕܘ ܐܒܗܝܟ 29  ܐܢ ܚܙܝܬ ܓܒܪܐ ܕܡܗܝܪ ܒܥܒܕܗ ܩܕܡ ܡܠܟܐ ܢܩܘܡ ܘܠܐ ܢܩܘܡ ܩܕܡ ܚܫܝܟܐ 

1  ܐܢ ܝܬܒ ܐܢܬ ܠܡܚܫܡܘ ܥܡ ܫܠܝܛܐ ܐܫܬܘܕܥ ܡܕܡ ܕܣܝܡ ܩܕܡܝܟ 2  ܕܠܐ ܬܣܝܡ ܣܟܝܢܐ ܒܦܘܡܟ ܐܢ ܐܝܬ ܓܒܪܐ ܕܢܦܝܫ 3  ܠܐ ܬܪܓ ܡܢ ܡܐܟܘܠܬܗ ܡܛܠ ܕܠܚܡܗ ܠܚܡܐ ܗܘ ܕܕܓܠܘܬܐ 4  ܠܐ ܬܬܩܪܒ ܠܥܬܝܪܐ ܐܠܐ ܒܚܟܡܬܐ ܐܬܦܪܩ ܡܢܗ 5  ܐܢ ܬܨܕ ܓܝܪ ܥܝܢܟ ܒܗ ܠܐ ܡܬܚܙܐ ܠܟ ܡܛܠ ܕܥܒܕ ܠܗ ܓܦܐ ܐܝܟ ܕܢܫܪܐ ܘܦܪܚ ܠܫܡܝܐ 6  ܠܐ ܬܚܫܡ ܥܡ ܓܒܪܐ ܚܘܪܐ ܘܠܐ ܬܪܓ ܡܢ ܡܐܟܘܠܬܗ 7  ܐܟܙܢܐ ܓܝܪ ܕܐܢܫ ܒܠܥ ܙܦܬܐ ܗܟܢܐ ܐܟܠ ܐܢܬ ܘܫܬܐ ܥܡܗ ܘܠܒܗ ܠܐ ܗܘܐ ܠܘܬܟ 8  ܘܠܚܡܐ ܕܐܟܠ ܐܢܬ ܡܬܝܒ ܐܢܬ ܠܗ ܘܡܚܒܠ ܐܢܬ ܡܠܝܟ ܒܣܝܡܬܐ 9  ܩܕܡ ܣܟܠܐ ܠܐ ܬܡܠܠ ܡܛܠ ܕܫܐܛ ܠܗܝܢ ܠܡܠܝܟ 10  ܠܐ ܬܫܢܐ ܬܚܘܡܐ ܕܡܢ ܥܠܡ ܘܒܚܩܠܐ ܕܝܬܡܐ ܠܐ ܬܥܘܠ 11  ܡܛܘܠ ܕܦܪܘܩܗܘܢ ܬܩܝܦ ܗܘ ܘܗܘ ܢܕܘܢ ܕܝܢܗܘܢ ܥܡܟ 12  ܐܥܠ ܠܒܟ ܠܡܪܕܘܬܐ ܘܐܕܢܟ ܠܡܐܡܪܐ ܕܝܕܥܬܐ 13  ܠܐ ܬܟܠܐ ܡܪܕܘܬܐ ܡܢ ܛܠܝܐ ܡܛܠ ܕܐܢ ܡܚܐ ܐܢܬ ܠܗ ܠܐ ܡܐܬ 14  ܐܢܬ ܓܝܪ ܡܚܐ ܐܢܬ ܠܗ ܒܫܒܛܐ ܘܢܦܫܗ ܡܢ ܫܝܘܠ ܡܦܨܐ ܐܢܬ܀ 15  ܒܪܝ ܐܢ ܚܟܝܡ ܠܒܟ ܐܦ ܠܒܝ ܕܝܠܝ ܢܚܕܐ 16  ܘܢܕܘܨܢ ܟܘܠܝܬܝ ܢܚܕܐ ܘܢܕܘܨ ܡܐ ܕܡܡܠܠܢ ܣܦܘܬܟ ܬܪܝܨܘܬܐ 17  ܠܐ ܢܛܢ ܠܒܟ ܒܚܛܝܐ ܐܠܐ ܒܕܚܠܬܗ ܕܡܪܝܐ ܟܠ ܝܘܡ 18  ܕܬܗܘܐ ܠܟ ܚܪܬܐ ܘܣܒܪܟ ܠܐ ܢܓܡܪ 19  ܫܡܥ ܒܪܝ ܘܗܘܝ ܚܟܝܡ ܘܬܕܘܨ ܬܪܥܝܬܝ ܒܠܒܟ 20  ܠܐ ܬܗܘܐ ܪܘܝ ܒܚܡܪܐ ܘܠܐ ܬܗܘܐ ܐܣܘܛ ܒܒܣܪܐ 21  ܡܛܠ ܕܕܪܘܝ ܒܚܡܪܐ ܘܐܣܘܛ ܒܒܣܪܐ ܢܐܒܕ ܘܕܕܡܟ ܢܠܒܫ ܒܪܕܥܬܐ 22  ܫܡܥ ܠܐܒܘܟ ܕܐܘܠܕܟ ܘܠܐ ܬܫܘܛ ܣܝܒܘܬܗ ܕܐܡܟ 23  ܩܘܫܬܐ ܩܢܝ ܘܠܐ ܬܙܒܢ ܚܟܡܬܐ ܘܡܪܕܘܬܐ ܘܣܘܟܠܐ 24  ܢܪܘܙ ܘܢܕܘܨ ܐܒܘܗܝ ܕܙܕܝܩܐ ܘܢܘܠܕ ܚܟܝܡܐ ܘܢܚܕܐ ܒܗ ܐܒܘܗܝ 25  ܘܢܚܕܘܢ ܒܟ ܐܒܘܟ ܘܐܡܟ ܘܬܕܘܨ ܝܠܕܬܟ 26  ܗܒ ܠܝ ܒܪܝ ܠܒܟ ܘܥܝܢܝܟ ܐܘܪܚܬܝ ܢܛܪܢ 27  ܓܘܡܨܐ ܗܝ ܓܝܪ ܥܡܝܩܐ ܙܢܝܬܐ ܘܒܪܐ ܕܐܘܠܨܢܐ ܢܘܟܪܝܬܐ 28  ܘܡܢ ܫܠܝܐ ܡܘܒܕܐ ܘܒܢܝܢܫܐ ܣܓܝܐܐ ܥܘܠܐ ܡܣܓܝܢ܀ 29  ܠܡܢ ܘܝܐ ܘܠܡܢ ܕܘܘܕܐ ܘܠܡܢ ܕܝܢܐ ܘܠܡܢ ܒܝܫܬܐ ܘܠܡܢ ܨܘܠܦܬܐ ܕܡܓܢ ܘܕܡܢ ܡܩܢܐܢ ܥܝܢܘܗܝ 30  ܐܠܐ ܕܐܝܠܝܢ ܕܡܘܚܪܝܢ ܒܚܡܪܐ ܘܡܥܩܒܝܢ ܐܝܟܐ ܕܐܝܬ ܒܝܬ ܡܫܬܝܝܐ ܠܐ ܬܗܘܐ ܪܘܝ ܒܚܡܪܐ ܐܠܐ ܡܠܠ ܥܡ ܐܢܫܐ ܙܕܝܩܐ ܘܗܘܝܬ ܡܗܠܟ ܥܡܗܘܢ ܘܡܡܠܠ 31  ܠܐ ܬܨܕ ܥܝܢܟ ܒܚܡܪܐ ܕܙܪܓܐ ܥܝܢܗ ܒܟܣܐ ܐܠܐ ܪܢܝ ܒܙܕܝܩܘܬܐ 32  ܡܛܠ ܕܚܪܬܗ ܕܚܡܪܐ ܐܝܟ ܡܚܘܬܐ ܗܝ ܕܚܘܝܐ ܘܐܝܟ ܚܪܡܢܐ ܕܦܪܚ 33  ܥܝܢܝܟ ܡܐ ܕܚܪ ܒܢܘܟܪܝܬܐ ܗܝܕܝܢ ܠܒܟ ܡܡܠܠ ܗܦܝܟܬܐ 34  ܘܗܘܐ ܐܢܬ ܠܟ ܐܝܟ ܗܘ ܕܫܟܝܒ ܒܠܒܗ ܕܝܡܐ ܘܐܝܟ ܡܠܚܐ ܒܡܚܫܘܠܐ ܪܒܐ 35  ܘܬܐܡܪ ܕܡܚܐܘܢܝ ܘܠܐ ܚܫܬ ܘܡܒܙܚܝܢ ܗܘܘ ܒܝ ܘܠܐ ܝܕܥ ܗܘܝܬ ܐܡܬܝ ܐܬܬܥܝܪ ܘܐܙܠ ܐܒܥܝܗ 

1  ܠܐ ܬܛܢ ܒܓܒܪܐ ܒܝܫܐ ܘܠܐ ܬܪܓ ܠܡܗܘܐ ܥܡܗܘܢ 2  ܡܛܠ ܕܒܝܫܬܐ ܗܘ ܪܢܐ ܠܒܗܘܢ ܘܥܘܠܐ ܡܡܠܠܢ ܣܦܘܬܗܘܢ 3  ܒܚܟܡܬܐ ܡܬܒܢܐ ܒܝܬܐ ܘܒܣܘܟܠܐ ܟܠܗ ܬܩܢ 4  ܘܒܝܕܥܬܐ ܡܬܡܠܝܢ ܬܘܘܢܐ ܟܠ ܩܢܝܢܐ ܘܐܝܩܪܐ ܘܒܘܣܡܐ 5  ܛܒ ܗܘ ܚܟܝܡܐ ܡܢ ܥܫܝܢܐ ܘܓܒܪܐ ܕܝܕܥܬܐ ܡܢ ܓܢܒܪ ܚܝܠܐ 6  ܒܓܘܪܓܐ ܡܬܥܒܕ ܩܪܒܐ ܘܦܘܪܩܢܐ ܒܣܘܓܐܐ ܕܡܠܟܐ 7  ܚܟܡܬܐ ܪܡܝܐ ܠܣܟܠܐ ܘܒܬܪܥܐ ܠܐ ܦܬܚ ܦܘܡܗ 8  ܕܡܬܚܫܒ ܠܡܒܐܫܘ ܓܒܪܐ ܥܘܠܐ ܡܬܩܪܐ 9  ܘܬܪܥܝܬܗ ܕܣܟܠܐ ܚܛܝܬܐ ܘܛܡܐܘܬܗ ܕܒܪܢܫܐ ܒܝܫܬܐ 10  ܘܠܥܘܠܐ ܒܝܫܬܐ ܬܕܒܪ ܐܢܘܢ ܒܝܘܡܐ ܕܐܘܠܨܢܐ 11  ܦܨܐ ܠܐܝܠܝܢ ܕܡܬܕܒܪܝܢ ܠܡܘܬܐ ܘܠܡܙܒܢ ܠܐܝܠܝܢ ܕܡܬܬܚܕܝܢ ܠܩܛܠܐ ܠܐ ܬܚܘܣ 12  ܘܐܢ ܬܐܡܪ ܕܠܐ ܝܕܥ ܐܢܐ ܕܥ ܕܬܪܥܝܬܐ ܕܠܒܐ ܐܠܗܐ ܒܨܐ ܘܕܢܛܪ ܢܦܫܟ ܗܘ ܝܕܥ ܘܦܪܥ ܠܒܪ ܐܢܫܐ ܐܝܟ ܥܒܕܘܗܝ 13  ܐܟܘܠ ܒܪܝ ܕܒܫܐ ܡܛܠ ܕܛܒ ܗܘ ܘܟܟܪܝܬܐ ܚܠܝܬܐ ܒܚܟܟ 14  ܗܟܢܐ ܐܦ ܚܟܡܬܐ ܠܢܦܫܟ ܬܫܟܚ ܘܬܗܘܐ ܠܟ ܚܪܬܐ ܘܣܒܪܟ ܠܐ ܢܬܦܣܩ 15  ܠܐ ܬܟܡܢ ܥܘܠܐ ܒܕܝܪܗ ܕܙܕܝܩܐ ܘܠܐ ܬܒܘܙ ܒܝܬ ܡܫܪܝܗ 16  ܡܛܠ ܕܫܒܥ ܙܒܢܝܢ ܢܦܠ ܙܕܝܩܐ ܘܩܐܡ ܘܪܫܝܥܐ ܒܒܝܫܬܐ ܢܣܬܚܦܘܢ 17  ܡܐ ܕܢܦܠ ܒܥܠܕܒܒܟ ܠܐ ܬܚܕܐ ܘܡܐ ܕܡܣܬܚܦ ܠܐ ܢܕܘܨ ܠܒܟ 18  ܕܠܐ ܢܚܙܐ ܡܪܝܐ ܘܢܬܒܐܫ ܒܥܝܢܘܗܝ ܘܢܗܦܟ ܪܘܓܙܗ ܡܢܗ 19  ܠܐ ܬܚܣܡ ܒܒܝܫܐ ܘܠܐ ܬܛܢ ܒܥܘܠܐ 20  ܡܛܠ ܕܠܒܝܫܐ ܠܐ ܗܘܝܐ ܠܗܘܢ ܚܪܬܐ ܘܫܪܓܐ ܕܥܘܠܐ ܢܕܥܟ 21  ܕܚܠ ܒܪܝ ܡܢ ܡܪܝܐ ܘܐܡܠܟ ܘܥܡ ܫܛܝܐ ܠܐ ܬܬܚܠܛ 22  ܡܢ ܫܠܝܐ ܓܝܪ ܐܬܐ ܬܒܪܗܘܢ ܘܣܘܦܐ ܕܫܢܝܗܘܢ ܡܢܘ ܝܕܥ 23  ܗܠܝܢ ܠܚܟܝܡܐ ܐܡܪ ܐܢܐ ܠܡܣܒ ܒܐܦܐ ܒܕܝܢܐ ܠܐ ܫܦܝܪ 24  ܐܦ ܠܐ ܠܡܐܡܪ ܠܥܘܠܐ ܕܙܕܝܩ ܐܢܬ ܢܠܘܛܘܢܗ ܥܡܡܐ ܘܢܨܚܝܢܗ ܐܡܘܬܐ 25  ܘܡܣܟܢܐ ܢܬܒܣܡܘܢ ܘܥܠܝܗܘܢ ܬܐܬܐ ܒܘܪܟܬܐ ܛܒܬܐ 26  ܘܣܦܘܬܐ ܢܢܫܩܘܢ ܕܐܝܠܝܢ ܕܡܟܣܢܝܢ 27  ܛܝܒ ܒܫܘܩܐ ܥܒܕܝܟ ܘܥܬܕ ܒܚܩܠܟ ܘܒܬܪܟܢ ܬܒܢܐ ܒܝܬܟ 28  ܠܐ ܬܗܘܐ ܣܗܕܐ ܕܓܠܐ ܥܠ ܚܒܪܟ ܘܠܐ ܬܦܬܦܬܝܘܗܝ ܒܣܦܘܬܟ 29  ܘܠܐ ܬܐܡܪ ܕܐܥܒܕ ܠܗ ܐܝܟ ܕܥܒܕ ܠܝ ܘܐܦܪܥܝܘܗܝ ܐܝܟ ܥܒܕܘܗܝ 30  ܥܠ ܚܩܠܗ ܕܓܒܪܐ ܚܒܢܢܐ ܥܒܪܬ ܘܥܠ ܟܪܡܗ ܕܒܪܢܫܐ ܚܣܝܪ ܠܒܐ 31  ܘܣܠܩ ܟܠܗ ܐܬܡܠܝ ܝܥܪܐ ܘܟܣܝܘ ܐܦܘܗܝ ܚܘܠܕܐ ܘܣܝܓܘܗܝ ܕܟܐܦܐ ܐܣܬܚܦܘ 32  ܘܚܙܝܬ ܐܢܐ ܘܣܡܬ ܒܠܒܝ ܘܩܒܠܬ ܡܪܕܘܬܐ 33  ܘܐܢ ܩܠܝܠ ܬܢܘܡ ܘܩܠܝܠ ܬܕܡܟ ܘܩܠܝܠ ܬܣܝܡ ܐܝܕܟ ܥܠ ܚܕܝܟ 34  ܬܐܙܠ ܩܕܡܝܟ ܡܣܟܢܘܬܐ ܘܬܕܪܟܟ ܨܪܝܟܘܬܐ ܐܝܟ ܓܒܪܐ ܛܒܠܪܐ 

1  ܐܦ ܗܠܝܢ ܡܬܠܘܗܝ ܕܫܠܝܡܘܢ ܥܡܝܩܐ ܕܟܬܒܘ ܪܚܡܘܗܝ ܕܚܙܩܝܐ ܡܠܟܐ ܕܝܗܘܕܐ 2  ܬܫܒܘܚܬܗ ܕܐܠܗܐ ܡܢ ܕܡܛܫܐ ܡܠܬܐ ܘܬܫܒܘܚܬܗ ܕܡܠܟܐ ܡܢ ܕܒܨܐ ܡܠܬܐ 3  ܫܡܝܐ ܪܡܝܢ ܘܐܪܥܐ ܥܡܝܩܐ ܘܠܒܗ ܕܡܠܟܐ ܠܐ ܡܬܒܨܐ 4  ܓܒܘ ܣܘܠܐܢܐ ܡܢ ܣܐܡܐ ܕܢܦܘܩ ܡܐܢܐ ܟܕ ܕܟܐ 5  ܢܬܬܒܪܘܢ ܥܘܠܐ ܡܢ ܩܕܡ ܡܠܟܐ ܘܢܬܩܢ ܟܘܪܣܝܗ ܒܙܕܝܩܘܬܐ 6  ܠܐ ܬܫܬܒܗܪ ܩܕܡ ܡܠܟܐ ܘܒܕܘܟܬܐ ܕܪܘܪܒܢܐ ܠܐ ܬܩܘܡ 7  ܫܦܝܪ ܗܘ ܓܝܪ ܕܢܐܡܪ ܠܟ ܐܬܩܪܒ ܠܥܠ ܛܒ ܡܢ ܕܢܡܟܟܟ ܩܕܡ ܫܠܝܛܐ ܡܕܡ ܕܚܙܝ ܥܝܢܝܟ ܗܘ ܐܡܪ 8  ܘܠܐ ܬܦܘܩ ܠܡܕܢ ܡܣܪܗܒܐܝܬ ܕܠܐ ܟܕ ܬܕܘܢ ܒܐܚܪܝܬܐ ܢܚܣܕܟ ܪܚܡܟ 9  ܕܝܢܟ ܕܘܢ ܥܡ ܚܒܪܟ ܘܪܐܙܐ ܐܚܪܢܐ ܠܐ ܬܓܠܐ 10  ܕܠܐ ܡܢ ܕܫܡܥ ܢܚܣܕܟ ܘܢܪܢܘܢ ܒܟ ܣܓܝܐܐ 11  ܚܙܘܪܐ ܕܕܗܒܐ ܒܢܓܘܕܐ ܕܣܐܡܐ ܕܡܡܠܠ ܡܠܬܐ 12  ܩܕܫܐ ܕܕܗܒܐ ܘܣܪܕܘܢ ܛܒܐ ܗܟܢܐ ܡܟܣܢܘܬܐ ܕܚܟܝܡܐ ܠܐܕܢܐ ܕܫܡܥܐ 13  ܐܟܙܢܐ ܕܡܐ ܕܢܚܬ ܬܠܓܐ ܒܝܘܡܐ ܕܚܨܕܐ ܡܦܝܓ ܚܘܡܐ ܗܟܢܐ ܐܝܙܓܕܐ ܡܗܝܡܢܐ ܠܡܫܕܪܘܗܝ ܘܢܦܫܐ ܕܡܪܘܗܝ ܡܗܦܟ 14  ܐܟܙܢܐ ܕܡܐ ܕܐܝܬ ܥܢܢܐ ܘܪܘܚܐ ܘܡܛܪܐ ܠܝܬ ܗܟܢܐ ܗܘ ܓܒܪܐ ܕܡܫܬܒܗܪ ܒܡܘܗܒܬܐ ܕܓܠܬܐ 15  ܒܢܓܝܪܘܬ ܪܘܚܐ ܡܫܕܠ ܫܠܝܛܐ ܘܒܠܫܢܐ ܪܟܝܟܐ ܬܒܪ ܓܪܡܐ 16  ܡܐ ܕܐܫܟܚܬ ܕܒܫܐ ܡܣܬܟ ܐܟܘܠ ܕܠܐ ܟܕ ܬܣܒܥ ܬܬܝܒܝܘܗܝ 17  ܠܐ ܬܬܟܒ ܪܓܠܟ ܠܒܝܬ ܪܚܡܟ ܕܠܐ ܢܣܒܥܟ ܘܢܣܢܝܟ 18  ܐܝܟ ܦܕܘܥܐ ܘܣܝܦܐ ܘܓܐܪܐ ܫܢܝܢܐ ܗܟܢܐ ܗܘ ܓܒܪܐ ܕܡܣܗܕ ܣܗܕܘܬܐ ܕܓܠܬܐ ܥܠ ܚܒܪܗ 19  ܐܝܟ ܫܢܐ ܕܒܝܫܐ ܘܐܝܟ ܪܓܠܐ ܡܙܥܬܐ ܗܟܢܐ ܗܘ ܬܘܟܠܢܗ ܕܕܓܠܐ ܒܝܘܡܐ ܕܐܘܠܨܢܐ 20  ܡܢ ܕܫܩܠ ܡܪܛܘܛܐ ܡܢ ܚܒܪܗ ܒܝܘܡܐ ܕܩܪܬܐ ܐܝܟ ܗܘ ܗܘ ܕܪܡܐ ܚܠܐ ܥܠ ܝܬܪܐ ܘܡܨܪܦ ܠܠܒܐ ܟܝܒܐ ܐܝܟ ܣܣܐ ܠܡܐܢܐ ܘܐܝܟ ܒܠܛܝܬܐ ܠܩܝܣܐ ܗܟܢܐ ܟܪܝܘܬܐ ܡܗܪܐ ܠܠܒܗ ܕܓܒܪܐ 21  ܐܢ ܟܦܢ ܒܥܠܕܒܒܟ ܐܘܟܠܝܗܝ ܘܐܢ ܨܗܐ ܐܫܩܝܗܝ 22  ܘܟܕ ܗܠܝܢ ܬܥܒܕ ܠܗ ܓܘܡܪܐ ܕܢܘܪܐ ܚܕܐ ܐܢܬ ܥܠ ܪܝܫܗ ܘܡܪܝܐ ܦܪܥ ܠܟ 23  ܐܝܟ ܕܪܘܚܐ ܓܪܒܝܐ ܒܛܢܐ ܡܛܪܐ ܗܟܢܐ ܐܦܐ ܒܝܫܬܐ ܘܠܫܢܐ ܡܛܫܝܐ 24  ܫܦܝܪ ܠܡܥܡܪ ܥܠ ܩܪܢܐ ܕܐܓܪܐ ܡܢ ܕܠܡܥܡܪ ܥܡ ܐܢܬܬܐ ܢܨܝܬܐ ܘܒܒܝܬܐ ܕܦܠܓܘܬܐ 25  ܐܝܟ ܙܢܐ ܕܡܝܐ ܩܪܝܪܐ ܠܢܦܫܐ ܨܗܝܬܐ ܗܟܢܐ ܗܘ ܛܒܐ ܫܦܝܪܐ ܕܐܬܐ ܡܢ ܐܪܥܐ ܪܚܝܩܬܐ 26  ܐܝܟ ܕܣܟܪ ܐܢܫ ܡܒܘܥܐ ܘܡܦܩܢܐ ܕܡܝܐ ܡܚܒܠ ܗܟܢܐ ܗܘ ܙܕܝܩܐ ܡܐ ܕܢܦܠ ܩܕܡ ܥܘܠܐ 27  ܠܡܐܟܠ ܕܒܫܐ ܣܓܝ ܠܐ ܫܦܝܪ ܐܦ ܠܐ ܠܡܒܨܐ ܡܠܐ ܡܫܒܚܬܐ 28  ܐܝܟ ܡܕܝܢܬܐ ܬܪܝܥܬܐ ܕܠܝܬ ܠܗ ܫܘܪܐ ܗܟܢܐ ܗܘ ܓܒܪܐ ܕܠܐ ܢܓܝܪܐ ܪܘܚܗ 

1  ܐܝܟ ܬܠܓܐ ܒܩܝܛܐ ܘܐܝܟ ܡܛܪܐ ܒܚܨܕܐ ܗܟܢܐ ܠܐ ܝܐܐ ܐܝܩܪܐ ܠܣܟܠܐ 2  ܐܝܟ ܨܦܪܐ ܘܚܝܘܬ ܟܢܦܐ ܕܦܪܚܢ ܒܐܐܪ ܗܟܢܐ ܠܘܛܬܐ ܣܪܝܩܬܐ ܦܗܝܐ 3  ܫܘܛܐ ܠܣܘܣܝܐ ܘܙܩܬܐ ܠܚܡܪܐ ܗܟܢܐ ܐܦ ܙܩܬܐ ܠܓܒܪܐ ܣܟܠܐ 4  ܠܐ ܬܬܠ ܦܬܓܡܐ ܠܣܟܠܐ ܐܝܟ ܣܟܠܘܬܗ ܕܠܐ ܐܦ ܐܢܬ ܬܬܕܡܐ ܠܗ 5  ܐܠܐ ܡܠܠ ܥܡ ܣܟܠܐ ܐܝܟ ܚܟܝܡܘܬܟ ܕܠܐ ܢܣܒܪ ܒܢܦܫܗ ܕܚܟܝܡ ܗܘ 6  ܡܢ ܬܚܝܬ ܪܓܠܗ ܫܬܐ ܥܘܠܐ ܡܢ ܕܡܫܕܪ ܡܠܬܐ ܒܝܕ ܣܟܠܐ 7  ܐܢ ܬܬܠ ܗܠܟܬܐ ܠܚܓܝܪܐ ܬܩܒܠ ܡܠܬܐ ܡܢ ܦܘܡܗ ܕܣܟܠܐ 8  ܐܝܟ ܟܐܦܐ ܒܩܠܥܐ ܗܟܢܐ ܡܢ ܕܡܫܒܚ ܠܣܟܠܐ 9  ܟܘܒܐ ܝܥܘ ܒܐܝܕܗ ܕܪܘܝܐ ܘܫܛܝܘܬܐ ܒܦܘܡܗ ܕܣܟܠܐ 10  ܣܓܝ ܚܐܫ ܒܣܪܗ ܕܣܟܠܐ ܘܪܘܝܐ ܥܒܪ ܝܡܐ 11  ܐܝܟ ܟܠܒܐ ܕܗܦܟ ܥܠ ܬܝܘܒܗ ܗܟܢܐ ܗܘ ܣܟܠܐ ܕܫܛܐ ܒܣܟܠܘܬܗ 12  ܐܢ ܚܙܝܬ ܓܒܪܐ ܕܚܟܝܡ ܒܥܝܢܝ ܢܦܫܗ ܦܩܚ ܣܟܠܐ ܛܒ ܡܢܗ܀ 13  ܐܡܪ ܚܒܢܢܐ ܡܐ ܕܡܫܬܕܪ ܐܪܝܐ ܒܐܘܪܚܐ ܘܐܪܝܐ ܒܝܬ ܫܘܩܐ 14  ܐܝܟ ܬܪܥܐ ܕܡܬܟܪܟ ܥܠ ܨܝܪܬܗ ܗܟܢܐ ܚܒܢܢܐ ܡܬܗܦܟ ܒܥܪܣܗ 15  ܚܒܢܢܐ ܕܡܛܫܐ ܐܝܕܘܗܝ ܒܥܘܒܗ ܢܠܐܐ ܕܢܘܒܠ ܐܢܝܢ ܠܦܘܡܗ 16  ܚܒܢܢܐ ܚܟܝܡ ܒܥܝܢܝ ܢܦܫܗ ܛܒ ܡܢ ܫܒܥܐ ܝܗܒܝ ܛܥܡܐ 17  ܕܡܠܛ ܒܕܝܢܐ ܕܠܐ ܕܝܠܗ ܐܝܟ ܗܘ ܗܘ ܕܐܚܝܕ ܒܐܕܢܘܗܝ ܕܟܠܒܐ 18  ܐܝܟ ܙܢܐ ܕܫܒܗܪܢܐ ܡܫܕܝܢ ܡܠܐ ܐܝܟ ܓܐܪܐ ܫܢܝܢܐ ܕܡܘܬܐ 19  ܗܟܢܐ ܗܘ ܓܒܪܐ ܕܢܟܠ ܠܚܒܪܗ ܘܡܐ ܕܐܣܬܟܠܘܗܝ ܐܡܪ ܡܓܚܟ ܓܚܟܬ 20  ܡܐ ܕܠܝܬ ܩܝܣܐ ܕܥܟܐ ܢܘܪܐ ܘܐܬܪ ܕܠܝܬ ܫܓܘܫܐ ܫܠܝܐ ܡܨܘܬܐ 21  ܛܪܛܩܠ ܠܓܘܡܪܐ ܘܩܝܣܐ ܠܢܘܪܐ ܘܓܒܪܐ ܛܪܟܢܐ ܡܓܪܓ ܗܪܬܐ 22  ܡܠܘܗܝ ܕܛܪܟܢܐ ܫܓܫܢ ܘܢܚܬܢ ܠܬܘܘܢܐ ܕܠܒܐ 23  ܐܝܟ ܣܐܡܐ ܡܣܠܝܐ ܕܩܪܝܡ ܥܠ ܚܨܦܐ ܗܟܢܐ ܣܦܘܬܐ ܕܝܩܕܢ ܘܠܒܐ ܒܝܫܐ 24  ܡܢ ܣܦܘܬܗ ܡܬܝܕܥ ܣܢܐܐ ܘܒܓܘܗ ܟܡܝܢ ܟܡܐܢܐ 25  ܘܐܢ ܡܡܟ ܩܠܗ ܠܐ ܬܗܝܡܢܝܘܗܝ ܡܛܠ ܕܫܒܥ ܒܝܫܢ ܐܝܬ ܒܓܘܗ 26  ܕܡܟܣܐ ܣܢܐܬܐ ܒܠܒܗ ܬܬܓܠܐ ܒܝܫܬܗ ܒܟܢܘܫܬܐ 27  ܕܚܦܪ ܓܘܡܨܐ ܢܦܠ ܒܗ ܘܕܡܥܓܠ ܟܐܦܐ ܥܠܘܗܝ ܬܗܦܘܟ 28  ܠܫܢܐ ܕܓܠܐ ܣܢܐ ܩܘܫܬܐ ܘܦܘܡܐ ܛܪܟܢܐ ܥܒܕ ܫܓܘܫܝܐ 

1  ܠܐ ܬܫܬܒܗܪ ܠܝܘܡܐ ܕܡܚܪ ܠܐ ܓܝܪ ܝܕܥ ܐܢܬ ܡܢܐ ܝܠܕ 2  ܢܫܒܚܟ ܢܘܟܪܝܐ ܘܠܐ ܦܘܡܟ ܘܐܚܪܢܐ ܘܠܐ ܣܦܘܬܟ 3  ܝܩܝܪܐ ܟܐܦܐ ܘܢܛܠ ܚܠܐ ܘܪܘܓܙܗ ܕܣܟܠܐ ܝܩܝܪ ܡܢ ܬܪܝܗܘܢ 4  ܡܪܚܘܬܐ ܗܝ ܚܡܬܐ ܘܚܐܦܐ ܪܘܓܙܐ ܘܡܢܘ ܢܩܘܡ ܩܕܡ ܛܢܢܐ 5  ܛܒܐ ܗܝ ܡܟܣܢܘܬܐ ܕܓܠܝܐ ܡܢ ܪܚܡܘܬܐ ܕܡܛܫܝܐ 6  ܫܦܝܪܢ ܡܚܘܬܗ ܕܪܚܡܐ ܡܢ ܢܘܫܩܬܗ ܕܒܥܠܕܒܒܐ 7  ܢܦܫܐ ܕܣܒܥܐ ܕܝܫܐ ܟܟܪܝܬܐ ܘܢܦܫܐ ܟܦܢܬܐ ܐܦ ܡܪܝܪܬܐ ܚܠܝܢ ܐܢܝܢ ܠܗ 8  ܐܝܟ ܨܦܪܐ ܕܡܫܢܝܐ ܩܢܗ ܗܟܢܐ ܗܘ ܓܒܪܐ ܕܙܐܥ ܡܢ ܕܘܟܬܗ 9  ܐܝܟ ܡܫܚܐ ܘܒܣܡܐ ܕܡܚܕܝܢ ܠܒܐ ܗܟܢܐ ܗܘ ܡܢ ܕܡܒܣܡ ܠܚܒܪܗ ܒܡܠܟܐ ܕܢܦܫܗ 10  ܪܚܡܟ ܘܪܚܡܗ ܕܐܒܘܟ ܠܐ ܬܫܒܘܩ ܘܠܒܝܬ ܐܚܘܟ ܠܐ ܬܥܘܠ ܒܝܘܡܐ ܕܬܒܪܟ ܛܒ ܗܘ ܫܒܒܐ ܕܩܪܝܒ ܡܢ ܐܚܐ ܕܪܚܝܩ 11  ܐܬܚܟܡ ܒܪܝ ܘܚܕܐ ܠܒܝ ܘܒܛܠ ܡܢܝ ܚܣܕܐ ܕܡܚܣܕܢܝ 12  ܥܪܝܡܐ ܚܙܐ ܒܝܫܬܐ ܘܐܬܛܫܝ ܫܒܪܐ ܕܝܢ ܥܒܪܘ ܥܠܝܗ ܘܚܣܪܘ 13  ܡܬܢܣܒ ܡܪܛܘܛܗ ܕܡܢ ܕܥܪܒ ܠܢܘܟܪܝܐ ܘܥܠ ܐܦܝ ܢܘܟܪܝܐ ܡܫܟܢܗ 14  ܕܡܒܪܟ ܠܚܒܪܗ ܒܫܘܦܪܢܘܬܐ ܒܩܠܐ ܪܡܐ ܠܐ ܗܘܐ ܦܪܝܫ ܡܢ ܗܘ ܕܠܐܛ 15  ܐܝܟ ܕܠܦܐ ܕܢܛܦ ܒܝܘܡܐ ܕܣܓܪܐ ܗܟܢܐ ܗܝ ܐܢܬܬܐ ܢܨܝܬܐ 16  ܪܘܚܐ ܓܪܒܝܐ ܩܫܝܐ ܘܒܫܡܐ ܕܝܡܝܢܐ ܡܬܩܪܝܐ 17  ܦܪܙܠܐ ܠܦܪܙܠܐ ܠܛܫ ܘܓܒܪܐ ܠܛܫ ܦܪܨܘܦܐ ܕܚܒܪܗ 18  ܕܢܛܪ ܬܬܐ ܢܐܟܘܠ ܡܢ ܦܐܪܝܗ ܘܕܙܗܝܪ ܒܡܪܗ ܢܫܬܒܚ 19  ܐܝܟ ܕܠܐ ܕܡܝܢ ܦܪܨܘܦܐ ܠܦܪܨܘܦܐ ܗܟܢܐ ܠܐ ܕܡܝܢ ܠܒܘܬܐ ܠܠܒܘܬܐ 20  ܫܝܘܠ ܘܐܒܕܢܐ ܠܐ ܣܒܥܝܢ ܗܟܢܐ ܐܦ ܥܝܢܗܘܢ ܕܒܢܝ ܐܢܫܐ ܠܐ ܣܒܥܐ 21  ܨܪܦܐ ܒܩܐ ܠܣܐܡܐ ܘܟܘܪܐ ܠܕܗܒܐ ܘܓܒܪܐ ܡܢ ܦܘܡܐ ܕܡܫܒܚܢܘܗܝ ܠܒܐ ܕܥܘܠܐ ܒܥܐ ܒܝܫܬܐ ܘܠܒܐ ܕܟܐܢܐ ܒܥܐ ܝܕܥܬܐ 22  ܐܢ ܡܚܐ ܐܢܬ ܠܣܟܠܐ ܒܓܘ ܟܢܘܫܬܐ ܡܕܡ ܠܐ ܡܘܬܪ ܐܢܬ ܠܗ ܐܦ ܠܐ ܡܥܒܪ ܐܢܬ ܣܟܠܘܬܗ܀ 23  ܡܐ ܕܪܥܐ ܐܢܬ ܕܥ ܐܦܝ ܥܢܟ ܘܣܡ ܠܒܟ ܥܠ ܓܙܪܟ 24  ܡܛܠ ܕܠܐ ܗܘܐ ܠܥܠܡ ܐܘܚܕܢܐ ܘܐܦܠܐ ܡܫܠܡ ܕܪܐ ܠܕܪܐ 25  ܫܘܚ ܥܡܝܪܐ ܘܐܬܚܙܝ ܬܕܐܐ ܘܐܬܟܢܫ ܥܣܒܐ ܕܛܘܪܐ 26  ܐܡܪܐ ܠܠܒܘܫܟ ܘܓܕܝܐ ܠܡܐܟܘܠܬܟ 27  ܘܚܠܒܐ ܕܥܙܐ ܠܡܐܟܘܠܬܟ ܘܠܡܐܟܘܠܬܐ ܕܒܝܬܟ 

1  ܢܥܪܩܘܢ ܥܘܠܐ ܟܕ ܠܝܬ ܕܪܕܦ ܠܗܘܢ ܘܙܕܝܩܐ ܐܝܟ ܐܪܝܐ ܢܬܬܟܠܘܢ 2  ܒܥܘܠܗ ܕܐܪܥܐ ܣܓܝܢ ܫܠܝܛܢܝܗ ܘܒܢܝ ܐܢܫܐ ܙܕܝܩܐ ܕܝܕܥܝܢ ܟܐܢܘܬܐ ܢܓܪܘܢ 3  ܓܒܪܐ ܡܣܟܢܐ ܕܬܐܟ ܠܡܣܟܢܐ ܐܝܟ ܡܛܪܐ ܚܒܝܛܐ ܕܠܝܬ ܒܗ ܝܘܬܪܢ 4  ܐܝܠܝܢ ܕܫܒܩܝܢ ܢܡܘܣܐ ܡܫܬܒܚܝܢ ܒܥܘܠܐ ܘܐܝܠܝܢ ܕܢܛܪܝܢ ܢܡܘܣܐ ܡܥܫܢܝܢ ܢܦܫܗܘܢ 5  ܓܒܪܐ ܒܝܫܐ ܠܐ ܡܣܬܟܠܝܢ ܕܝܢܐ ܘܕܒܥܝܢ ܠܡܪܝܐ ܝܕܥܝܢ ܟܠܗܝܢ ܛܒܬܐ 6  ܡܣܟܢܐ ܡܗܠܟ ܒܬܡܝܡܘܬܐ ܘܥܬܝܪܐ ܡܥܩܡܢ ܐܘܪܚܬܗ 7  ܕܢܛܪ ܢܡܘܣܐ ܒܪܐ ܗܘ ܣܟܘܠܬܢܐ ܘܕܦܠܚ ܣܪܝܩܘܬܐ ܡܒܗܬ ܠܐܒܘܗܝ 8  ܕܡܣܓܐ ܩܢܝܢܗ ܡܢ ܩܨܨܐ ܘܡܢ ܪܒܝܬܐ ܢܫܒܩܝܘܗܝ ܠܡܢ ܕܡܪܚܡ ܥܠ ܡܣܟܢܐ 9  ܕܡܣܟܪ ܐܕܢܘܗܝ ܕܠܐ ܢܫܡܥ ܢܡܘܣܐ ܐܦ ܨܠܘܬܗ ܛܡܐܐ ܗܝ 10  ܕܡܛܥܐ ܬܪܝܨܐ ܒܐܘܪܚܐ ܒܝܫܬܐ ܒܓܘܡܨܐ ܢܦܠ ܘܬܡܝܡܐ ܢܐܪܬܘܢ ܛܒܬܐ 11  ܓܒܪܐ ܥܬܝܪܐ ܚܟܝܡ ܒܥܝܢܝ ܢܦܫܗ ܘܡܣܟܢܐ ܣܟܘܠܬܢܐ ܒܣܪ ܠܗ 12  ܒܥܘܫܢܐ ܕܙܕܝܩܐ ܣܓܝܐ ܬܫܒܘܚܬܐ ܘܒܩܘܡܐ ܕܥܘܠܐ ܡܬܒܨܪܐ 13  ܒܪ ܐܢܫܐ ܕܡܟܣܐ ܥܘܠܗ ܠܐ ܢܨܠܚ ܘܕܡܘܕܐ ܒܚܛܗܘܗܝ ܘܥܒܪ ܡܢܗܘܢ ܢܬܪܚܡ ܥܠܘܗܝ ܐܠܗܐ 14  ܛܘܒܘܗܝ ܠܒܪܢܫܐ ܕܕܚܠ ܒܟܠܙܒܢ ܘܐܝܢܐ ܕܡܩܫܐ ܠܒܗ ܢܦܠ ܒܒܝܫܬܐ 15  ܐܪܝܐ ܢܗܡ ܘܕܒܐ ܝܗܒܬ ܩܠܐ ܕܐܫܬܠܛ ܥܘܠܐ ܥܠ ܥܡܐ ܡܣܟܢܐ 16  ܫܠܝܛܐ ܚܣܝܪ ܪܥܝܢܐ ܣܓܝܐܝܢ ܬܘܟܘܗܝ ܘܐܝܢܐ ܕܣܢܐ ܢܟܠܐ ܢܓܪܘܢ ܝܘܡܬܗ 17  ܒܪܢܫܐ ܕܚܫܝܫ ܒܕܡܐ ܕܢܦܫܐ ܥܕܡܐ ܠܓܒܝܐ ܢܥܪܘܩ ܘܠܐ ܢܥܕܪܘܢܗ 18  ܕܡܗܠܟ ܕܠܐ ܡܘܡ ܢܬܦܪܩ ܘܕܡܥܩܡܢ ܐܘܪܚܬܗ ܢܦܠ ܒܓܘܡܨܐ 19  ܕܦܠܚ ܒܐܪܥܐ ܢܣܒܥ ܠܚܡܐ ܘܕܪܗܛ ܒܬܪ ܣܪܝܩܘܬܐ ܢܣܒܥ ܡܣܟܢܘܬܐ 20  ܓܒܪܐ ܡܗܝܡܢܐ ܣܓܝܐܢ ܒܘܪܟܬܗ ܘܒܝܫܐ ܒܥܘܠܗ ܠܐ ܢܬܚܣܐ 21  ܓܒܪܐ ܕܢܣܒ ܒܐܦܐ ܠܐ ܫܦܝܪ ܒܩܨܝܐ ܓܝܪ ܕܠܚܡܐ ܡܫܠܡ ܓܒܪܐ 22  ܡܣܬܪܗܒ ܠܡܥܬܪ ܓܒܪܐ ܕܒܝܫܐ ܥܝܢܗ ܘܠܐ ܝܕܥ ܕܚܘܣܪܢܐ ܐܬܐ ܥܠܘܗܝ 23  ܕܡܟܣ ܠܒܪܢܫܐ ܪܚܡܐ ܡܫܟܚ ܛܒ ܡܢ ܗܘ ܕܡܦܠܓ ܒܠܫܢܗ 24  ܕܚܛܦ ܡܢ ܐܒܘܗܝ ܘܡܢ ܐܡܗ ܘܐܡܪ ܕܠܝܬ ܠܝ ܚܛܗܐ ܫܘܬܦܐ ܗܘ ܕܓܒܪܐ ܥܘܠܐ 25  ܓܒܪܐ ܝܥܢܐ ܡܓܪܓ ܚܪܢܐ ܘܕܡܬܬܟܠ ܥܠ ܡܪܝܐ ܢܕܗܢ 26  ܕܬܟܝܠ ܥܠ ܠܒܗ ܣܟܠܐ ܗܘ ܘܕܡܗܠܟ ܒܬܡܝܡܘܬܐ ܢܬܦܨܐ 27  ܕܝܗܒ ܠܡܣܟܢܐ ܠܐ ܢܚܣܪ ܠܗ ܘܕܡܪܟܢ ܥܝܢܘܗܝ ܡܢ ܡܣܟܢܐ ܬܣܓܐ ܠܘܛܬܗ 28  ܒܩܘܡܐ ܕܥܘܠܐ ܡܬܛܫܐ ܒܪܢܫܐ ܘܒܐܒܕܢܗܘܢ ܢܣܓܘܢ ܙܕܝܩܐ 

1  ܓܒܪܐ ܕܠܐ ܡܩܒܠ ܡܟܣܢܘܬܐ ܘܩܫܐ ܩܕܠܗ ܒܥܓܠ ܢܬܬܒܪ ܘܠܐ ܬܗܘܐ ܠܗ ܐܣܝܘܬܐ 2  ܒܣܘܓܐܐ ܕܙܕܝܩܐ ܣܓܐ ܥܡܐ ܘܒܫܘܠܛܢܐ ܕܥܘܠܐ ܢܬܬܢܚ ܥܡܐ 3  ܓܒܪܐ ܕܪܚܡ ܚܟܡܬܐ ܢܚܕܐ ܠܐܒܘܗܝ ܘܕܪܥܐ ܒܙܢܝܘܬܐ ܢܘܒܕ ܩܢܝܢܗ 4  ܡܠܟܐ ܒܕܝܢܐ ܡܩܝܡ ܐܪܥܐ ܘܓܒܪܐ ܥܘܠܐ ܡܚܣܪ ܠܗ 5  ܓܒܪܐ ܕܡܬܦܠܓ ܥܠ ܚܒܪܗ ܡܨܝܕܬܐ ܦܪܣ ܥܠ ܗܠܟܬܗ 6  ܓܒܪܐ ܒܝܫܐ ܒܥܘܠܗ ܡܬܬܨܝܕ ܘܙܕܝܩܐ ܢܫܒܚ ܘܢܚܕܐ 7  ܙܕܝܩܐ ܓܝܪ ܝܕܥ ܕܝܢܐ ܕܡܣܟܢܐ ܘܥܘܠܐ ܠܐ ܡܣܬܟܠ ܝܕܥܬܐ 8  ܓܒܪܐ ܡܡܝܩܢܐ ܡܘܩܕܝܢ ܟܪܟܐ ܘܚܟܝܡܐ ܡܗܦܟܝܢ ܪܘܓܙܐ 9  ܓܒܪܐ ܚܟܝܡܐ ܕܐܢ ܥܡ ܓܒܪܐ ܣܟܠܐ ܘܪܓܙ ܘܓܚܟ ܘܠܐ ܡܬܬܦܝܪ 10  ܓܒܪܐ ܐܫܕܝ ܕܡܐ ܣܢܝܢ ܠܚܣܝܐ ܘܙܕܝܩܐ ܪܚܡܝܢ ܠܗ 11  ܚܡܬܗ ܟܠܗ ܡܦܩ ܣܟܠܐ ܘܚܟܝܡܐ ܒܪܥܝܢܗ ܡܬܚܫܒ 12  ܫܠܝܛܐ ܕܫܡܥ ܡܠܬܐ ܕܓܠܬܐ ܟܠܗܘܢ ܦܠܚܘܗܝ ܥܘܠܝܢ ܐܢܘܢ 13  ܡܣܟܢܐ ܘܡܟܐܒܐ ܦܓܥܘ ܚܕ ܒܚܕ ܘܡܪܝܐ ܡܢܗܪ ܥܝܢܐ ܕܬܪܝܗܘܢ 14  ܡܠܟܐ ܕܕܐܢ ܒܩܘܫܬܐ ܟܘܪܣܝܗ ܒܕܝܢܐ ܢܬܩܢ 15  ܫܒܛܐ ܘܡܟܣܢܘܬܐ ܝܗܒܝܢ ܚܟܡܬܐ ܘܛܠܝܐ ܕܠܐ ܪܕܐ ܡܒܗܬ ܠܐܡܗ 16  ܒܣܘܓܐܗܘܢ ܕܥܘܠܐ ܣܓܐ ܥܘܠܐ ܘܙܕܝܩܐ ܢܚܕܘܢ ܒܡܦܘܠܬܗܘܢ 17  ܪܕܝ ܒܪܟ ܘܢܢܝܚܟ ܘܢܒܣܡ ܢܦܫܟ 18  ܒܣܘܓܐܐ ܕܥܘܠܐ ܡܬܬܪܥ ܥܡܐ ܘܕܢܛܪ ܢܡܘܣܐ ܛܘܒܘܗܝ 19  ܒܡܠܐ ܠܐ ܡܬܪܕܐ ܥܒܕܐ ܝܕܥ ܓܝܪ ܕܠܐ ܒܠܥ 20  ܐܢ ܚܙܝܬ ܓܒܪܐ ܕܡܣܪܗܒ ܒܡܠܘܗܝ ܕܥ ܕܛܒ ܗܘ ܡܢܗ ܣܟܠ 21  ܕܡܬܦܢܩ ܡܢ ܛܠܝܘܬܗ ܥܒܕܐ ܢܗܘܐ ܘܒܐܚܪܝܬܗ ܢܬܬܢܚ 22  ܓܒܪܐ ܚܡܬܢܐ ܡܓܪܓ ܕܝܢܐ ܘܓܒܪܐ ܪܓܘܙܬܢܐ ܡܣܓܐ ܥܘܠܐ 23  ܪܡܘܬܗ ܕܒܪ ܐܢܫܐ ܬܡܟܟܝܘܗܝ ܘܡܟܝܟܘܬܗ ܬܣܓܐ ܠܗ ܐܝܩܪܐ܀ 24  ܕܦܠܓ ܥܡ ܓܢܒܐ ܣܢܐ ܢܦܫܗ ܘܦܣܩܝܢ ܥܠܘܗܝ ܡܘܡܬܐ ܘܠܐ ܡܘܕܐ 25  ܥܘܠܗ ܕܓܒܪܐ ܥܒܕ ܠܗ ܬܘܩܠܬܐ ܘܕܬܟܝܠ ܥܠ ܡܪܝܐ ܢܥܫܢ 26  ܣܓܝܐܐ ܕܒܥܝܢ ܐܦܝ ܫܠܝܛܐ ܘܡܢ ܡܪܝܐ ܗܘ ܕܝܢܗ ܕܓܒܪܐ 27  ܛܡܐ ܗܘ ܠܙܕܝܩܐ ܓܒܪܐ ܥܘܠܐ ܘܐܘܪܚܐ ܬܪܝܨܬܐ ܛܡܐܐ ܗܝ ܠܥܘܠܐ܀ 

1  ܡܠܘܗܝ ܕܐܓܘܪ ܒܪ ܝܩܝ ܕܩܒܠ ܢܒܝܘܬܐ ܘܐܬܡܨܝ ܚܝܠܐ ܘܐܡܪ ܠܐܬܠܝܐܝܠ 2  ܡܛܠ ܕܚܣܝܪ ܗܘ ܪܥܝܢܝ ܘܠܝܬ ܒܝ ܣܘܟܠܐ ܕܒܢܝ ܐܢܫܐ 3  ܘܠܐ ܝܕܥܬ ܚܟܡܬܐ ܘܠܐ ܝܠܦܬ ܝܕܥܬܐ ܕܩܕܝܫܐ 4  ܐܡܪ ܠܝ ܡܢܘ ܣܠܩ ܠܫܡܝܐ ܘܢܚܬ ܘܡܢܘ ܐܚܕ ܪܘܚܐ ܒܚܘܦܢܘܗܝ ܘܡܢܘ ܨܪ ܡܝܐ ܒܫܘܫܦܐ ܘܡܢܘ ܐܩܝܡ ܟܠܗܘܢ ܥܒܪܝܗ ܕܐܪܥܐ ܐܝܢܘ ܫܡܗ ܘܐܝܢܘ ܫܡܐ ܕܒܪܗ ܐܢ ܝܕܥ ܐܢܬ 5  ܟܠܗܘܢ ܡܐܡܪܘܗܝ ܕܐܠܗܐ ܓܒܝܢ ܘܡܣܝܥ ܠܐܝܠܝܢ ܕܬܟܝܠܝܢ ܥܠܘܗܝ 6  ܠܐ ܬܘܣܦ ܥܠ ܡܠܘܗܝ ܕܠܐ ܢܟܣܟ ܘܬܬܟܕܒ 7  ܬܪܬܝܢ ܫܐܠܬ ܡܢܟ ܠܐ ܬܟܠܐ ܡܢܝ ܥܕܠܐ ܐܡܘܬ 8  ܐܪܚܩ ܡܢܝ ܣܪܝܩܘܬܐ ܘܡܡܠܠܐ ܟܕܒܐ ܘܡܣܟܢܘܬܐ ܘܥܘܬܪܐ ܠܐ ܬܬܠ ܠܝ ܗܒ ܠܝ ܥܘܡܪܐ ܡܣܬܝ 9  ܕܠܐ ܐܣܒܥ ܘܐܟܕܒ ܘܐܡܪ ܡܢܘ ܡܪܝܐ ܘܕܠܐ ܐܬܡܣܟܢ ܘܐܓܢܘܒ ܘܐܡܐ ܒܫܡܗ ܕܐܠܗܝ 10  ܠܐ ܬܫܠܡ ܥܒܕܐ ܠܡܪܘܗܝ ܕܠܐ ܢܠܘܛܟ ܘܬܬܚܝܒ 11  ܠܕܪܐ ܕܐܒܗܘܗܝ ܢܨܚܐ ܘܠܐܡܗ ܠܐ ܢܒܪܟ 12  ܕܪܐ ܕܕܟܐ ܒܥܝܢܝ ܢܦܫܗ ܘܡܢ ܨܐܬܗ ܠܐ ܐܬܬܫܝܓ 13  ܕܪܐ ܡܐ ܕܪܡܢ ܥܝܢܘܗܝ ܘܬܡܪܘܗܝ ܡܫܩܠ 14  ܕܪܐ ܕܣܦܣܪܐ ܐܢܝܢ ܫܢܘܗܝ ܘܣܟܝܢܝܬܐ ܢܝܒܘܗܝ ܠܡܐܟܠ ܡܣܟܢܐ ܕܐܪܥܐ ܘܒܝܫܐ ܕܒܢܝܢܫܐ 15  ܠܥܠܘܩܐ ܬܠܬ ܗܘܝ ܠܗ ܒܢܢ ܚܒܝܒܢ ܬܠܬ ܐܢܝܢ ܕܠܐ ܣܒܥܢ ܘܕܐܪܒܥ ܠܐ ܐܡܪܐ ܟܕܘ 16  ܫܝܘܠ ܘܐܚܕܬ ܪܚܡܝܗ ܘܐܪܥܐ ܠܐ ܣܒܥܐ ܡܝܐ ܘܢܘܪܐ ܠܐ ܐܡܪܐ ܟܕܘ 17  ܥܝܢܐ ܕܓܚܟܐ ܥܠ ܐܒܘܗ ܘܫܝܛܐ ܣܝܒܘܬܐ ܕܐܡܗ ܢܚܨܘܢܗ ܥܘܪܒܐ ܕܢܚܠܐ ܘܢܐܟܠܘܢܗ ܒܢܝ ܢܫܪܐ܀ 18  ܬܠܬ ܐܢܝܢ ܕܟܣܝܢ ܡܢܝ ܘܕܐܪܒܥ ܠܐ ܝܕܥܬ ܐܢܝܢ 19  ܐܘܪܚܐ ܕܢܫܪܐ ܒܫܡܝܐ ܘܐܘܪܚܐ ܕܚܘܝܐ ܥܠ ܫܘܥܐ ܘܐܘܪܚܐ ܕܐܠܦܐ ܒܠܒܗ ܕܝܡܐ ܘܐܘܪܚܐ ܕܓܒܪܐ ܒܥܠܝܡܘܬܗ 20  ܗܟܢܐ ܗܝ ܐܘܪܚܗ ܕܐܢܬܬܐ ܓܝܪܬܐ ܐܟܠܐ ܘܡܟܦܪܐ ܦܘܡܗ ܘܐܡܪܐ ܡܕܡ ܠܐ ܥܒܕܬ 21  ܬܚܝܬ ܬܠܬ ܙܝܥܐ ܐܪܥܐ ܘܬܚܝܬ ܐܪܒܥ ܠܐ ܡܫܟܚܐ ܠܡܣܝܒܪܘ 22  ܬܚܝܬ ܥܒܕܐ ܟܕ ܢܡܠܟ ܘܬܚܝܬ ܣܟܠܐ ܕܣܒܥ ܠܚܡܐ 23  ܘܬܚܝܬ ܣܢܘܐܬܐ ܕܗܘܝܐ ܠܓܒܪܐ ܘܬܚܝܬ ܐܡܬܐ ܕܡܦܩܐ ܠܡܪܬܗ 24  ܐܪܒܥ ܐܢܝܢ ܕܙܥܘܪܝܢ ܒܐܪܥܐ ܘܗܢܝܢ ܚܟܝܡܢ ܡܢ ܚܟܝܡܐ 25  ܫܘܫܡܢܐ ܕܚܝܠܐ ܠܝܬ ܒܗܘܢ ܘܡܛܝܒܝܢ ܡܢ ܩܝܛܐ ܠܚܡܗܘܢ 26  ܘܚܓܣܐ ܕܒܨܝܪܝܢ ܒܚܝܠܐ ܘܥܒܕܝܢ ܠܗܘܢ ܒܬܐ ܒܫܘܥܐ 27  ܘܩܡܨܐ ܕܡܠܟܘ ܠܝܬ ܠܗܘܢ ܘܡܬܟܢܫܝܢ ܟܠܗܘܢ ܐܝܟ ܚܕܐ 28  ܘܐܡܩܬܐ ܕܡܣܒܟܐ ܒܐܝܕܝܗ ܘܥܡܪܐ ܒܒܬܐ ܕܡܠܟܐ 29  ܬܠܬ ܐܢܝܢ ܕܬܪܝܨܢ ܗܠܟܬܗܝܢ ܘܕܐܪܒܥ ܫܦܝܪ ܡܗܠܟܢ 30  ܓܘܪܝܐ ܕܐܪܝܐ ܓܢܒܪ ܗܘ ܡܢ ܟܠܗ ܒܥܝܪܐ ܘܠܐ ܕܚܠ ܘܠܐ ܗܦܟ ܡܢ ܟܘܠܗ ܒܥܝܪܐ 31  ܘܐܒܟܐ ܕܡܙܕܪܟܠ ܒܝܢܬ ܬܪܢܓܠܬܐ ܘܬܝܫܐ ܕܐܙܠ ܒܪܝܫ ܓܙܪܐ ܘܡܠܟܐ ܕܡܡܠܠ ܒܝܬ ܥܡܡܐ 32  ܠܐ ܬܪܓ ܕܠܐ ܬܨܛܥܪ ܘܠܐ ܬܘܫܛ ܐܝܕܟ ܠܦܘܡܟ ܒܥܬܐ 33  ܡܢ ܫܘܡܢܗ ܕܚܠܒܐ ܢܦܩܐ ܚܐܘܬܐ ܘܐܢ ܬܟܒܘܫ ܐܝܕܟ ܥܠ ܚܛܬܐ ܢܦܘܩ ܕܡܐ ܗܟܢܐ ܡܢ ܚܪܝܢܐ ܕܐܦܐ ܢܦܩ ܕܝܢܐ 

1  ܡܠܘܗܝ ܕܡܘܐܝܠ ܡܠܟܐ ܢܒܝܐ ܕܪܕܬܗ ܐܡܗ ܘܐܡܪܬ ܠܗ 2  ܝܝ ܒܪܝ ܘܝܝ ܒܪ ܟܪܣܝ ܘܝܝ ܒܪ ܢܕܪܝ 3  ܠܐ ܬܬܠ ܚܝܠܟ ܠܢܫܐ ܘܐܘܪܚܬܟ ܠܡܐܟܠܬܐ ܕܡܠܟܐ 4  ܡܢ ܡܠܟܐ ܡܘܐܝܠ ܐܙܕܗܪ ܡܢ ܡܠܟܐ ܕܫܬܝܢ ܚܡܪܐ ܘܡܢ ܫܠܝܛܢܐ ܕܫܬܝܢ ܫܟܪܐ 5  ܕܠܐ ܬܫܬܐ ܘܬܛܥܐ ܠܡܒܕܩܢܐ ܘܬܛܥܐ ܕܝܢܐ ܕܟܠܗܘܢ ܒܢܝ ܡܣܟܢܐ܀܀ 6  ܡܬܝܗܒ ܫܟܪܐ ܠܐܒܝܠܐ ܘܚܡܪܐ ܠܡܪܝܪܝ ܢܦܫܐ 7  ܕܢܫܬܘܢ ܘܢܛܥܘܢ ܟܐܒܝܗܘܢ ܘܥܩܬܗܘܢ ܬܘܒ ܠܐ ܢܬܕܟܪܘܢ 8  ܦܬܚ ܦܘܡܟ ܒܡܠܬܐ ܕܩܘܫܬܐ ܘܕܘܢ ܠܟܠܗܘܢ ܒܢܝܐ ܥܘܠܐ 9  ܦܬܚ ܦܘܡܟ ܒܕܝܢܐ ܙܕܝܩܐ ܘܕܘܢ ܠܡܣܟܢܐ ܘܠܒܝܫܐ 10  ܐܢܬܬܐ ܟܫܝܪܬܐ ܡܢܘ ܡܫܟܚ ܝܩܝܪܐ ܗܝ ܓܝܪ ܡܢ ܟܐܦܐ ܛܒܬܐ ܕܕܡܝܢ ܠܝܬ ܠܗܝܢ 11  ܘܬܟܝܠ ܥܠܝܗ ܠܒܗ ܕܒܥܠܗ ܘܐܣܢܐ ܠܐ ܚܣܪ ܠܗ 12  ܥܒܕܬ ܠܗ ܛܒܬܐ ܘܠܐ ܒܝܫܬܐ ܟܠܗܘܢ ܝܘܡܬܐ ܕܚܝܘܗܝ 13  ܒܥܬ ܥܡܪܐ ܘܟܬܢܐ ܘܥܒܕ ܐܝܕܝܗ ܐܝܟ ܨܒܝܢܗ 14  ܗܘܬ ܐܝܟ ܐܠܦܐ ܕܬܓܪܐ ܕܡܢ ܪܘܚܩܐ ܐܬܝܐ ܬܐܓܘܪܬܗ 15  ܘܩܡܬ ܒܠܠܝܐ ܘܝܗܒܬ ܡܐܟܘܠܬܐ ܠܒܢܝ ܒܝܬܗ ܘܥܒܕܐ ܠܛܠܝܬܗ 16  ܘܚܪܬ ܒܦܘܠܚܢܐ ܘܙܒܢܬܗ ܘܡܢ ܦܐܪܐ ܕܐܝܕܝܗ ܢܨܒܬ ܟܪܡܐ 17  ܘܐܣܪܬ ܚܨܝܗ ܒܥܘܫܢܐ ܘܫܪܪܬ ܕܪܥܝܗ 18  ܘܛܥܡܬ ܕܛܒܐ ܗܝ ܬܐܓܘܪܬܗ ܘܠܐ ܕܥܟ ܗܘܐ ܫܪܓܗ ܠܠܝܐ ܟܠܗ 19  ܕܪܥܝܗ ܐܘܫܛܬ ܒܟܫܝܪܘܬܐ ܘܐܝܕܝܗ ܠܡܘܥܙܠܐ 20  ܐܝܕܝܗ ܦܫܛܬ ܠܡܣܟܢܐ ܘܕܪܥܝܗ ܐܘܫܛܬ ܠܒܝܫܐ 21  ܘܠܐ ܕܚܠܝܢ ܗܘܘ ܒܢܝ ܒܝܬܗ ܡܢ ܬܠܓܐ ܡܛܘܠ ܕܟܠܗܘܢ ܠܒܝܫܝܢ ܗܘܘ ܙܚܘܪܝܬܐ 22  ܬܫܘܝܬܐ ܥܒܕܬ ܠܗ ܘܢܚܬܐ ܕܒܘܨܐ ܘܕܐܪܓܘܢܐ 23  ܝܕܝܥ ܗܘܐ ܒܥܠܗ ܒܝܢܬ ܡܕܝܢܬܐ ܟܕ ܝܬܒ ܗܘܐ ܒܝܬ ܣܒܐ ܕܐܪܥܐ 24  ܟܬܢܐ ܥܒܕܬ ܘܙܒܢܬ ܘܐܣܪ ܚܨܐ ܝܗܒܬ ܠܟܢܥܢܝܐ 25  ܥܘܫܢܐ ܘܗܕܪܐ ܠܒܘܫܗ ܘܬܚܕܐ ܒܝܘܡܐ ܐܚܪܝܐ 26  ܦܘܡܗ ܦܬܚܬ ܒܚܟܡܬܐ ܘܢܡܘܣܐ ܕܪܚܡܐ ܥܠ ܠܫܢܗ 27  ܘܓܠܝܢ ܐܘܪܚܬܐ ܕܒܝܬܗ ܠܚܡܗ ܚܒܢܢܐܝܬ ܠܐ ܐܟܠܬ 28  ܩܡܘ ܒܢܝܗ ܘܝܗܒܘ ܠܗ ܛܘܒܐ ܘܒܥܠܗ ܫܒܚܗ 29  ܘܣܘܓܐܐ ܕܒܢܬܗ ܩܢܝ ܥܘܬܪܐ ܘܐܢܬܝ ܥܒܪܬܝ ܥܠ ܟܠܗܝܢ 30  ܕܓܠܐ ܗܝ ܝܐܝܘܬܐ ܘܣܪܝܩ ܗܘ ܫܘܦܪܐ ܘܐܢܬܬܐ ܕܕܚܠܐ ܡܢ ܡܪܝܐ ܗܝ ܬܫܬܒܚ 31  ܗܒܘ ܠܗ ܡܢ ܦܐܪܐ ܕܐܝܕܝܗ ܘܢܫܒܚܘܢܗ ܥܒܕܝܗ ܒܬܪܥܐ 

ܫܠܡ ܠܡܟܬܒ ܡܬܠܘܗܝ ܕܫܠܝܡܘܢ ܕܐܝܣܪܝܠ 

